
ᑲᒥᓴᓇᐅᑉ ᐅᖃᐅᓯᖏᑦ 

ᐊᕐᕌᒍᑦ ᖁᓕᑦ ᐊᓂᒍᕇᕐᑐᑦ ᑕᐃᒪᓐᖓᑦ ᐱᒋᐊᓚᐅᕐᓯᒪᒐᒪ  ᑐᓴᒐᒃᓴᓂᒃ ᐊᑐᐃᓐᓇᖃᕐᓂᕐᒥᑦ 

ᑲᓐᖑᓇᕐᑐᓕᕆᓂᕐᒥᓪᓗ ᑕᐃᑦᓱᒪᓂ ᑎᒃᑯᐊᖅᑕᐅᓕᓵᖅᑐᖓ ᑐᓴᒐᒃᓴᓂᒃ ᑎᒍᓯᓂᕐᒧᑦ ᑲᓐᖑᓇᕐᑐᓕᕆᓂᕐᒧᓪᓗ 

ᑲᒥᓴᓇᐅᓂᕐᒧᑦ ᓄᓇᑦᓯᐊᖅ ᐊᕕᓚᐅᕐᑎᓐᓇᒍ. ᐊᕐᕌᒍᑦ ᖁᓕᑦ ᐊᓂᒍᕐᓯᒪᓕᕐᑐᑦ ᑕᐃᑦᓱᒪᓂ ᓄᓇᕐᔪᐊᕗᑦ 

ᐊᔾᔨᒋᓐᖏᑦᓯᐊᓚᐅᕐᒪᒍ.  ᓱᒃᑲᑎᒋᓂᖓ ᓄᑖᑦ ᑐᓴᐅᑏᑦ ᐱᕙᓪᓕᐊᓯᒪᓂᖏᑦ ᑕᐸᐃᕐᓇᑦᓯᐊᕐᑐᑦ.  

ᑲᑉᐱᐊᓵᕆᓂᐊᓗᒃ ᐃᓅᖅᑲᑎᒥᒃ ᐊᖏᕐᕋᑎᓐᓄᑦ ᖃᓂᓪᓕᓯᒪᓕᕐᑎᓪᓗᒍ ᐊᓯᔾᔩᓯᒪᑦᓯᐊᓕᕐᒪᑦ 

ᐃᓱᒪᒍᓯᒋᕙᒃᑕᖏᓐᓂᒃ ᐊᒻᒪ ᖃᓄᐃᓕᔪᖃᕋᐃᒻᒪᑦ ᐱᐅᓯᕆᕙᓕᕐᑕᖏᓐᓂᒃ.  ᑖᒃᑯᐊ ᐊᓯᔾᔨᐸᓪᓕᐊᔪᑦ 

ᒪᓕᒃᑐᒋᑦ ᐃᓚᖏᑦ ᐃᓅᖅᑲᑎᕗᑦ ᐃᓱᒪᖏᑦ ᐅᑉᐱᕆᔭᖏᓪᓗ ᐊᓯᔾᔨᖃᓯᐅᑎᓯᒪᓕᕐᖓᑕ.  ᐃᓚᖏᑦ 

ᐃᓱᒪᓇᓐᖑᐊᖏᒻᒪᕆᓚᐅᕐᑐᑦ ᑕᐃᑦᓱᒪᓂ ᐊᕐᕌᒍᑦ ᖁᓕᑦ ᐊᓂᒍᕐᓯᒪᓕᕐᑐᑦ ᑲᓐᖑᓇᕐᑐᒋᔭᕗᑦ 

ᑐᓴᕐᑕᐅᒋᐊᖃᕐᐸᓚᐅᓐᖏᑦᑐᑦ ᐊᔨᕐᓯᒪᓐᖏᑦᓯᐊᒻᒪᕆᓕᕐᒪᑕ ᐊᑐᖅᑕᐅᒐᔪᒻᒪᕆᓕᕐᑐᓂ ᓈᒻᒪᒋᔭᐅᓪᓗᓂᓗ.  

ᐊᔾᔨᓕᐅᕈᑏᑦ ᑕᓚᕖᓴᒃᑰᑲᐅᑎᒋᔪᑦ (CCTV’s) ᖃᓄᐃᓕᐅᕐᐸᓪᓕᐊᓂᓕᒫᒃᑎᓐᓂᒃ ᐊᔾᔨᓕᐅᕆᔪᑦ 

ᓇᒥᓕᒫᑦᓯᐊᓕᕐᖓᑕ.  ᐃᓚᖏᑦ ᖃᖓᑕᓲᒃᑯᕖᑦ ᖃᐅᔨᓴᐅᑎᖃᐅᓕᕐᑐᑎᒃ ᑕᕐᕋᕐᑑᑎᓕᓐᓂᒃ, ᑕᐃᒫᓪᓚᒃᑖᖅ, 

ᐊᓐᓄᕌᑦ ᐃᒻᒧᐊᒍᑦ ᐊᔾᔨᓕᐅᕆᔪᓐᓇᕐᓯᔪᑦ ᑕᕐᕋᑐᖅᑐᑎᒃ.  ᓈᓚᐅᑎᒃᑯᑦ ᓇᑭᓐᖔᕐᒪᖔᑕ ᐃᓕᓴᕐᓯᔾᔪᑏᑦ 

(RFID’s) ᖃᐅᔨᓴᕈᑎᐅᒻᒪᕆᓕᕐᑐᑦ ᑭᓱᑐᐃᓐᓇᑦᓯᐊᓂᒃ ᓲᕐᓗ ᓴᓃᑦ ᐃᒋᑕᐅᕙᓪᓕᐊᔪᑦ ᐃᓪᓗᖃᐅᕐᑐᓕᒫᓄᑦ 

ᑯᐃᓐ ᓄᓇᖓᓂ ᐳᕆᑕᓐᒥᒃ, ᐃᓕᓐᓂᐊᕐᑏᓪᓗ ᐃᓕᓐᓂᐊᕐᕕᓐᓂ ᓄᒃᑕᐸᓪᓕᐊᓂᖏᑦ ᖃᐅᔨᓴᕈᑎᖃᓕᕐᑐᑎᒃ.  

ᐃᓄᐃᑦ ᐊᐅᒃᑯᑦ ᐊᔾᔨᒌᖏᔾᔪᑎᖏᓐᓂᒃ ᐃᓕᓴᕐᓯᔾᔪᑏᑦ ᑲᑎᖅᓱᐃᕕᖏᑦ ᓴᖅᑭᐸᓪᓕᐊᑐᐃᓐᓇᕐᑐᑦ ᐊᒻᒪ 

ᒐᕙᒪᒃᑯᑦ ᐸᓖᓰᓪᓗ ᐊᑐᖅᐸᓪᓕᐊᑐᐃᓐᓇᕐᑐᑦ ᑕᒪᒃᑯᓂᖓ ᖃᐅᔨᓴᐅᑎᓂᒃ ᐃᒻᒥᓐᓄᒃ ᐊᑐᕐᓂᐊᕐᑕᒥᓐᓂᒃ.  

ᐃᔨᕋᕐᑐᐊᑦ “ᖃᖓᑕᒋᐊᖃᓐᖏᑎᑕᑦ” ᑎᑎᕋᕐᓯᒪᔪᑦ ᐱᑕᖃᐅᓕᕐᑐᑦ ᖃᑦᓯᑯᓗᐃᑦ, ᐱᑕᖃᕐᐸᓂᓛᒃ, 

ᐊᔪᐃᓐᓇᕆᐊᕐᕕᖃᓐᖏᑦᑐᓪᓘᓐᓃᑦ ᐊᒻᒪ ᑕᒻᒪᕐᓯᒪᔪᖃᑳᓪᓚᒃᐸᑦ ᖃᓄᕐᑑᒃᑲᓐᓂᕈᓐᓇᓐᖏᑦᑐᑦ 

ᐊᑐᖅᑕᐅᓕᕇᕐᑐᓂ ᓯᓚᕐᔪᐊᑉ ᐱᓇᓐᓇᖓᓂᒥᐅᑕᑎᒍᑦ.  ᓇᐃᓈᕐᓗᒍ, ᒐᕙᒪᒃᑯᑦ ᓇᒥᓕᒫᖅ 

ᐊᒃᓱᕉᑎᖃᐃᓐᓇᓕᕐᑐᑦ ᑲᓐᖑᓇᕐᑑᑎᑦᓯᓇᓱᐊᕐᓯᓐᓈᑦ ᐊᒻᒪ ᖃᐅᔨᓴᐃᓐᓈᓗᒋᐊᖃᓕᕐᑐᓂᒃ 

ᓇᓕᒧᓕᕐᑎᑦᓯᓇᓱᓐᓂᕐᒥᑦ, ᐊᒻᒪ ᖃᓄᖅ ᓇᓕᒧᓕᕐᑎᑦᓯᓯᐊᕈᓐᓇᕐᒪᖔᑦᑕ ᑭᓇᑐᐃᓐᓇᕐᒧᑦ 

ᐱᔪᓐᓇᐅᑎᐅᒐᔪᒃᑐᓂᒃ ᐃᓱᒪᖅᓱᕈᓐᓇᐅᑎᓖᑦ ᓄᓇᖅᑲᑎᒌᖏᑦ ᖃᓄᖅ ᒐᕙᒪᖏᑦ ᑭᐅᔪᓐᓇᖁᓪᓗᒋᑦ 

ᓵᑕᐅᔪᓐᓇᕐᓂᖏᓐᓄᑦ ᐊᑐᐃᓐᓇᖃᕐᑎᑦᓯᒋᐊᖃᕐᓂᖏᓐᓂᒃ ᑎᑎᕋᕐᓯᒪᔪᖁᑎᒥᓐᓂᒃ ᐊᒻᒪ ᓇᒻᒥᓂᖅ ᐃᓄᒃ 

ᑐᓴᕈᓐᓇᕆᐊᖃᕐᑕᒥᓂᒃ ᐃᓅᓯᖏᓐᓅᖓᔪᓂᒃ.   ᑕᐃᒪᐃᒐᓗᐊᕐᑎᓪᓗᒍ, ᐅᑉᐱᕆᓕᕐᐸᓪᓕᐊᑐᐃᓐᓇᕋᒃᑯ 

ᑐᓴᒐᒃᓴᓂᒃ ᐊᑐᐃᓐᓇᖃᕐᓂᖅ ᐊᒻᒪ ᑲᓐᖑᓇᒃᑐᓕᕆᓂᕐᒧᑦ ᒪᓕᒐᑦ ᐊᑑᑎᖃᕐᓂᖅᓴᐅᓕᕐᐸᓪᓕᐊᐃᓐᓇᕐᖓᑕ 

ᐊᒻᒪ ᐱᒻᒪᕆᐅᓕᕐᐸᓪᓕᐊᑐᐃᓐᓇᕐᑐᑎᒃ ᐃᓱᒪᕐᓱᕈᓐᓇᕐᓂᕋᕐᑕᐅᒐᓗᐊᕐᑎᓪᓗᑕ ᐱᐅᓯᑦᑎᓐᓂ, ᐊᖏᔫᒐᓗᐊᕐᐸᑦ 

ᒥᑭᑦᑑᒐᓗᐊᕐᐸᓪᓘᓐᓃᑦ ᓄᓇᓕᖁᑎᕗᑦ ᓄᓇᖃᐅᕐᑐᑦ ᐃᓱᒪᕐᓱᕈᓐᓇᕐᓂᖃᐅᕐᑐᓂ.  ᐊᕕᒃᓯᒪᔪᑎᒍᓪᓕ 

ᐅᑭᐅᖅᑕᖅᑐᒥ, ᐱᓕᕆᐊᖃᖃᑦᑕᐸᓪᓚᐃᒐᑦᑕ ᐊᒃᑐᐃᓂᖃᓗᐊᔾᔮᖏᑦᑐᓂᒃ ᓯᓚᕐᔪᐊᒥᐅᑦ ᐱᐅᓯᖏᓐᓂᒃ 

ᑕᑯᓐᓇᕐᑕᖏᓐᓂᓪᓗ.  ᑭᓯᐊᓂᓕ ᑕᒪᒃᑭᕐᑕᐃᓐᓇᕆᓗᒍ ᑕᑯᓐᓇᕆᐊᖃᕋᑦᑎᒍ ᐊᒻᒪ ᓴᐳᑎᒋᐊᖃᕐᑐᑎᒍ 

 4 



ᐃᓱᒪᖅᓱᕈᓐᓇᕐᓂᕗᑦ ᓄᓇᑯᓗᒃᑎᓐᓂ ᓄᓇᕐᔪᐊᒥᐅᑕᐅᖃᑕᐅᓪᓗᑕ.    

ᑕᐃᒃᑯᐊᓕ ᓄᓇᓯᐅᑎᓕᐅᕐᑎᒃᑯᑦ (General Motors Acceptance) ᐃᖅᑲᕐᑐᐃᕕᓕᐊᕈᔾᔭᐅᓂᕐᑐᑎᒃ 

ᓵᔅᑳᑦᓱᐊᓐ ᒐᕙᒪᒃᑯᖏᑦᑕ ᓇᓪᓕᐅᒃᑯᒫᓕᕆᔨᖏᓐᓄᑦ  (Saskatchewan Government Insurance), 

[1993] S.J. No. 601 at [11], ᓵᔅᑳᑦᓱᐊᓐᒥ ᐃᖅᑲᖅᑐᐃᕕᒃᑯᑦ ᐊᔪᐃᓐᓇᕆᐊᕐᕕᖓᑦ ᐅᖃᐅᓯᖃᓚᐅᕐᒪᑕ 

ᐳᕌᕕᓐᓯᖓᑦᑕ ᐃᓱᒪᕐᓲᑎᖃᕈᓐᓇᕐᓂᖅ ᑐᓴᒐᒃᓴᓂᒃ ᑲᓐᖑᓇᕐᑐᓕᕆᓂᕐᒧᓪᓗ ᐱᖁᔭᖅ ᐃᒪᐃᓕᖓᓪᓗᑎᒃ:   

 

ᐱᖁᔭ ᑕᒪᐃᓐᓅᖓᔪᓂᒃ ᐅᖃᐅᓯᖃᕐᑎᓪᓗᒍ ᑐᓴᕐᑎᑦᓯᔪᓐᓇᕐᓂᕐᒧᑦ, ᐱᖃᓯᐅᑎᓪᓗᒍ 

ᐱᖃᓯᐅᔾᔭᐅᓯᒪᒋᐊᑐᓐᖏᑦᑐᑦ, ᓇᓗᓇᐃᕐᑕᐅᓚᐅᕐᒪᑦ “ᓇᓕᒧᓐᓂᖅ” ᐋᖅᑭᑕᐅᔪᑦ ᐃᓅᑉ 

ᐱᔪᓐᓇᐅᑎᖏᑦ ᑲᓐᖑᓇᕐᑐᓕᕆᓂᕐᒧᑦ ᐊᒻᒪ ᑕᒪᐃᓐᓄᑦ ᐊᑐᐊᒐᑦ 

ᒪᑐᐃᓐᖔᕐᑎᑦᓯᔪᓐᓇᕐᓂᕐᒧᑦ ᑎᒥᖁᑎᖏᑦᑕ ᑎᑎᖅᑲᕐᑕᖏᓐᓂᒃ ᐊᒻᒪ ᑭᒃᑯᑐᐃᓐᓇᕐᓄᑦ 

ᕿᒥᕐᕈᔭᐅᔪᓐᓇᕐᓗᑎᒃ    

 

ᐊᑯᓐᓂᖓᓃᑦᓯᐊᕐᓗᓂ ᓇᓕᒧᓕᕐᑎᑦᓯᓇᓱᓐᓂᖅ ᐱᔭᕆᐊᑭᑦᑐᑯᓘᓐᖏᒻᒪᑦ.  ᐃᓕᒃᓯᒪᓕᕐᑐᖓᓕ ᐊᕐᕌᒍᑦ ᖁᓕᑦ 

ᐃᓗᐊᓂ, ᑕᐃᒫᒃ ᑐᓴᒐᒃᓴᓂᒃ ᑎᒍᓯᔪᓐᓇᕐᓂᖅ ᑲᓐᖑᓇᕐᑐᓕᕆᓂᕐᒧᓪᓗ ᐱᖁᔭᖅ ᐱᔭᕆᐊᑭᓐᖏᒻᒪᑦ 

ᐊᑐᓕᕐᑎᓐᓇᓱᒋᐊᖓ ᐱᔭᕆᐊᑭᑦᑑᔮᓚᐅᕋᓗᐊᕐᑎᓪᓗᒍ ᑕᑯᓕᓵᕐᑐᒍ.  ᐱᖁᔭᒃᓴᖅ ᐱᔭᕆᑐᔪᒻᒪᕆᐊᓘᒻᒪᑦ 

ᐅᔾᔨᕆᔭᐅᒃᓯᐊᕆᐊᖃᕐᑐᑎᒃ ᐅᖃᐅᓯᖏᑦ ᑐᕌᒐᒃᓴᕆᔭᖏᑦ ᑐᑭᓯᕚᓪᓕᒃᑲᓐᓂᕈᑎᒃᓴᐅᒻᒪᑕ ᐃᓗᓕᖏᓐᓂᒃ 

ᐱᖁᔭᒃᓴᐅᑉ.  ᐃᓱᒪᒌᓐᓇᐅᔭᖃᑦᑕᕋᒃᑭᑦ ᐃᓱᒪᒋᓕᖅᑭᑦᑖᖏᓐᓇᕐᑐᒋᑦ ᖃᓄᐃᓕᖅᑰᔨᓂᖏᑦ ᑭᑭᑕᐅᓯᒪᔪᑦ 

ᐃᓗᓕᖏᑦ.  ᐃᓱᐊᓂᓕ, ᑭᓯᐊᓂᐅᒻᒪᑦ, ᐅᑎᖅᕕᒌᓐᓇᐅᔭᕋᒃᑭᑦ ᐅᖃᐅᓯᖏᑦ ᐱᔾᔪᑎᖏᑦᑕ ᐅᖃᖅᓯᒪᔪᑦ 

ᐃᓚᖓᓂ 1 ᐱᖁᔭᐅᑉ ᐃᒪᐃᓕᖓᔪᑦ:   

 

1. ᐱᔾᔪᑎᖓ ᐱᖁᔭᕐᔪᐊᑉ ᑕᖅᑲᒃᑯᐊ ᑎᒥᐅᔪᑦ ᑭᐅᔪᓐᓇᕐᓂᖅᓴᐅᖁᓪᓗᒋᑦ ᓵᑕᐅᔪᓐᓇᕐᓂᖅᓴᐅᖁᓪᓗᒋᑦ 
ᑭᓇᒃᑯᑐᐃᓐᓇᕐᓄᑦ ᐊᒻᒪ ᓴᐳᒻᒥᒡᖠᖁᓪᓗᒋᑦ ᑲᓐᖑᓇᖅᑐᓂᒃ ᐃᒪᓐᓇᐃᓕᐅᕐᓗᑎᒃ 
 
(a) ᑐᓂᓯᓗᓂ ᑕᖅᑲᒃᑯᓄᖓ ᐱᔪᓐᓇᐅᑎᒥᒃ ᑎᒍᓯᔪᓐᓇᕐᓂᒧᑦ ᑎᑎᕋᕐᓯᒪᔪᓂᒃ ᐱᓯᒪᔭᐅᔪᓂᒃ 
ᑎᒥᖁᑎᒋᔭᐅᔪᓄᑦ; 
 
(b) ᑐᓂᓯᓗᓂ ᑭᓇᒃᑯᑐᐃᓐᓇᕐᓄᑦ ᐱᔪᓐᓇᐅᑎᒥᒃ ᑎᒍᓯᔪᓐᓇᕐᓂᕐᒧᑦ ᑎᑎᕋᕐᓯᒪᔪᓂᒃ ᐊᒻᒪ 
ᑐᒃᓯᕋᕈᓐᓇᖁᓪᓗᖏᑦ ᑕᒻᒪᕐᓯᒪᔪᑦ ᐋᖅᑭᒡᑎᖅᑕᐅᖁᓪᓗᒋᑦ, ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᐃᑦ ᐱᓯᒪᔭᐅᔪᑦ 
ᑎᒥᐅᔪᓄᑦ; 
 
(c) ᓇᓗᓇᐃᕐᓯᓗᑎᒃ ᑭᑭᑕᐅᓯᒪᔪᓂᒃ ᐱᔪᓐᓇᐅᑎᓄᑦ ᑎᒍᓯᓇᓱᐊᕐᓂᒧᑦ 
 
(d) ᐊᖏᖅᑕᐅᓯᒪᖏᓪᓗᑎᒃ ᓄᐊᑦᓯᔪᓐᓇᖅᑎᖏᓪᓗᒋᑦ, ᐊᑐᕆᓐᓇᖅᑎᖏᓪᓗᒋᑦ ᐅᕝᕙᓗᓐᓂᑦ 
ᓴᖅᑭᑦᑎᔪᓐᓇᖅᑎᖏᓪᓗᒋᑦ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ ᑎᒥᖁᑎᒋᔭᐅᔪᑦ; ᐊᒻᒪ 

(e) ᐃᒻᒥᒃᑰᖅᑐᒧᑦ ᕿᒥᕐᕈᓇᒃᑕᐅᔪᓐᓇᕐᓗᑎᒃ ᐃᓱᒪᓕᐅᕈᑕᐅᓚᐅᖅᑐᑦ ᐊᑐᕐᓗᑎᒃ ᑖᒃᑯᓂᖓ 
ᐱᖁᔭᕐᔪᐊᓂᒃ. 

 

ᑐᓐᖓᕕᒋᔭᐅᔪᑦ ᐊᑐᓕᕐᑎᑕᐅᓯᒪᔪᑦ ᐊᑐᕐᑐᒋᑦ, ᑐᑭᓯᓇᕐᓯᔾᔫᒥᒃᑲᓐᓂᕐᑐᔮᕐᑐᑦ ᐅᕙᓐᓄᑦ ᐊᒻᒪ ᐃᓱᒪᑐᓇᓱᒃᑐᓂ 

ᓯᓚᑐᒋᐊᕐᑐᓂ ᑭᓯᐊᓂ ᐱᔭᕆᐊᑭᓐᓂᕐᓴᐅᖅᑰᔨᔪᖅ ᐃᓱᒪᑐᐃᓐᓇᒃᑯᑦ ᓯᓚᑐᒐᓱᐊᓗᑐᐃᓐᓇᕋᓂ.     

 

ᐊᕐᕌᒍᑕᒫᑦ ᐅᓂᒃᑳᕆᕙᒃᑕᓐᓂ ᐊᒻᒪ ᓵᖓᓄᐊᕋᐃᒐᒪ ᒐᕙᒪᒃᑯᑦ ᐊᐅᓚᓂᖏᓐᓄᑦ ᓵᑕᐅᔪᓐᓇᕐᓂᖏᓐᓄᓪᓗ 

ᑲᑎᒪᔨᕋᓛᑦ, ᒪᓕᒃᑎᒌᑦᓯᐊᕐᑐᓂᒃ ᐊᑐᕋᔪᒃᐸᓕᕋᒪ ᐊᔾᔨᒌᐸᓗᒃᑐᓂᒃ.  ᑖᒃᑯᐊ ᑐᑭᖏᑦ ᑐᓐᖓᕕᒋᔭᐅᔪᑦ 

ᐱᔾᔪᑎᓄᑦ ᑐᑭᖏᓐᓄᓪᓗ ᑐᓴᒐᒃᓴᓂᒃ ᑎᒍᓯᔪᓐᓇᕐᓂᖕᒧᑦ ᑲᓐᖑᓇᕐᑐᓕᕆᓂᕐᒧᓪᓗ ᐱᖁᔭᖅ  

ᑲᔪᓯᔪᓐᓇᕐᓂᖅᓴᐅᖅᑰᕐᑐᑦ ᖁᑦᓯᓐᓂᖅᐹᒦᒃᑐᑦ ᒐᕙᒪᓕᕆᔩᑦ ᐊᒻᒪ ᐊᐅᓚᑦᑎᔨᐅᕙᒃᑐᑦ ᑲᑐᔾᔨᔩᑦ 

ᐃᑲᔪᕐᓱᐃᓪᓚᒃᑖᕐᐸᑕ ᐱᖁᔭᒥᒃ ᐊᒻᒪ ᑲᔪᖏᖅᑐᕐᓗᒋᑦ ᐅᔾᔨᕈᓱᒃᓯᐊᖁᓗᒋᑦ ᐅᑉᐱᕆᔭᖏᑦᑕ ᑐᓐᖓᕕᖏᓐᓂᒃ.  

ᑖᒃᑯᐊ ᑐᑭᑖᕈᑎᒋᓂᑯᕗᑦ ᑕᐃᒫᒃᑕᐅᖅ ᐃᖅᑲᓇᐃᔭᖃᑎᓐᓄᑦ ᑎᒍᓯᓂᕐᒧᑦ ᑲᓐᖑᓇᕐᑐᓕᕆᓂᕐᒧᓪᓗ ᑲᒥᓇᓴᐃᑦ 

ᓄᓇᕐᔪᐊᑎᓐᓂ ᐃᑉᐱᒋᔭᐅᒻᒥᒻᒪᑕ.  ᒋᐅᕆ ᑎᒃᓴᓐ, ᑐᓴᒐᒃᓂᒃ ᑎᒍᓯᔪᓐᓇᕐᓂᖕᒧᑦ ᑲᓐᖑᓇᕐᑐᓕᕆᓂᕐᒧᓪᓗ 

ᑲᒥᓴᓇ ᓴᔅᑳᑦᓱᐊᓐᒧᑦ, ᐅᓂᒃᑳᕆᓚᐅᕐᑕᖏᓐᓂ 2006/2007ᒧᑦ ᐊᕐᕌᒍᑕᒫᒃᓯᐅᑏᑦ ᐅᓂᒃᑳᖏᓐᓂ ᐅᑯᓂᖓ 

ᐅᔾᔨᕈᓱᓚᐅᕐᒪᑦ: 

 

ᐱᒻᒪᕆᐅᔪᖅ ᑐᓴᓚᐅᓐᖏᑕᕗᑦ ᓇᓗᓇᓐᖏᑦᓯᐊᕐᑐᒥᒃ ᑐᓴᕐᑎᑦᓯᒋᐊᖃᕐᓂᖏᑦ ᓯᕗᓕᕐᑏᑦ, 
ᐊᐅᓚᑦᑎᔨᒻᒪᕇᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ (ᐊᐅᓚᑦᑎᔩᑦ ᑲᑎᒪᔨᖏᑦᑕ ᓯᓚᑖᓃᒃᑐᑦ), 
ᐊᒻᒪ ᓄᓇᓕᓐᓂ ᐊᖏᔪᖅᑲᐅᑏᑦ ᒪᓕᒃᓯᐊᕆᐊᖃᕐᑐᑦ ᒪᓕᒐᕐᓂᑦ ᐊᔾᔨᒌᓕᒃᑎᓯᒪᔪᓂᒃ 
ᒪᑯᓇᓐᖓᑦ FOIP, LA FOIP ᐊᒻᒪ HIPA ᓯᕗᓪᓕᐅᔾᔭᐅᒋᐊᖃᕐᓂᖏᑕ.  ᐃᖅᑲᖅᑐᐃᕖᑦ 
ᓴᔅᑳᑦᓱᐊᓐᒥ ᐊᒻᒪ ᑲᓇᑕᒥ ᐅᖃᖃᑦᑕᐃᓐᓇᕋᓗᐊᕐᑎᓪᓗᒋᑦ ᐱᑐᐃᓐᓇᐅᖏᑦᑐᒃᑯᑦ ‘ᐃᓚᖓ-
ᐱᖁᔭᕐᔪᐊᓃᓐᓂᖏᑦᑕ’ ᒪᓕᒐᑦ, ᐊᑐᖅᑕᐅᒐᔪᓐᖏᑦᓯᐊᕐᖓᑦ ᐊᐅᓚᔾᔭᒋᐊᕈᑕᐅᓂᐊᕐᓗᓂ 
ᒐᕙᒪᒃᑯᑦ ᑎᒥᖁᑎᖏᓐᓄᑦ.    

 

ᐅᓂᒃᑳᖏᓐᓂ 2003ᖑᑎᓪᓗᒍ ᐊᕐᕌᒍᑕᒫᕐᓯᐅᑎᖏᓐᓂ, ᓗᒃᑖᖅ. ᐋᓐ ᑯᕗᐊᑭᐊᓐ, ᑐᓴᒐᒃᓂᒃ 

ᑎᒍᓯᔪᓐᓇᕐᓂᖕᒧᑦ ᑲᓐᖑᓇᕐᑐᓕᕆᓂᕐᒧᓪᓗ ᑲᒥᓴᓇ ᐊᓐᑎᐅᕆᔪᒧᑦ ᐅᖃᓚᐅᕐᒪᑦ:  

 

ᓯᕗᓕᕐᑎ ᒪᑐᐃᓐᖔᑦᓯᐊᕆᐊᖃᕐᓂᕐᒧᑦ ᑐᓐᖓᕕᖏᓐᓂᒃ 
ᐊᕗᖓᐅᔨᒃᑲᓐᓂᕐᑎᑦᓯᒋᐊᖃᓕᕐᑐᖅ ᒪᑐᐃᓐᖔᑦᓯᐊᕐᑐᒥᒃ ᑎᑎᕋᕐᓗᓂ ᒥᓂᔅᑕᓕᒫᓄᑦ ᐊᒻᒪ 
ᒥᓂᔅᑕᐃᑦ ᑐᒡᓕᖏᓐᓄᑦ ᓇᓗᓇᐃᕐᓯᒋᐊᒃᑲᓐᓂᕐᓯᒪᓗᓂ ᒐᕙᒪᒃᑯᑦ 
ᓯᕗᒧᐊᒃᐸᓪᓕᐊᔾᔪᑎᖏᓐᓂᒃ ᑕᐃᒫᒃ ᐃᓕᖅᑯᓯᖃᓕᖁᓪᓗᑕ ᒪᑐᐃᓐᖔᑦᓯᐊᕐᑐᒥᒃ 
ᓴᖅᑭᔮᑦᓯᐊᕐᑐᒥᓪᓗ ᒐᕙᒪᑦᑕ ᐃᓗᐊᓂ ᑐᓐᖓᕕᒋᔭᐅᒋᐊᓖᑦ ᐃᓱᒪᓕᐅᕈᑎᐅᕙᒃᑐᓄᑦ 
ᒪᓕᓪᓗᒋᑦ ᐊᑐᐃᓐᓇᖃᕈᓐᓇᕐᓂᕐᒧᑦ ᒪᓕᒐᑦ.     

ᐱᒻᒪᕆᐅᕗᖅ ᑕᐃᒫᒃ ᓂᕈᐊᕐᑕᐅᓯᒪᔪᖁᑎᕗᑦ ᒪᓕᒐᓕᕐᑏᑦ ᒪᓕᒐᓕᐅᕐᕕᐅᑉ ᑲᑎᒪᕕᔾᔪᐊᖓᓐᓄᑦ, ᐊᒻᒪ 

ᐱᓗᐊᕐᑐᒥᒃ ᒥᓂᔅᑕᓐᖑᕐᓯᒪᔪᑦ ᐱᓕᕆᕝᕕᓐᓄᑦ, ᖃᐅᔨᒪᑦᓯᐊᕆᐊᖃᕐᑐᑦ ᐱᖁᔭᒥᒃ ᐊᒻᒪ ᖃᓄᖅ 

ᑭᓐᖒᒪᒃᓯᕙᒻᒪᖔᑕ ᒐᕙᒪᒃᑯᓐᓂᒃ ᐊᑐᐃᓐᓇᖃᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᔾᔨᓂᕐᒥᑦ ᑲᓐᖓᓇᕐᑐᓂᒃ 

ᑕᖅᑲᒃᑯᐊ ᐃᓅᖃᑎᑦᑕ ᓴᐳᔾᔭᐅᒍᑎᒋᕙᒃᑕᖏᓐᓂᒃ.  ᖃᐅᔨᒪᓂᖅ ᑕᒪᑐᒥᖓ, ᑕᐃᒪᐃᒻᒪᑦ, ᓲᕐᓗ 

ᑳᓐᖔᑎᖅᐸᓪᓕᐊᔪᑐᑦ ᐃᓚᓐᖓᑎᕐᐸᓪᓕᐊᓂᐊᕆᓪᓗᓂ ᐊᑦᑎᓐᓂᕐᓴᓄᐊᖅᐸᓪᓕᐊᓂᖏᑦ ᒪᓕᓪᓗᒋᑦ, ᒥᓂᔅᑕᐅᑉ 

ᑐᒡᓕᐊᓂᒃ ᐊᒻᒧᑦ ᐊᓯᖏᓐᓄᑦ ᐱᓕᕆᐊᓄᑦ.  ᐱᒻᒪᕆᐅᕗᖅ ᑕᐃᒫᒃ ᒪᓕᒐᓕᐅᕐᑏᑦ ᑎᒍᓯᔭᕆᐊᖃᕐᓂᖏᑦᑕ 

ᑐᓐᖓᕕᖏᓐᓂᒃ ᐱᖁᔭᐅᑉ ᓯᕗᓕᕐᑎᐅᓂᕐᒥᑦ ᐱᓕᕆᐊᖃᕐᑎᓪᓗᒋᑦ.  ᑕᐃᒪᐃᓕᒐᔪᒃᑲᒪᐃᓛᒃ, 

ᑲᔪᖏᖅᑐᐃᕗᖓ ᐊᐅᓚᑦᑎᔩᑦ ᑲᑎᒪᔨᕋᓛᖏᓐᓂᒃ ᐊᒻᒪ ᒪᓕᒐᓕᐅᕐᑎᐅᖃᑕᐅᔪᓕᒫᓂᒃ ᒪᓕᒐᓕᐅᕐᕕᐅᑉ 

ᑲᑎᒪᔨᕐᔪᐊᖏᓐᓄᑦ ᓴᖅᑭᔮᑦᓯᐊᕐᓗᑎᒃ ᑭᒃᑯᑐᐃᓐᓇᕐᓄᑦ ᐅᖃᖁᓪᓗᒋᑦ ᓇᓗᓇᐃᕆᑦᓯᐊᕐᓗᑎᓪᓗ 

ᐃᑲᔪᕐᑐᐃᓂᖏᓐᓂᒃ ᑐᕌᒐᒃᓴᖏᓐᓂᒃ ᑐᓴᒐᒃᓴᓂᒃ ᑎᒍᓯᓂᕐᒧᑦ ᑲᓐᖑᓇᕐᑐᓕᕆᓂᕐᒧᓪᓗ ᐱᖁᔭᖅ 

ᐃᑲᔪᕐᑐᖃᒥᔾᔪᒃ ᐊᒻᒪ ᓯᕗᓕᕐᑎᐅᓗᑎᒃ ᐊᑐᓕᕐᑎᑕᐅᕙᓪᓕᐊᓂᖏᓐᓂᒃ ᑖᒃᑯᐊ ᒪᑐᐃᓐᖔᑦᓯᐊᕆᐊᖃᕐᓂᐅᑉ 

ᑐᓐᖓᕕᖏᓐᓂᒃ.  ᐱᖃᓯᐅᔾᔨᓗᑎᒃ ᑖᒃᑯᐊ ᒪᓕᒃᑕᐅᖁᔭᐅᔪᑦ ᒪᓕᒃᑕᐅᑦᓴᐃᓐᓇᕆᐊᖃᕐᓂᖏᓐᓂᒃ ᒐᕙᒪᒃᑯᑦ 

ᐃᖅᑲᓇᐃᔭᕐᑎᓕᒫᖏᓐᓄᑦ.     

 

ᒫᓐᓇᕋᑖᖅ ᑐᓵᓐᖑᐊᑕᕐᓯᓐᓇᓚᐅᕐᒥᒐᒪ ᐅᖃᐅᓯᕐᖓᐅᑎᖏᓐᓂᒃ ᐱᓪᓗᐊᑕᐅᔪᓂᒃ ᒫᔭ ᑖᕈᐊᓚᐅᑉ, ᐊᐅᓚᑦᑎᔨ 

ᓯᓚᕐᔪᐊᕐᒥ ᓄᓇᓖᑦ ᐊᔾᔨᒌᐸᓗᓐᓂᒃ ᐱᔪᓐᓇᐅᑎᖏᑦᑕ ᐱᒋᐊᕈᑎᒃᓴᖏᓐᓂᒃ.  ᒥᔅ. ᑖᕈᐊᓚ ᓂᐅ ᑎᐅᓪᕼᐃ, 

ᐃᓐᑎᐊᒥ ᕿᕐᓈᖓᔪᑦ ᓄᓇᖓᓐᓂᒥᐅᖅ.  ᐃᓐᑎᐊ, ᐅᐱᓐᓇᕋᓂ, ᑐᓐᖓᕕᖃᕐᑐᑎᒃ ᐃᓱᒪᖅᓱᕈᓐᓇᐅᑎᓖᑦ.  

ᑭᓯᐊᓂᓕ, ᐊᔪᖅᓴᖅᑐᒻᒪᕆᐅᕙᒃᑐᑦ, ᐃᓛᓐᓂᒃᑯᑦ, ᐃᓱᒪᖅᓱᕈᓐᓇᐅᑏᑦ ᑐᓐᖓᕕᖏᓐᓂᒃ ᐊᑐᓕᕐᑎᑦᓯᓂᕐᒥᑦ.  

ᒥᔅ. ᑖᕈᐊᓚ ᐅᓂᒃᑳᖃᓚᐅᕐᒪᑦ ᐳᐊᕉᒥᒃ, ᓄᓇᓕᕋᓛᑯᓘᔪᑦ ᓱᒃᑯᐊᓘᓪᓗᑎᒃ ᐃᓄᖁᑎᖏᑦ 2,500ᖏᓐᓃᒃᑐᑎᒃ 

ᐅᖓᓯᒃᑐᑲᓪᓚᕈᓗᒻᒥᐅᑦ.   ᐳᐊᕉᒥᐅᑦ ᐋᓐᓂᐊᖅᑐᓕᕆᔾᔪᑎᓂᒃ ᐊᑐᐃᓐᓇᖃᕐᑎᑕᐅᒻᒪᑕ ᑭᓯᐊᓂ ᓄᓇᓕᐅᔪᒥ 

ᖃᓂᒋᔮᓃᒃᑐᒥ, 8ᓂᒃ ᑭᓚᒦᑕᓂᒃ ᐅᖓᓯᓐᓂᓕᒃ ᐊᒻᒪ ᐅᐸᒃᑕᐅᔪᓐᓇᐸᓗᒃᑐᓂ ᑭᓯᐊᓂ ᐱᓱᒃᑐᑎᒃ, 

ᐱᔭᕆᐊᑐᔪᒻᒪᕆᐅᔪᖅ ᐱᓱᒐᓱᒋᐊᖓ ᓯᕕᑐᓂᖓ ᐋᓐᓂᐊᖏᑦᑑᒐᓗᐊᓄᑦ.  ᒐᕙᒪᒃᑯᑦ ᐋᓐᓂᐊᕐᑐᓕᕆᔨᖓᑦ 

ᓄᓇᖓᓄᑦ ᐱᖓᓱᐃᕐᓱᕐᓗᓂ ᐱᓇᓱᐊᕈᓯᕐᑕᒫᑦ ᐅᐸᒍᑎᖃᑦᑕᕆᐊᖃᓚᐅᕐᑑᒐᓗᐊᖅ ᐃᓅᓕᓴᐅᑎᓂᒃ 

ᑲᐱᓯᒋᐊᕐᑐᕐᓗᓂ ᐊᒻᒪ ᐃᓅᓕᓂᐅᑎᓂᒃ ᐊᒻᒪ ᐳᕙᓪᓗᒃᑐᑦ ᑲᒪᒋᔭᕐᑐᕐᓗᓂᒋᑦ, ᓱᕈᓰᓪᓗ ᓇᔾᔨᔪᓪᓗ ᐊᕐᓇᐃᑦ.  

ᑭᓯᐊᓂᓕ, ᐃᓄᖁᑎᖏᑦ ᐊᒃᓱᓪᓕ ᐱᖓᓱᐃᕐᓱᕐᓗᑎᒃ ᑕᖅᑭᑕᒫᑦ ᐅᐸᒃᑕᐅᒍᑏᓐᓈᕐᓯᒪᓪᓗᑎᒃ.  ᑕᐃᒪᐃᒻᒪᑦ, 

ᐃᑲᕐᕋᓂᒃ ᐅᓄᕐᑐᒻᒪᕆᐊᓗᓐᓂᒃ ᐱᓱᓚᐅᕐᑐᑎᒃ ᐃᑲᔪᕐᑕᐅᔭᕐᑐᖅᑐᑎᒃ ᐋᓐᓂᐊᓯᐅᕐᑎᓄᑦ, ᐃᓄᖁᑎᖏᑦ 

ᐳᐊᕉᒥᐅᑦ ᓇᓂᓯᔪᓐᓇᕋᑎᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᕐᑎᒥᒃ ᐋᓐᓂᐊᕐᑐᓕᕆᒋᐊᓕᐅᒐᓗᐊᒥᒃ ᐅᐸᓐᓂᖏᒻᒪᑦ 

ᐊᒻᒪ ᐱᓱᒃᑕᑐᐃᓐᓇᕐᑐᑎᒃ ᐊᕙᓐᖔᓗᑎᒃ ᑕᒪᐅᖓᑐᐃᓐᓇᖅ.  ᓄᓇᖓᓂᕐᒥᐅᖅ ᐊᑐᕈᒪᑦᑕᑕᐃᓐᓇᓕᕐᓂᕐᖓᑦ 

ᐱᔪᓐᓇᐅᑎᒥᓂᒃ ᑐᓴᒐᒃᓴᓂᒃ ᑎᒍᓯᓂᕐᒧᑦ ᐱᖁᔭᖓᓐᓂᒃ.  ᓄᓇᖓᓐᓄᑦ ᓗᒃᑖᒥᒃ ᑐᒃᓯᕋᕐᓂᕐᑐᓂ 

ᐃᖅᑲᓇᐃᔮᖃᖃᓯᐅᒃᑐᒥᑦᑕᐅᖅ ᑐᓴᒐᒃᓴᓕᕆᔨᐅᓂᕐᒧᑦ ᐊᒻᒪ ᐊᐱᕆᓪᓗᓂ ᐋᓐᓂᐊᕐᑐᓕᕆᓂᒃᑯᑦ 

ᐃᑲᔫᑎᐅᒋᐊᓖᑦ ᐃᓄᖁᑎᖏᓐᓄᑦ ᒥᒃᓵᓄᑦ, ᐊᑐᐃᓐᓇᐅᔪᓂᒃ ᓇᔾᔨᔪᓄᑦ, ᐋᓐᓂᐊᕐᑐᓕᕆᔨᐅᒋᐊᓖᑦ 

ᐱᔭᒃᓴᕆᒋᐊᓕᖏᓪᓗ ᐳᐊᕉᒥᐅᓄᑦ.  ᖁᕕᐊᓇᕐᓕᑭᐊᖅ ᓄᓇᖅᑲᑎᖏᓐᓄᑦ, ᑐᒃᓯᕋᑐᐊᕐᒪᑦ ᑖᒃᑯᓂᖓ, 

ᐱᐅᓯᕚᓪᓕᕐᔪᐊᓚᐅᕐᑐᒥᓃᑦ ᐃᑲᔫᑎᐅᒋᐊᖃᕐᐸᒃᑐᑦ.  ᐋᓐᓂᐊᕐᑐᓕᕆᔨᖓᑦ ᐅᐸᖃᑦᑕᓂᕐᓴᐅᓕᕐᓂᕐᑐᓂ 

ᐅᓪᓗᕐᓯᐅᑎᑎᒍᑦ ᒪᓕᒋᐊᓕᖏᑦ ᒪᓕᒃᑐᓂᒋᑦ ᐊᒻᒪ ᖃᓄᐃᓐᖏᓐᓂᕐᓴᐅᓕᕐᐸᓪᓕᐊᓪᓗᑎᒃ ᐃᓄᖁᑎᖏᑦ 

ᑕᐃᒪᐃᓚᐅᕐᑎᓪᓗᒍ.  ᐅᖃᐅᓯᖓᒍᑦ ᒥᔅᑕ. ᑖᕈᐊᓚᐅᑉ, “ᓄᓇᖓᓐᓄᑦ ᓂᐅᕐᕈᕙᓕᕐᓂᖓᓄᑦ ᑕᕝᕙᑲᐅᑎᒋ 

ᐅᔾᔨᕐᓇᓚᐅᕐᑐᖅ ᖃᓄᐃᒍᓐᓂᖅᐹᓪᓕᕐᓂᖏᑦᑕ ᐃᓄᖁᑎᖏᑦ.”    

 

ᑭᓯᐊᓂᓕ, ᒪᓕᒃᑐᒋᑦ ᒥᔅᑕ. ᑖᕈᐊᓚᐅᑉ ᐅᖃᐅᓯᖏᑦ, ᑐᒃᓯᕋᐅᑎᒥᓂᖅ ᑐᓴᕈᒪᑐᐃᓐᓇᕐᑐᓂ ᐊᓯᖏᓐᓂᒃ, 

ᐅᔾᔨᕐᓇᕆᐊᓪᓚᒃᑲᓐᓂᕐᑐᓂᒃ, ᐊᒃᑐᐃᓂᖃᕐᓂᕐᒥᔪᑦ.  ᓗᒃᑖᖓᑦ ᐃᒻᒥᓂᑦᓯᐊᒻᒪᕆᒃ ᓄᓇᖓᓄᐊᕐᓂᖅᑐᓂ 

ᑐᓴᕋᓱᓚᐅᕐᑑᑉ ᐊᒻᒪ ᐊᐱᕆᓪᓗᓂᐅᒃ ᓱ̀ᖕᒪᑦ ᑐᓴᕈᒪᓚᐅᕐᓂᕐᒪᖔᑦ.  ᓄᓇᓕᒃ ᑕᐃᓐᓇ ᑐᒃᓯᕋᕐᑐᒥᓂᖅ 

ᐅᖃᕐᓂᖅᑐᓂ ᑕᐃᒫᒃ ᐱᒻᒪᕆᐅᒻᒪᑦ ᐃᓄᖁᑎᖏᑦᑕ ᐱᔪᓐᓇᐅᑎᖏᓐᓂᒃ ᖃᐅᔨᒪᔭᕆᐊᖃᕐᓂᖏᓐᓂᒃ ᐊᒻᒪ 

ᖃᓄᖅ ᐊᑐᓕᕐᑎᑕᐅᔪᓐᓇᕐᒪᖔᑕ ᑖᒃᑯᐊ ᐱᔪᓐᓇᐅᑎᖏᑦ.  ᑕᐃᒪᐃᓕᖅᐊᑦ ᑭᓯᐊᓂ, ᓗᒃᑖᖅ 

ᐅᖃᐅᑎᓪᓗᓂᐅᒃ, ᐃᓅᖅᑲᑎᒌᑦ ᐊᓯᔾᔨᐸᓪᓕᐊᓕᕐᓂᐊᕆᐊᖏᑦ ᑐᑭᓯᑦᓯᐊᕐᐸᑕ.  ᓗᒃᑖᖅ ᓄᓇᖓᓐᓂᒃ 

ᐅᖃᐅᔾᔨᑦᓯᐊᓕᕐᓂᓚᐅᕐᑐᖅ ᐋᓐᓂᐊᕐᓯᐅᕐᑎᖓᑦ ᓂᐅᕐᕈᒐᔪᓐᓂᕐᓴᐅᓂᐊᕐᓂᕋᓕᕐᑐᓂᐅᒃ ᓄᓇᖓᓐᓄᑦ, ᐊᒻᒪ 

ᑐᓐᖓᓱᒃᑎᑦᑐᓂᐅᒃ ᓄᓇᓕᒃ ᐊᒻᒪ ᐊᓯᖏᑦ ᐅᖃᓕᒪᖃᑦᑕᖁᓪᓗᓂᒋᑦ ᐃᒻᒥᓄᑦ ᐊᑲᐃᓪᓕᐅᕈᑎᖃᕐᓂᕐᐸᑕ 

ᖃᓄᑐᐃᓐᓇᑦᓯᐊᖅ.  ᒥᔅ. ᑖᕈᐊᓚᐅ ᐅᖃᐅᓯᖏᑎᒍᑦ:    

 

ᓗᒃᑖᑉ ᐳᓛᕆᐊᕐᓂᖓ ᓴᖅᑭᔮᓗᐊᓐᖏᑦᑑᒐᓗᐊᕐᑐᓂ ᓴᓐᖏᓂᖅ ᐊᓯᔾᔨᕐᐹᓪᓕᓚᐅᕐᑐᖅ 
ᑐᓴᒐᒃᓴᓂᒃ ᐊᑐᐃᓐᓇᖃᓕᕋᒥᒃ ᐊᒻᒪ ᒪᓕᒐᑦ ᐊᑐᓕᕐᑐᓂᒋᑦ ᐃᓚᐃᓐᓈᖅᑐᓂ 
ᒐᕙᒪᓕᕆᔨᐅᔪᓂ ᐊᒻᒪ ᐃᓄᖁᑎᖏᓐᓂᒃ ᐃᑲᔪᕆᐊᖃᕋᓗᐊᕐᑎᓪᓗᒋᑦ…  ᓄᓇᖅᑲᑎᒌᑦ 
ᑲᔪᓯᑎᑦᓯᓯᐊᕐᓂᓚᐅᕐᑐᑦ ᐊᒻᒪ ᐊᓪᓗᕆᐊᒃᑲᓐᓂᕈᑕᐅᓪᓗᓂ ᑭᐅᔪᓐᓇᕆᐊᖃᕐᓂᖏᓐᓂᒃ 
ᓵᓐᖓᔭᐅᔪᒃᓴᐅᒐᒥᒃ.     
 

ᑖᓐᓇ ᐅᓂᒃᑳᖅ ᐊᒃᓱᐊᓗᒃ ᓴᓐᖓᑦᑎᑉᐹᓪᓕᕈᑎᐅᔪᖅ ᑐᑭᓯᓯᒪᒋᐊᖃᕐᓂᑦᑕ ᒐᕙᒪᒃᑯᑦ ᓵᓐᖓᔭᕆᐊᓕᕗᑦ 

ᑭᐅᑎᑉᐸᓪᓗᒋᑦ ᐱᓂᐊᕐᓂᖏᓐᓄᑦ.  ᐃᖅᑲᐃᔾᔪᑎᒋᓚᐅᕋᒃᑯ ᖃᓄᐃᒻᒪᑦ ᐊᒃᓱᐊᓗᒃ ᓴᐳᑎᒋᐊᖃᕐᒪᖔᑦᑎᒍ 

ᐃᓱᒪᖅᓱᕈᓐᓇᐅᑎᕗᑦ ᐊᒻᒪ ᓴᓐᖏᔫᑏᓐᓇᕐᓗᒍ ᐃᑲᔫᑎᐅᔪᓐᓇᕐᑐᑦ ᑕᒪᐃᓐᓄᑦ ᐊᑐᖅᑕᐅᔪᐃᓐᓇᐅᓂᐊᕐᖓᑕ.  

ᓇᓗᓇᐃᕐᓯᑲᓐᓂᕆᓪᓗᓂ ᐱᒻᒪᕆᐅᓂᖓᓂᒃ ᐊᑐᐃᓐᓇᖃᕐᓂᖅ ᑐᓴᒐᒃᓴᓂᒃ ᒪᓕᒐᖓ ᐊᒻᒪ ᖃᓄᖅ 

ᐊᑑᑎᖃᓲᖑᒻᒪᖔᑦ ᐃᓱᒪᖅᓱᕈᓐᓇᐅᑎᕗᑦ ᒪᑭᑕᑦᓯᐊᖏᓐᓇᕆᐊᖃᕐᓂᖓᓂᒃ.     

II.  ᖃᓄᐃᓕᖓᓂᖓ ᐱᖁᔭᕐᔪᐊᑉ 
 

“ᑕᐃᒪᐃᓐᓄᑦ ᐱᔾᔪᑎᓪᓗᐊᑕᖓᑦ ᑎᒍᓯᔪᓐᓇᕐᓂᕐᒧᑦ ᑐᓴᒐᒃᓴᓂᒃ ᒪᓕᒐᖓᑦ […] 
ᐃᓱᒪᖅᓱᕈᓐᓇᕐᑎᑦᓯᖁᓪᓗᑕ.”  ᒪᓕᒐᖅ ᑕᐃᒪᐃᑎᑦᓯᔪᓐᓇᕐᖓᑦ ᐃᓅᖅᑲᑎᕗᑦ 
ᖃᐅᔨᒪᑏᓐᓇᑦᓯᐊᕐᓗᒋᑦ ᑐᓴᒐᒃᓴᓂᒃ ᐱᖃᑕᐅᔪᓐᓇᑦᓯᐊᕐᓂᐊᕐᖓᑕ ᑐᑭᓕᒻᒥᑦ 
ᐃᓱᒪᖅᓱᕈᓐᓇᕐᓂᐅᑉ ᑲᒪᒋᔭᐅᕙᓪᓕᐊᓂᖓᓂ ᐊᒻᒪ ᒐᕙᒪᓕᕆᔨᑦ ᐃᖅᑲᓇᐃᔭᕐᑏᑦ 
ᑭᐅᔪᓐᓇᑦᓯᐊᖁᓪᓗᒋᑦ ᐃᓄᖁᑎᒥᓐᓄᑦ.    

(ᑖᓴᓐ J., A.G. ᑲᓇᑕᒥ ᐃᖅᑲᕐᑐᐃᕕᓕᐊᕈᔾᔨᓂᒥᓂᖓ ᑐᓴᒐᒃᓴᓕᕆᔨᐅᑉ ᑲᒥᓴᓇᖓᓂᒃ 
ᑲᓇᑕᒥ; 2004 FC 431, [22]) 

 

ᐃᓱᒪᖅᓱᕈᓐᓇᐅᑏᑦ ᐃᓅᖅᑲᑎᒌᑦ ᓇᓪᓕᐊᓄᑐᐃᓐᓇᖅ ᐃᓱᒪᖅᓱᕈᓐᓇᐅᑎᖃᕐᑎᓪᓗᒋᑦ 
ᐃᒥᒃᑯᑦ ᐃᓅᑉ ᐱᔪᓐᓇᐅᑎᒋᒻᒪᒍ - ᐊᕝᕕᐊᕈᑎᖃᓐᖏᑦᓯᐊᕐᓗᓂ ᒐᕙᒪᒃᑯᓐᓂᒃ 
ᐃᓱᒪᖅᓱᕈᓐᓇᕐᓗᓂ.  ᑲᓐᖓᓇᕐᑐᒃᑯᑦ ᐱᔪᓐᓇᐅᑎᖃᕐᓂᖅ ᐸᕝᕕᓴᒃᑕᐅᑦᑕᐃᓕᓂᕐᒧᑦ 
ᖃᑦᓯᑲᓪᓚᐅᒻᒪᑕ ᐃᓗᓕᖏᑦ, ᐱᖃᓯᐅᑎᓪᓗᒍ ᐱᔪᓐᓇᐅᑦ (ᑭᓪᓕᖃᕐᑐᑎᒃ 
ᓇᓗᓇᐃᕐᓯᒪᓪᓗᒃᑖᕐᓗᑎᓪᓗ ᑭᓯᐊᓂ ᑭᑭᑕᐅᔪᓐᓇᕐᑐᑦ) ᐊᐅᓚᑦᑎᔪᓐᓇᕐᓂᖅ 
ᑎᒍᓯᔪᓐᓇᕐᓂᕐᒥᑦ ᐊᑐᐃᓐᓇᖃᕐᓂᒥᓪᓗ ᑭᓇᑐᐃᓐᓇᐅᑉ ᑐᓴᒐᒃᓴᖁᑎᖏᓐᓂᒃ 
ᐊᑐᕈᓐᓇᕐᓂᕐᒥᑦ.  ᑲᓐᖓᓇᕐᑐᒦᑦᑐᓐᓇᕋᓗᐊᕐᑐᑎᒃ ᐃᓱᒪᖅᓲᑎᕗᑦ ᐃᒥᒃᑰᕐᑐᑕ, ᐃᓄᒻᒧᑦ 
ᐊᑕᐅᓯᑐᐃᓐᓇᕐᒧᑦ ᐱᔪᓐᓇᐅᑎᐅᓐᖏᒻᒪᑦ.  ᑲᓐᖑᓇᕐᑐᒦᑦᑎᑦᓯᔪᓐᓇᕐᓂᕗᑦ ᐱᓕᕆᐊᒃᑎᓐᓂᒃ 
ᑲᔪᓯᑎᑦᓯᔪᓐᓇᐅᑎᒋᓲᕆᒐᑦᑎᒍ ᓄᓇᖅᑲᑎᒋᔭᐅᓪᓗᑕ ᐊᒻᒪ 
ᖃᓄᐃᓐᖏᑦᓯᐊᒃᑲᓐᓂᕈᑎᐅᓪᓗᓂ ᐃᓱᒪᖅᓱᕈᓐᓇᕐᓂᑦᑕ ᐊᐅᓚᓂᖓᓄᑦ.       

ᑲᓐᖑᓇᕐᑐᓕᕆᓂᕐᒧᑦ ᒥᐊᓕᒐᓪᓗ ᓄᓇᒥᓐᓂᒃ ᐊᓐᓂᕈᓱᓐᓂᖏᓐᓄᑦ ᐱᖁᔭᖅ; 
ᖃᓄᐃᔾᔪᑎᐅᓚᐅᕐᑐᑦ ᐳᑎᔅ ᑲᓚᑉᐱᐊ ᓇᒻᒥᓂᓕᖁᑎᖏᑦ ᓯᓚᑖᓂ ᐱᓕᕆᑎᒃᓯᓂᖏᓐᓄᑦ; 
B.C. OIPC, Oct. 2004, p. 13) 

 

ᑎᒍᓯᔪᓐᓇᕐᓂᖅ ᑐᓴᒐᒃᓴᓂᒃ 

ᑐᓐᖓᕕᖏᓪᓕ ᐃᓗᓕᖏᑦᑕ ᑐᓴᒐᒃᓴᓂᒃ ᑎᒍᓯᔪᓐᓇᕐᓂᕐᒧᑦ ᐊᑐᕐᓗᒍ ᑐᓴᒐᒃᓴᓂᒃ ᑎᒍᓯᓂᕐᒧᑦ 

ᑲᓐᖑᓇᕐᑐᓕᕆᓂᕐᒧᓪᓗ ᐱᖁᔭᖅ ᑕᐃᒫᒃ ᒪᑐᐃᓐᖓᑦᓯᐊᕐᓗᓂ ᓵᑕᐅᔪᓐᓇᕐᓗᑎᓪᓗ ᑭᐅᔪᓐᓇᕆᐊᖃᕐᑐᓂᒃ 

ᒐᕙᒪᖃᕐᓂᖅ ᐱᐅᒻᒪᑦ ᒐᕙᒪᖃᑦᓯᐊᓂᐅᒻᒪᑦ.  ᑕᐃᒪᐃᓕᒐᓗᐊᕐᑎᓪᓗᖓ, ᒐᕙᒪᒃᑯᑦ 

ᑲᓐᖑᓇᖅᑐᖁᑎᖃᐅᕆᐊᖃᕐᒥᒻᒪᑕ ᐱᓕᕆᐊᖏᓐᓄᑦ, ᒐᕙᒪᒃᑯᑦ ᐋᖅᑭᒃᓱᐃᔪᓐᓇᖁᓪᓗᒋᑦ ᐊᑐᐊᒐᑦ 

ᖃᓄᐃᓕᖓᓂᐊᕐᓂᖏᓐᓂᒃ ᐊᒻᒪ ᐋᔩᖃᑎᖃᕈᓐᓇᖁᓪᓗᒋᑦ ᐱᐅᓂᖅᐹᒃᑯᑦ ᐃᑲᔫᑎᐅᔪᓐᓇᕐᑐᓂᒃ 

ᓯᓚᑎᒃᑎᓐᓂᒃ ᐱᔨᒃᓯᕐᑕᐅᔪᓐᓇᖁᓪᓗᑕ.  ᐱᖁᔭᖅ ᐃᓕᑕᕐᓯᓯᒪᒻᒪᑦ ᑕᐃᒫᒃ ᒐᕙᒪᒃᑯᑦ ᐊᐅᓚᓂᖃᕆᐊᖃᕐᒪᑕ 

ᓇᒻᒥᓂᖅ ᐱᓕᕆᕝᕕᖃᐅᕐᑐᓂᒃ ᐱᑕᖃᐅᕐᑎᓪᓗᒍ ᓯᓚᕐᔪᐊᒥ ᐊᒻᒪ ᓇᓕᒧᓕᕐᑎᑕᐅᑦᓯᐊᕐᓯᒪᓗᑎᒃ ᑭᒃᑯᑐᐃᓐᓇᑦ 

ᑐᓴᐅᒪᑎᑕᐅᔭᕆᐊᖃᕐᓂᖏᑦ ᐊᒻᒪᓗ ᒐᕙᒪᒃᑯᑦ ᑲᓐᖓᓇᕐᑐᓂᒃ ᑐᓴᕐᑕᐅᒋᐊᖃᓐᖏᑦᑐᓂᒃ 

ᑲᒪᑦᓯᐊᕈᓐᓇᖁᓪᓗᒋᓪᓗ ᐱᓕᕆᐊᕆᒋᐊᓕᖏᓐᓂᒃ ᒐᕙᒪᒃᑯᑦ.  ᑲᓇᑕᐅᑉ ᐃᖅᑲᕐᑐᐃᕕᔾᔪᐊᖏᑦ ᑲᓇᑕᓕᒫᒥ, 

ᐱᖃᓯᐅᑎᓪᓗᒋᑦ ᑲᓇᑕᐅᑉ ᐃᖅᑲᖅᑐᐃᔨᕐᔪᐊᖏᑦ ᖁᑦᓯᓐᓂᖅᐹᑦ, ᒪᓕᒐᓕᐅᕐᓯᒪᓕᕐᖓᑕ ᑖᓐᓇ ᐱᖁᔭᖅ ᐊᒻᒪ 

ᐊᑕᔪᑦ ᑖᒃᑯᓄᖓ ᐃᓚᖏᑦ ᑲᓇᑕᓕᒫᒥ ᑐᑭᓯᓇᕆᐊᓖᑦ ᑕᐃᒫᒃ ᐊᑐᐃᓐᓇᖃᕈᓐᓇᕐᓂᓕᒫᑎᒍᑦ 

ᐊᑐᐃᓐᓇᖃᕈᓐᓇᕐᓗᑕ ᑎᒍᔭᐅᔪᓐᓇᕐᑐᓂᒃ ᑕᕝᕙᑦᓴᐃᓐᓇᕐᓗ ᑭᑭᑕᐅᓯᒪᔪᑦ ᑐᓴᕐᑕᐅᒋᐊᖃᓐᖏᑦᑐᑦ 

ᑐᑭᓯᔭᐅᓯᒪᑦᓯᐊᕐᓗᑎᒃ ᖂᑭᑦᑐᑯᓘᓂᖏᓐᓂᒃ.  ᑭᑭᑕᐅᓯᒪᔪᖃᐅᕐᓂᐊᕐᐸᑦ, ᐃᖅᑲᖅᑐᐃᕕᒃᑯᑦ 

ᐅᖃᐅᔾᔨᒋᐊᕆᓯᒪᔪᑦ, ᐊᑐᓕᕐᑎᑕᐅᔪᒃᓴᐅᓂᖏᓐᓂᒃ ᑭᒃᑯᑐᐃᓐᓇᕐᓄᑦ ᐊᑐᐃᓐᓇᐅᓂᖅᓴᐅᔪᓐᓇᕐᓂᓕᒫᒃᑯᑦ 

ᐊᑐᐃᓐᓇᖃᕐᑎᑕᐅᕙᓪᓗᑎᒃ ᑕᕝᕙᑦᓴᐃᓐᓇᕐᓗ ᐊᒃᓱᐊᓗᒃ ᕿᒥᕐᕈᐊᕐᑕᐅᔪᓐᓇᕐᓗᑎᒃ.    

 

ᑐᓐᖓᑯᖓ ᒪᑐᐃᓐᖔᑦᓯᐊᕆᐊᖃᕐᓂᐅᑉ ᐱᖁᔭᒥ ᐅᖃᖅᓯᒪᔪᖅ ᓇᓗᓇᓐᖏᑦᓯᐊᕐᖓᑦ.  ᑭᓯᐊᓂᓕ, 

ᐱᔭᕆᐊᑭᑦᑐᑯᓘᓐᖏᒻᒥᒻᒪᑦ ᒪᓕᒐᕐᓂᑦ ᐊᑐᓕᕐᑎᑦᓯᓇᓱᓐᓂᕐᒥᑦ ᐃᓄᒻᒧᑦ ᐊᑕᐅᓯᕐᒧᑦ ᑐᕌᖓᑉᐸᑕ.  ᓯᓚᑐᓂᖅ 

ᖃᐅᔨᒪᑦᓯᐊᕋᓱᓐᓂᒃᑯᑦ ᐱᒻᒪᕆᐅᓂᖅᐹᖑᒻᒪᑦ ᐊᒻᒪ ᐊᒃᓱᐊᓗᒃ ᐊᑑᑎᖃᕈᓐᓇᕐᑐᓂ ᑐᑭᓯᓇᕋᓱᓕᕋᐃᑉᐸᑕ 

ᐱᖁᔭᒦᒃᑐᑦ.  ᑕᐃᒪᐃᒐᔪᒻᒪᓂᓛᒃ ᓇᓕᒧᓕᕐᑎᑕᐅᑦᓯᐊᕆᐊᖃᕐᐸᒻᒪᑕ ᐱᔭᕆᑐᔪᒻᒪᕆᐅᓗᓂᓗ 

ᐊᑐᓕᕐᑎᑦᓯᓇᓱᒃᑎᓪᓗᑕ ᐱᖁᔭᒥᒃ ᐊᒻᒪ ᑐᑭᓯᓇᕐᓯᑎᑦᓯᓇᓱᐊᕐᓂᕐᒥᑦ ᐃᓗᓕᖏᓐᓂᒃ ᐱᓗᐊᕐᑐᒥᒃ 

ᓇᓗᓇᐃᕐᑕᐅᓯᒪᔪᑦ ᑎᑎᖅᑲᕐᑕᖏᑦ ᐱᔾᔪᑕᐅᑉᐸᑕ ᐊᒻᒪ ᑭᑭᑕᐅᔾᔪᑎᐅᔪᓐᓇᕐᑐᑦ ᐊᑐᖅᑕᐅᓂᐊᕐᒪᖔᑕ 

ᐋᒡᒐᓘᓐᓃᑦ.  ᐱᒻᒪᕆᐅᓂᕐᐹᕐᓕ, ᐊᑐᓂ ᑎᒍᓯᔾᔪᑎᐅᔪᓐᓇᕐᑐᑦ ᑐᓴᒐᒃᓴᓂᒃ ᐃᒻᒥᑰᕐᑕᕐᓗᑎᒃ 

ᐱᓕᕆᐊᖑᒋᐊᖃᕐᒪᑕ ᐃᓗᓕᖏᑦ ᒪᓕᓪᓗᒋᑦ.      

ᑐᓴᒐᒃᓴᓂᒃ ᑎᒍᓯᓂᕐᒧᑦ ᑲᓐᖑᓇᕐᑐᓕᕆᓂᕐᒧᓪᓗ ᐱᖁᔭᖅ ᐊᑐᓕᕐᑎᑕᐅᓚᐅᕐᓯᒪᒻᒪᑦ ᐊᕕᓚᐅᖅᑳᑎᓐᓇᒋᑦ 

ᑎᓯᐱᕆ 31, 1996ᖑᑎᓪᓗᒍ.  ᓄᓇᕗᑖᕋᑦᑕ, ᐱᖁᔭᖅ ᐃᓚᓕᐅᔾᔭᐅᑐᐃᓐᓇᕐᑐᓂ ᓄᓇᕗᑦ 

ᒪᓕᒐᖁᑎᖏᓐᓄᑦ.  ᐊᑐᖅᑕᐅᒋᐊᓕᒃ ᐊᒻᒪ ᐊᒃᓱᖏᕈᑎᐅᓪᓗᓂ ᒐᕙᒪᒃᑯᓐᓄᑦ ᒥᓂᔅᑕᕆᔭᐅᔪᓄᑦ ᐊᒻᒪ 

ᖃᑦᓯᑲᓪᓚᓐᓄᑦ ᒐᕙᒪᒃᑯᑦ ᑎᒥᖁᑎᖏᑕ ᑲᑎᒪᔨᖏᓐᓄᑦ ᑎᒥᖁᑎᖏᓐᓄᓪᓗ.  ᐃᓘᓐᓇᑎᑦ “ᑎᑎᖅᑲᑦ” 

ᑎᒍᒥᐊᕐᑕᐅᔪᑦ ᐅᕝᕙᓘᓐᓃᑦ ᐊᐅᓚᑕᐅᔪᑦ ᒐᕙᒪᒃᑯᑦ ᑎᒥᖁᑎᖓᓐᓄᑦ ᐊᑐᐃᓐᓇᐅᒋᐊᖃᕐᖓᑕ 

ᑭᒃᑯᑐᐃᓐᓇᕐᓄᑦ ᑕᖅᑲᒃᑯᓄᖓ ᐊᖅᑯᑎᐅᓗᑎᒃ ᑎᒍᓯᔪᓐᓇᕐᓂᕐᒧᑦ ᑐᓴᒐᒃᓴᓂᒃ ᑐᒃᓯᕋᐅᑏᑦ, ᑭᓯᐊᓂᓕ 

ᑎᑎᖅᑲᑦ ᓇᓗᓇᐃᕐᑐᖅᑕᐅᓯᒪᔪᑎᒍᑦ ᑭᑭᑕᐅᔪᓐᓇᕐᐸᑦ ᑐᓴᖅᑕᐅᒋᐊᖃᓐᖏᓪᓗᓂ ᐱᖁᔭᐅᑉ ᐃᓗᐊᓂ 

ᓇᓗᓇᐃᕐᓯᒪᒍᓂ.  ᑭᑭᑕᐅᔾᔪᑎᐅᔪᓐᓇᕐᑐᑦ ᑐᓴᒐᒃᓴᓄᑦ ᓴᐳᔾᔨᒍᑎᐅᒻᒪᑕ ᐃᓅᑉ ᐃᒥᒃᑯᑦ ᐱᔪᓐᓇᐅᑎᖏᑎᒍᑦ, 

ᑲᓐᖑᓇᖅᑐᖁᑎᖏᑦ ᑐᓴᖅᑕᐅᖁᓇᒋᑦ, ᓂᕈᐊᕐᑕᐅᓯᒪᔪᑦ ᑭᒡᒐᑦ ᖃᐅᔨᓴᕈᓐᓇᖁᓪᓗᒋᑦ ᐊᒻᒪ 

ᐋᖅᑭᒃᓱᐃᔾᔪᑎᐅᔪᓐᓇᕐᓗᑎᒃ ᐊᑐᐊᒐᕐᓂᑦ ᐊᒻᒪ ᒐᕙᒪᒃᑯᑦ ᐊᐅᓚᑦᓯᔪᓐᓇᖁᓪᓗᒋᑦ “ᐱᓕᕆᐊᒃᓴᖏᓐᓂᒃ” 

ᒐᕙᒪᒃᑯᓐᓅᖓᔪᓂᒃ.  ᐱᖁᔭᖅ ᐱᔪᓐᓇᐅᑎᐅᓪᓗᓂ ᐃᓄᓐᓄᑦ ᑕᑯᔪᓐᓇᕐᓗᑎᒃ ᐊᒻᒪ ᐋᖅᑭᒋᐊᕆᔪᓐᓇᕐᓗᑎᒃ 

ᑐᓴᒐᒃᓴᓂᒃ ᐃᒻᒥᓄᑦ ᑐᕌᖓᔪᓂᒃ ᒐᕙᒪᒃᑯᑦ ᑎᒥᖁᑎᖏᓐᓄᑦ ᑎᒍᒥᐊᕐᑕᐅᔪᓂᒃ.     

ᐱᖁᔭᕋᓛᑦ ᓇᓗᓇᐃᕐᓯᓯᒪᒻᒪᑦ ᓇᓪᓕᐊᑦ ᒐᕙᒪᒃᑯᑦ ᑎᒥᖁᑎᖏᑦ (ᐊᓯᖏᑦ ᒥᓂᔅᑕᐃᑦ) ᒪᓕᒃᑕᕆᐊᖃᕐᓂᖏᑦ 

ᑐᓴᒐᒃᓴᓂᒃ ᑎᒍᓯᓂᕐᒧᑦ ᑲᓐᖑᓇᕐᑐᓕᕆᓂᕐᒧᓪᓗ ᐱᖁᔭᐅᑉ ᐃᓗᓕᖏᓐᓂᒃ.  ᒫᓐᓇᓕ ᖁᓕᐅᒻᒪᑕ ᒥᓂᔅᑕᐃᑦ 

ᐊᒻᒪ 14 ᐊᓯᖏᑦ ᑎᒥᐅᔪᑦ ᐱᖁᔭᐅᑉ ᐊᑖᓃᒃᑐᑦ.  ᑭᒃᑯᑐᐃᓐᓇᕐᓅᖓᔪᑦ ᑎᒥᖁᑎᐅᔪᑦ ᒪᓕᒋᐊᓖᑦ ᐱᖁᔭᒥᒃ 

ᑎᑎᕋᕐᓯᒪᔪᖁᑎᖏᑦ ᐋᖅᑭᒋᐊᕐᑕᐅᕙᒃᑐᑦ ᐃᓛᓐᓂᓚᐅᓱᖓᒃᑯᑦ ᐱᖃᓯᐅᔾᔨᕙᓪᓕᐊᓂᐊᕐᖓᑕ ᓄᑖᓂᒃ 

ᑎᒥᐅᔪᓂᒃ ᒐᕙᒪᒃᑯᓐᓄᑦ ᐱᒋᐊᓕᕐᑎᑕᐅᕙᓪᓕᐊᔪᓂᒃ ᓄᓇᕗᒻᒥᐅᑦ ᑭᓐᖒᒪᔭᖏᓐᓂᒃ ᐊᖑᒻᒪᑎᖁᓪᓗᒋᑦ.    

ᑐᓴᒐᒃᓴᑦ ᐱᖁᔭᐅᑉ ᒥᒃᓵᓄᑦ ᓇᓂᔭᐅᔪᓐᓇᕐᑐᑦ ᓄᓇᕗᑦ ᒐᕙᒪᒃᑯᖏᑦᑕ ᖃᕆᓴᐅᔭᒃᑯᑦ ᑐᑭᓯᒋᐊᕐᕕᖓᓐᓂᒃ.  

ᑕᕝᕗᖓ ᖃᐅᔨᒋᐊᕈᕕᑦ ᖁᓪᓕᖅᐹᖓᑦ ᒪᑉᐱᒐᖅ, ᑎᑎᕋᕐᓯᒪᔪᑕᖃᕐᑐᖅ ᑐᕌᑲᐅᑎᒋᔪᓐᓇᕐᑐᒥᒃ ᓇᕿᓪᓗᒍ 

ᑐᓴᒐᒃᓴᓂᒃ ᑎᒍᓯᓂᕐᒧᑦ ᑲᓐᖑᓇᕐᑐᓕᕆᓂᕐᒧᓪᓗ ᐊᐅᓚᑦᑎᔨᐅᑉ ᐊᓪᓚᕝᕕᖓᓄᐊᑲᐅᑎᒋᔪᖅ ᐊᒻᒪ ᑕᕝᕙᓐᖓᑦ 

ᑭᒃᑯᑐᐃᓐᓇᑦ ᖃᐅᔨᔪᓐᓇᕋᔭᕐᑐᑦ ᑐᒃᓯᕋᕈᒪᓐᓂᕈᑎᒃ ᑐᓴᒐᒃᓴᒥᒃ, ᖃᓄᕐᓗ ᐋᖅᑭᒋᐊᕆᖁᔨᔪᓐᓇᕐᒪᖔᑕ 

ᐃᒻᒥᓄᑦ ᑐᕌᖓᔪᓂᒃ ᑐᓴᒐᒃᓴᓂᒃ ᐊᒻᒪ ᖃᓄᖅ ᐊᐱᕆᔪᓐᓇᕐᒪᖔᑕ ᑐᓴᒐᒃᓴᓂᒃ ᑎᒍᓯᓂᕐᒧᑦ 

ᑲᓐᖑᓇᕐᑐᓕᕆᓂᕐᒧᓪᓗ ᑲᒥᓴᓇ ᕿᒥᕐᕈᖁᔨᔪᓐᓇᕐᒪᖔᑕ ᑭᒃᑯᑐᐃᓐᓇᕐᓅᖓᔪᓂᒃ ᐃᓱᒪᓕᐅᕈᑎᒥᓂᕐᓂᑦ 

ᑐᓴᒐᒃᓴᐃᑦ ᑐᒃᓯᕋᕐᑕᐅᓂᖏᑦᑕ ᒥᒃᓵᓄᑦ.  ᑎᑎᕋᕐᓯᒪᔪᖃᕆᓪᓗᑎᒃ ᖃᐅᔨᒋᐊᕐᕕᐅᔪᓐᓇᕐᑐᑦ ᐊᑎᖏᓐᓂᒃ 

ᑐᓴᒐᒃᓴᓂᒃ ᑎᒍᓯᓂᕐᒧᑦ ᑲᓐᖑᓇᕐᑐᓕᕆᓂᕐᒧᓪᓗ ᑐᑭᒧᐊᒃᑎᑦᓯᔩᑦ ᐊᑎᖏᓐᓂᒃ ᐃᒥᒃᑯᑦ ᒐᕙᒪᑦ ᑎᒥᖁᑎᖏᑦᑕ 

ᒪᓕᒃᑕᐅᖁᔭᖏᓐᓂᒃ ᑲᒪᔨᐅᕙᒃᑐᑦ ᐱᖁᔭᒥᒃ ᑕᐃᒫᒃ ᑭᒃᑯᑐᐃᓐᓇᑦ ᑐᑭᓯᓇᓱᐊᖅᑐᑦ ᓇᒧᑦ 

ᖃᐅᔨᓇᓱᐊᕈᓐᓇᕐᒪᖔᑕ ᑐᑭᓯᓯᒪᑦᓯᐊᕐᓂᐊᕐᖓᑕ.   ᑐᓴᒐᒃᓴᓂᒃ ᑎᒍᓯᓂᕐᒧᑦ ᑲᓐᖑᓇᕐᑐᓕᕆᓂᕐᒧᓪᓗ 

ᑲᒥᓴᓇᑦ ᖃᕆᓴᐅᔭᒃᑯᑦ ᑐᑭᓯᒋᐊᕐᕕᖏᑦᑕ ᑐᕌᕈᑎᖏᑦ, ᒫᓐᓇ ᓴᓇᔭᐅᕙᓪᓕᐊᓕᑕᐃᓐᓇᕐᒪᑕ ᐊᒻᒪ 

ᐊᑐᐃᓐᓇᕈᕐᓂᐊᓕᕐᑐᑦ ᑭᒃᑯᑐᐃᓐᓇᕐᓄᑦ ᒫᓐᓇᒫᑯᓗᒃᑯᑦ.   

ᐱᕙᓪᓕᐊᔾᔪᓯᖓ 

ᐱᖁᔭᕐᔪᐊᖅ ᓇᓗᓇᐃᖅᓯᓯᒪᕗᖅ ᐊᑐᓂ ᒐᕙᒪᒃᑯᑦ ᑎᒥᖁᑎᖏᑦ ᒪᓕᒐᖃᕐᓂᖏᓐᓂᒃ ᐱᖁᔭᕐᔪᐊᒥᒃ 

ᑎᒃᑯᐊᖅᓯᖁᓪᓗᒋᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒃᖠᕐᓂᕐᒧᑦ ᑲᓐᖑᓇᖅᑐᓂᒃ 

ᑐᑭᒧᐊᒃᑎᑦᑎᔨᐅᓂᐊᖅᑐᒥᒃ ᐱᖃᑦᑕᕐᓗᓂᒋᑦ ᐊᒻᒪ ᑲᒪᒋᖃᑦᑕᕐᓂᐊᕐᓗᓂᒋᑦ ᑐᒃᓯᕋᐅᑎᐅᔪᑦ ᑐᓴᒐᒃᓴᓂᒃ.  

ᑐᒃᓯᕋᐅᑎᐅᔪᑦ ᑐᓴᒐᒃᓴᓂᒃ ᑎᑎᕋᕐᓯᒪᔪᓂᒃ ᐱᔪᒪᓗᑎᒃ ᑎᑎᕋᕐᓯᒪᔭᕆᐊᖃᖅᐳᑦ.  ᑖᒃᑯᐊ ᑐᒃᓯᕋᕐᓂᕐᒧᑦ 

ᑕᑕᑎᕆᐊᖃᖅᑐᑦ ᐊᑐᐃᓐᓇᐅᒐᓗᐊᖅᑎᓪᓗᒋᑦ, ᑐᒃᓯᕋᐅᑎᐅᔪᑦ ᑐᓴᒐᒃᓴᓂᒃ ᐱᔪᒪᓗᑎᒃ 

ᑕᑕᑎᕐᓯᒪᔪᒃᑰᕆᐊᑐᖏᑦᑐᑦ.  ᒪᓕᒐᑐᐊᑦᑎᐊᖅ ᐊᑐᖅᑕᐅᔭᕆᐊᓕᒃ ᑕᒪᒃᑯᐊ ᑐᒃᓯᕋᐅᑏᑦ ᑎᑎᖅᑲᑎᒎᖓᓗᑎᒃ, 

ᐃᓚᓕᐅᓪᓗᒋᑦ ᖃᕆᓴᐅᔭᒃᑯᑦ ᑎᑎᕋᕈᑎᑎᒎᖅᑎᓯᒪᔪᑦ.  ᖃᕆᓴᐅᔭᒃᑯᑦ ᑐᒃᓯᕋᐅᓯᐅᕐᓂᐊᕐᓗᓂ ᖄᒃᑲᓐᓂᐊᒍᑦ 

ᑎᑎᖅᑲᑎᒎᖓᔪᓂᒃ ᐊᑎᓕᐅᖅᓯᒪᔪᓂᒃ ᑐᒃᓯᕌᓕᒃ ᓇᒃᓯᐅᔾᔨᔭᕆᐊᓕᒃ, ᑎᒥᓐᖑᖅᑎᑕᐅᓯᒪᔫᑉ ᒪᓕᒐᓕᐊᖏᑦ 

ᖃᓄᐃᓕᖓᓂᖏᑦ ᒪᓕᒡᓗᒋᑦ.  ᑐᒃᓯᕋᐅᑎᐅᔪᑦ ᑐᓂᔭᐅᕙᒃᐳᑦ, ᐱᖃᓯᐅᑎᓪᓗᒍ $25 ᐊᑭᓕᕆᐊᖃᖅᑐᖅ, 

ᑕᐃᒃᑯᓄᖓ ᑎᒥᐅᔪᓄᑦ ᑐᒃᓯᕋᕐᕕᒋᔭᖏᓐᓄᑦ.  ᐊᑭᓕᕆᐊᑐᖏᑦᑐᓪᓕ ᑕᒪᒃᑯᐊ ᑭᓇᒃᑯᑐᐃᓐᓇᐃᑦ ᓇᖕᒥᓂᖅ 

ᑐᓴᒐᒃᓴᖁᑎᖏᓐᓂᒃ ᑎᑎᕋᖅᑕᐅᓯᒪᔪᓂᒃ ᐱᔪᒪᑎᓪᓗᒋᑦ ᐃᒻᒥᒧᑦ ᑐᕌᖓᔪᓂᒃ. 

ᑕᐃᒪᓕ ᑐᒃᓯᕋᖅᑐᖃᓚᐅᖅᑎᓪᓗᒍ ᑐᓴᒐᒃᓴᓂᒃ ᑎᑎᕋᕐᓯᒪᔪᓂᒃ ᐱᔪᒪᓗᑎᒃ, ᑖᒃᑯᐊ ᒐᕙᒪᒃᑯᑦ ᑎᒥᖁᑎᒋᔭᖏᑦ 

ᓇᓗᓇᐃᕐᓯᔭᕆᐊᖃᖅᑐᑦ ᐃᓗᓐᓇᖏᓐᓂᒃ ᑎᑎᕋᕐᓯᒪᔪᖁᑎᓕᒫᒥᖕᓂᒃ ᑭᐅᔾᔪᑕᐅᔭᕆᐊᖃᖅᑐᓂᒃ 

ᑐᒃᓯᕋᐅᑕᐅᔪᒧᑦ ᐊᒻᒪ ᕿᒥᕐᕈᓗᒋᑦ ᐃᓱᒪᖃᕐᓗᓂ ᓴᖅᑭᑕᐅᓂᐊᕐᓂᒃᓴᖏᓐᓂᒃ ᐅᓪᓗᑦ 30 ᑐᖔᓂ.  

ᕿᒥᕐᕈᓇᓕᖅᑎᓪᓗᒋᑦ ᑎᑎᕋᕐᓯᒪᔪᓂᒃ, ᒐᕙᒪᒃᑯᑦ ᑎᒥᖁᑎᒋᔭᖓᑦ ᐱᓕᕆᓇᓱᒋᐊᖃᖅᑐᖅ ᑐᓂᓯᓇᓱᐊᕐᓗᓂ 

ᑐᒃᓯᕋᓚᐅᖅᑐᒧᑦ ᐊᑕᖏᕋᓱᒡᓗᓂᒋᑦ ᑐᓴᒐᒃᓴᐅᔪᑦ ᑐᒃᓯᕋᖅᑕᐅᓚᐅᖅᑐᑦ ᐊᔪᕐᓇᖏᑦᑕᕌᖓᑦ, ᐊᑕᐅᑦᑎᒃᑯᓪᓗ 

ᐅᐱᒋᓗᒋᑦ ᑕᒪᒃᑯᐊ ᐅᓄᖏᑦᑑᒐᓗᐊᑦ ᒪᓕᒐᕐᓂᒃ ᐊᑐᓐᖏᑲᐃᓐᓇᕈᓐᓇᐅᑎᐅᔪᑦ ᓴᖅᑭᑦᑎᖏᔾᔪᑕᐅᕙᒃᑐᑦ 

ᓇᓗᓇᐃᖅᑕᐅᓯᒪᔪᑦ ᐱᖁᔭᕐᔪᐊᒥ.  ᐃᓚᖏᑦ ᐊᑐᓐᖏᑲᐃᓐᓇᕈᑎᐅᔪᑦ ᓴᖅᑭᑦᑎᖁᓇᒋᑦ ᒪᓕᒐᖅᑎᒍᑦ 

ᓇᓗᓇᐃᖅᑕᐅᓯᒪᕗᑦ ᐊᒻᒪ ᐃᓚᖏᑦ ᐃᓱᒪᕐᓱᕈᑕᐅᓪᓗᑎᒃ.    ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒡᖠᕐᓂᕐᒧᑦ 

ᑲᓐᖑᓇᖅᑐᓂᒃ ᑐᒧᐊᒃᑎᑦᑎᔨᐅᔪᑦ ᐅᖃᐅᑎᔭᐅᒐᔪᒃᐳᑦ ᐃᓱᒪᕐᓱᕐᓗᑎᒃ ᖃᐅᔨᒐᓱᐊᖁᓪᓗᒋᑦ 

ᓴᖅᑭᑦᑕᕆᐊᖃᕐᒪᖔᑦ ᓴᖅᑭᑦᑕᕆᐊᖃᖏᒻᒪᖔᓪᓗᓐᓂᑦ ᑐᓴᒐᒃᓴᐅᔪᖅ ᑐᒃᓯᕋᐅᑕᐅᔪᖅ ᐊᒻᒪ ᑐᑭᓕᐅᕐᓗᒍ 

ᐱᖁᔭᕐᔪᐊᖅ ᑭᐅᓕᖅᑎᓪᓗᒋᑦ ᑐᒃᓯᕋᐅᑕᐅᔪᒥᒃ.  ᒐᕙᒪᒃᑯᑦ ᑎᒥᖁᑎᒋᔭᖏᑦ  ᐊᑐᒐᔪᒃᐳᑦ 

ᐃᓱᒪᕐᓱᕈᓐᓇᐅᑎᒥᖕᓂᒃ ᐃᒡᓗᒌᑦᑎᐊᖁᓪᓗᒋᑦ ᑕᒪᒃᑯᐊ ᑐᒃᓯᕋᖅᑐᑦ ᐱᔪᓐᓇᐅᑎᖏᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ 

ᑎᑎᕋᕐᓯᒪᔪᓂᒃ ᐊᒻᒪ ᐊᑐᓐᖏᑲᐃᓐᓇᕈᓐᓇᓂᐅᔪᑦ ᐱᖁᔭᕐᔪᐊᒥᒃ ᓴᖅᑭᑦᑎᖁᓇᒋᑦ ᑐᓴᒐᒃᓴᓂᒃ ᐊᑐᕐᓗᒍ. 

ᑭᒃᑯᓕᒫᑦ ᐱᔪᓐᓇᐅᑎᖃᖅᐳᖅ ᐊᐱᖅᑯᑎᖃᕈᓐᓇᕐᓂᕐᒥᒃ ᐃᒻᒥᒧᑦ ᑐᕌᖓᔪᓂᒃ.  ᐃᓄᒃ ᖃᐅᔨᒍᓂ ᑐᓴᐅᒪᔾᔪᑏᑦ 

ᒐᕙᒪᒃᑯᑦ ᐸᐸᑕᖓᑦ ᑕᒻᒪᖅᓴᐃᓂᖓᓂᒃ ᑕᒻᒪᖅᓯᒪᓂᖓᓂᒡᓘᓐᓃᑦ, ᑎᑎᕋᖅᓯᒪᔪᒃᑯᑦ ᐊᐱᕆᔪᓐᓇᖅᑐᖅ 

ᑕᐃᓐᓇ ᑕᒻᒪᖅᓴᐃᔪᖅ ᑕᒻᒪᖅᓯᒪᔪᕐᓘᓐᓃᑦ ᐋᖅᑭᒃᑕᐅᖁᓗᒍ.  ᑕᐃᓐᓇ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓ 

ᑕᒪᑐᒥᖓ ᑐᓴᐅᒪᔾᔪᑎᒥᒃ ᐊᓯᔾᔨᖅᓯᔭᕆᐊᖃᕋᓱᒋᓐᖏᒃᑲᓗᐊᖅᐸᑦ, ᐸᐃᑉᐹᖁᑏᑦ ᐃᓗᐊᒍᑦ ᓴᓂᕌᒍᑦ 

ᑎᑎᕋᕈᓐᓇᖅᑐᖅ ᐃᓄᒃ ᑖᓐᓇ ᐊᓯᔾᔨᖅᓯᖁᔨᓚᐅᕐᓂᕋᕐᓗᒍ ᑕᒻᒪᖅᓯᒪᓂᕋᖅᑕᒥᓂᒃ. 

ᐱᔭᒃᓴᖅᑖᖏᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ  

ᐱᖁᔭᕐᔪᐊᖅ ᓴᖅᑭᑦᑎᔭᕆᐊᖃᖅᑎᑦᑎᖕᒪᑦ ᐱᓕᕆᔨᐅᓂᐊᖅᑐᖅ ᖃᐅᔨᒃᑲᐅᑕᐅᓗᓂ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓂᐊᖅᑐᖅ.  ᑲᒥᓴᓇᐅᑉ ᐃᖅᑲᓇᐃᔮᖓ ᐃᒻᒥᒃᑰᕐᓗᓂ 

ᕿᒥᕐᕈᓇᒍᓐᓇᖁᓪᓗᒍ ᐃᓱᒪᓕᐊᕕᓂᕐᓂᒃ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓄᑦ ᑖᓐᓇᓗ ᐃᓄᒃ 

ᐱᐅᒃᓴᓐᖏᓪᓗᓂ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓᑦᑕ ᑭᐅᔾᔪᑖᓂᒃ ᑐᒃᓯᕋᐅᑎᓕᐊᕆᓚᐅᖅᑕᖓᓄᑦ.  

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖅᑐᓕᕆᓂᕐᒧᓪᓗ ᑲᒥᓴᓇ ᐃᒻᒥᒃᑰᖅᖢᓂ ᕿᒥᕐᕈᓇᖃᑦᑕᖅᐳᖅ ᒐᕙᒪᒃᑯᑦ 

ᑎᒥᓐᖑᖅᑎᓯᒪᔭᖏᑦᑕ ᐃᓱᒪᓕᐊᕕᓂᖏᓐᓂᒃ, ᐊᒻᒪᓗ ᐊᑐᓕᖅᑎᑕᐅᒋᐊᑐᓐᖏᑦᑐᓂᒃ 

ᐊᑐᓕᖁᔭᓕᐅᕈᓐᓇᖅᖢᑎᒃ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓᓐᓄᑦ. 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᒪᓕᒐᓕᐅᕐᕕᖕᒧᑦ ᑎᒃᑯᐊᖅᑕᐅᖃᑦᑕᖅᐳᖅ ᑕᓪᓕᒪᓄᑦ 

ᐊᕐᕌᒍᓄᑦ ᓄᑖᓐᖑᕆᐊᖅᑎᑕᐅᔪᓐᓇᕐᓗᓂ.  ᑐᓴᒐᒃᓴᓕᕆᓂᕐᒧᑦ ᐊᒻᒪ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇ 

ᑎᒃᑯᐊᖅᑕᐅᖃᑦᑕᖅᐳᖅ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐃᒻᒥᒃᑰᕋᓗᐊᖅᑎᓪᓗᒍ ᐊᒃᑐᐊᓂᖃᕋᓂ ᒐᕙᒪᐅᔪᓄᑦ.  

ᐃᒻᒥᒃᑰᕆᐊᖃᕐᓂᖓ ᑎᑎᕋᕐᕕᖓᑕ ᐱᒻᒪᕆᐅᕗᖅ ᐅᒃᐱᕆᔭᐅᔪᓐᓇᖁᓪᓗᒍ ᐊᒻᒪ ᑕᑉᐱᕐᓱᐃᖏᓪᓗᓂ 

ᕿᒥᕐᕈᓇᒍᓐᓇᕐᓂᐊᕐᒪᑦ ᒐᕙᒪᒃᑯᑦ ᒪᓕᓕᕋᓗᐊᕐᒪᖔᑕ ᐱᖁᔭᕐᔪᐊᓂᒃ.  ᒫᓐᓇ ᑐᓴᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑎᒃᑯᐊᖅᑕᐅᒃᑲᓐᓂᓚᐅᖅᑐᖅ ᑕᓪᓕᒪᓄᑦ ᐊᕐᕌᒍᓄᑦ ᐊᒃᑑᐸ 2004-ᒥ ᐊᒻᒪᓗ 

ᐊᒃᑑᐸ 2009-ᖑᕋᓱᐊᕐᓂᖓᓄᑦ ᐃᓂᒥᓃᖏᓐᓇᓚᐅᑲᖕᓂᐊᖅᖢᓂ. 

ᓴᓐᖏᓂᐅᔪᑦ ᑐᓂᔭᐅᓯᒪᔪᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒡᖠᕐᓂᕐᒧᑦ ᑲᓐᖑᓇᖅᑐᓂᒃ ᑲᒥᓴᓇᒧᑦ 

ᐃᓗᐊᒍᑦ ᐱᖁᔭᕐᔪᐊᑦ ᐋᖅᑭᒡᓯᖁᓪᓗᒍ ᐊᐃᕙᐅᑕᐅᔪᓂᒃ ᑖᓐᓇ ᐊᑯᓐᓇᖏᕐᓯᔨᐅᓗᓂ ᑲᒥᓴᓇᐅᔪᖅ.  ᑲᒥᓴᓇ 

ᑎᓕᔭᐅᓯᒪᕗᖅ ᕿᒥᕐᕈᓇᖃᑦᑕᖁᔭᐅᓪᓗᓂ ᐃᓱᒪᓕᐅᕈᑎᒋᔭᖏᓐᓂᒃ ᒐᕙᒪᒃᑯᑦ ᑎᒥᖁᑎᒋᔭᖏᑕ ᐊᒻᒪ 

ᐊᑐᓕᖁᔭᓕᐅᖃᑦᑕᕐᓗᓂ “ᐊᖓᔪᖅᑳᖓᓐᓄᑦ” ᒐᕙᒪᒃᑯᑦ ᑎᒥᖁᑎᒋᔭᖓᓐᓄᑦ ᐱᓕᕆᔭᐅᔪᒧᑦ.  ᑕᐃᒪᓕ 

ᐱᓕᕆᐊᖃᖅᑎᓪᓗᒋᑦ ᒐᕙᒪᒃᑯᑦ ᐱᓕᕆᕕᖁᑎᖏᓐᓂᒃ, ᑖᓐᓇ “ᐊᖓᔪᖅᑳᖑᓂᕋᖅᑕᐅᕗᖅ” ᒥᓂᔅᑕᐅᔪᖅ.  

ᐊᓯᖏᓐᓄᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ, “ᐊᖓᔪᖅᑳᖑᓂᕋᖅᑕᐅᔪᖅ” ᓇᓗᓇᐃᖅᑕᐅᖃᑦᑕᖅᐳᖅ 

ᒪᓕᒃᑕᐅᓪᓗᑎᒃ ᐊᑐᐊᒐᐃᑦ.  ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᖅ ᓴᓐᖏᓂᖃᖏᑦᑐᖅ 

ᒪᓕᒃᑎᑦᑎᔭᕆᐊᒃᓴᖅ ᐊᑐᓕᖁᔭᓕᐊᖏᓐᓂᒃ.  ᑭᖑᓪᓕᖅᐹᒥ ᖃᐅᔨᒍᑕᐅᔪᑦ ᓇᓕᐊᖕᓄᑐᐃᓐᓇᖅ ᐱᔾᔪᑕᐅᔪᒧᑦ 

ᓴᖅᑭᑕᐅᖃᑦᑕᖅᐳᑦ ᐊᑐᖅᑕᐅᓪᓗᑎᒃ ᐱᖁᔭᕐᔪᐊᑦ ᓴᖅᑭᑕᐅᖃᑦᑕᖅᐳᑦ ᐊᖓᔪᖅᑳᖓᓐᓄᑦ ᒐᕙᒪᒃᑯᑦ 

ᑎᒥᖁᑎᖓᑦᑕ ᑕᐃᒃᑯᐊᓗ ᑭᐅᔭᕆᐊᖃᕐᖢᑎᒃ ᐊᑐᓕᖁᔭᓕᐊᕆᓯᒪᔭᖏᓐᓄᑦ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐅᓪᓗᐃᑦ 30 ᐊᓂᒍᓚᐅᖏᓐᓂᖏᓐᓂ ᐱᓚᐅᖅᑎᓪᓗᓂᒋᑦ 

ᐊᑐᓕᖁᔭᓕᐊᖑᔪᑦ.  ᐊᖓᔪᖅᑳᖓᑦ ᒐᕙᒪᒃᑯᑦ ᑎᒥᖁᑎᖓᑦᑕ ᓂᕈᐊᕈᓐᓇᖅᐳᖅ ᒪᓕᒍᒪᒍᓂᒋᑦ 

ᐊᑐᓕᖁᔭᓕᐊᖑᓯᒪᔪᑦ, ᐋᒃᑳᕐᓗᓂᒋᓪᓗᓐᓂᑦ, ᐅᕝᕙᓗᓐᓂᑦ ᐊᓯᖏᓐᓂᒃ ᐊᑐᓕᖁᔭᓕᐊᖑᓯᒪᔪᑦ ᐊᑐᕐᓗᓂ 

ᑐᓐᖓᕕᒋᓗᒋᑦ ᑐᓴᒐᒃᓴᐅᔪᑦ ᐊᑐᓕᖁᔭᓕᐊᖑᓯᒪᔪᑦ ᐃᓗᐊᓂᑦᑐᑦ.  ᐃᓱᒪᓕᐅᕈᑎᐅᔪᑦ 

ᑎᑎᕋᖅᑕᐅᓯᒪᔭᕆᐊᖃᖅᐳᑦ ᐊᒻᒪ ᑐᓂᔭᐅᓗᑎᒃ ᑕᒪᒃᑮᖕᓄᑦ ᑐᒃᓯᕋᓚᐅᖅᑐᒧᑦ ᕿᒥᕐᕈᓇᖁᔨᓪᓗᓂ ᐊᒻᒪᓗ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒧᑦ ᑐᓂᓯᓗᓂ ᑎᑎᕋᕐᓯᒪᔪᓂᒃ. 

ᑕᐃᒪᓕ ᐃᒪᓐᓇᐃᓐᓂᖅᐸᑦ ᑭᓇᑐᐃᓐᓇᖅ ᕿᓂᕐᓗᓂ ᑐᓴᒐᒃᓴᒥᒃ ᐊᖏᖃᑎᒋᓯᒪᓐᖏᑕᖓᓂᒃ 

ᐃᓱᒪᓕᐅᕈᑕᐅᓚᐅᖅᑐᒥᒃ ᐊᖓᔪᖅᑳᖓᓐᓄᑦ ᒐᕙᒪᒃᑯᑦ ᑎᒥᖁᑎᖓᑦᑕ, ᑖᒃᑯᐊ ᕿᓂᖅᑐᑦ ᐱᔪᓐᓇᐅᑎᖃᕆᕗᑦ 

ᐊᔪᐃᓐᓇᕆᐊᕈᓐᓇᕐᓂᕐᒥᒃ ᐃᓱᒪᓕᐅᕈᑕᐅᓚᐅᖅᑐᒥᒃ ᓄᓇᕗᑦ ᐃᖅᑲᖅᑐᐃᕕᖓᑎᒍᑦ.  ᐅᓪᓗᒥᒧᑦ ᑎᑭᓪᓗᒍ, 

ᓱᓕ ᐊᔪᐃᓐᓇᕆᐊᖅᑐᖃᓚᐅᕐᓯᒪᖏᑦᑐᖅ ᐃᖅᑲᖅᑐᐃᕕᖕᒧᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᖃᐅᔨᒪᔭᖏᑎᒍᑦ ᐊᒻᒪ ᐃᖅᑲᖅᑐᐃᕕᐅᔪᑦ ᓱᓕ ᐃᓱᒪᓕᐅᓚᐅᖏᑦᑐᑦ ᐊᑐᕐᓗᑎᒃ ᐱᖁᔭᕐᔪᐊᓂᒃ. 

ᐃᓚᒋᓪᓗᒋᑦ ᐱᓕᕆᐊᒃᓴᖏᑕ ᖁᓛᓂ ᓇᓗᓇᐃᖅᑕᐅᓯᒪᔪᑦ, ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᔪᖅ ᐱᓕᕆᐊᒃᓴᖃᖅᐳᖅ ᑲᔪᖏᖅᓴᐅᑎᖃᕐᓂᕐᒥᒃ ᑐᓐᖓᕕᒋᔭᖏᓐᓂᒃ ᐱᖁᔭᕐᔪᐊᑦ 

ᐃᓕᓐᓂᐊᖅᑎᑦᑎᖃᑦᑕᕐᓂᒃᑯᑦ ᑕᖅᑲᒃᑯᓂᖓ.  ᑎᓕᔭᐅᓯᒪᔾᔪᑎᖃᕐᒥᔪᖅ ᑐᓂᓯᖃᑦᑕᕐᓂᕐᒥᒃ ᒐᕙᒪᒃᑯᓐᓄᑦ 

ᐃᓱᒪᒋᔭᖏᓐᓂᒃ ᐅᖃᐅᓯᕆᓗᒋᑦ ᐊᒻᒪ ᐃᒪᓐᓇᐃᖁᔨᓗᓂ ᐅᖃᐅᔾᔨᒋᐊᕈᑎᖃᕈᓐᓇᕐᒥᔪᖅ ᐱᔾᔪᑎᒋᓪᓗᒋᑦ 

ᐱᖁᔭᕐᔪᐊᑦ ᐊᒻᒪ ᐊᓯᖏᑦ ᒐᕙᒪᒃᑯᑦ ᐊᐅᓚᔾᔭᒃᓯᒪᔭᖏᑦ ᐊᒃᑐᐃᓂᖃᖅᑎᓪᓗᒋᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ 

ᐅᕝᕙᓗᓐᓂᑦ ᑐᓂᐅᖅᑲᖅᑕᐅᓂᖏᓐᓄᑦ ᑲᓐᖑᓇᖅᑐᑦ ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᐅᔪᑦ ᐱᓯᒪᔭᐅᔪᑦ ᒐᕙᒪᒃᑯᑦ 

ᑎᒥᖁᑎᖓᓐᓄᑦ. 

2.  ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ 

ᑖᒃᑯᐊ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒡᖠᕐᓂᕐᒧᑦ ᑲᓐᖑᓇᖅᑐᓂᒃ ᐱᖁᔭᕐᔪᐊᖏᑦ ᒪᓕᒐᖃᖅᑎᑦᑎᒋᕗᑦ 

ᓄᐊᑦᑎᓂᕐᒧᑦ, ᐊᑐᕐᓂᕐᒧᑦ ᐊᒻᒪ ᓴᖅᑭᑦᑎᓂᕐᒧᑦ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ ᒐᕙᒪᒃᑯᑦ ᐱᓕᕆᕕᒋᔭᖏᑦ 

ᐊᒻᒪ ᒐᕙᒪᒃᑯᑦ ᑎᒥᖁᑎᒋᔭᖏᑦ.  ᐃᓚᖓ II ᐱᖁᔭᕐᔪᐊᑉ ᓇᓗᓇᐃᕐᓯᓯᒪᕗᖅ ᑭᓱᑦ ᐊᑐᖅᑕᐅᒐᔪᖕᒪᖔᑕ 

ᒪᓕᒐᐃᑦ ᓴᐳᒻᒥᒡᖠᕈᑕᐅᓪᓗᑎᒃ ᐃᒻᒥᒧᑦ ᑐᕌᖓᔪᓂᒃ ᓄᓇᕐᔪᐊᕐᒥ. ᐅᑯᐊ ᐱᖃᓯᐅᑎᓯᒪᓪᓗᑎᒃ: 

• ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᐅᔪᑦ ᓄᐊᑕᐅᔭᕆᐊᖃᓐᖏᓚᑦ ᑭᓯᐊᓂ ᐊᔪᓐᖏᑎᑕᐅᒃᐸᑕ ᐱᖁᔭᕐᔪᐊᑎᒍᑦ 

ᐅᕝᕙᓗᓐᓂᑦ ᐊᖏᖅᑕᐅᓯᒪᒃᐸᑕ ᑖᑦᓱᒧᖓ ᐃᓄᖕᒧᑦ ᐱᔾᔪᑕᐅᔪᒧᑦ 

• ᐃᒻᒥᒧᑦ ᑐᕌᖓᔪᑦ ᑐᓴᐅᒪᔾᔪᑏᑦ, ᐊᔪᕐᓇᓐᖏᑦᑕᕌᖓᑦ, ᑲᑎᖅᓱᖅᑕᐅᔪᓐᓇᖅᐳᑦ ᐃᓄᖕᒥᑦ 

ᑐᓴᐅᒪᔾᔪᑎᓕᕆᓂᕐᒥᒃ ᐱᔾᔪᑎᓕᖕᒥᑦ, ᑕᖅᑳᓐᖓᐅᓐᖏᑦᑐᖅ 

• ᐃᒻᒥᒧᑦ ᑐᕌᖓᔪᑦ ᑐᓴᒐᓴᐅᔪᑦ ᐃᒪᓐᓇᐃᑦᑕᕆᐊᖃᖅᐳᑦ, ᐊᔪᕐᓇᖏᑦᑕᕌᖓᑦ, ᓄᐊᑕᐅᓗᑎᒃ 

ᑖᑦᓱᒪᓐᖓᑦ ᐃᓄᖕᒥᓐᖔᕐᓗᑎᒃ, ᐊᒻᒪ ᐊᓯᖏᓐᓂᓐᖔᖏᓪᓗᑎᒃ; ᐊᒻᒪ ᓄᐊᑕᐅᓂᐊᖅᑎᓪᓗᒋᑦ 

ᐊᓯᖏᓐᓂᑦ ᐃᓅᑉ ᐱᔾᔪᑕᐅᔫᑉ, ᑖᓐᓇ ᐃᓄᒃ ᐱᔾᔪᑕᐅᔪᖅ ᑐᓴᖅᑎᑕᐅᓯᒪᔭᕆᐊᖃᖅᐳᖅ 

ᓄᐊᑦᑎᓂᖏᓐᓂᒃ ᑐᓴᒐᒃᓴᖁᑎᖏᓐᓂᒃ ᐊᒻᒪ ᐱᕕᒃᓴᖃᖅᑎᑕᐅᓗᓂ ᕿᒥᕐᕈᓇᒍᓐᓇᕐᓂᐊᕐᒪᑕ; 

• ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᐅᔪᑦ ᓄᐊᑕᐅᑎᓪᓗᒋᑦ, ᒐᕙᒪᒃᑯᑦ ᑎᒥᖁᑎᒋᔭᖓᑦ ᓄᐊᑦᑎᑎᓪᓗᒍ 

ᑐᓴᒐᒃᓴᓂᒃ ᐅᖃᐅᔾᔨᒋᐊᕆᐊᖃᖅᐳᖅ ᑐᓴᖅᑎᑦᑎᓗᓂ ᑖᑦᓱᒥᖓ ᐃᓄᖕᒥᒃ ᑐᓴᒐᒃᓴᖏᑦ 

ᓄᐊᑕᐅᓂᖏᓐᓂᒃ ᐊᒻᒪ ᐊᑐᖅᑕᐅᓂᐊᕐᓂᖏᓐᓂᒃ ᐊᒻᒪ, ᐊᑐᖅᑕᐅᓂᐊᖅᐸᑦ ᐊᓯᖏᓐᓄᑦ 

ᑐᓴᖅᑎᑕᐅᖕᒥᓗᓂ, ᑖᑦᓱᒪᓐᖔᖅᑐᒥᒡᓗ ᐊᖏᕈᑎᒥᒃ ᐊᑎᓕᐅᕐᓯᒪᔪᒥᒃ ᐱᓗᑎᒃ; 

• ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᐅᔪᑦ ᓄᑕᐅᔪᑦ ᐊᑦᑕᓇᔾᔭᐃᖅᑕᐅᓯᒪᔭᕆᐊᖃᖅᑐᑦ ᐊᒻᒪ ᒐᕙᒪᒃᑯᑦ 

ᑎᒥᖁᑎᒋᔭᖓᑦ ᑲᒪᑦᑎᐊᕆᐊᖃᖅᐳᑦ ᑐᓴᒐᒃᓴᐅᔪᑦ ᐊᑐᐃᓐᓇᐅᑎᑕᐅᖁᓪᓗᒋᑦ ᑭᓯᐊᓂ ᑕᐃᒃᑯᓄᖓ 

ᑐᓴᒐᒃᓴᓂᒃ ᐱᔭᕆᐊᖃᖅᑐᓂᒃ ᐱᔨᑦᓯᖁᓪᓗᒋᑦ ᐅᕝᕙᓗᓐᓂᑦ ᐱᓕᕆᐊᖃᖁᓪᓗᒋᑦ ᐱᓕᕆᐊᒃᓴᖏᓐᓂᒃ 

ᑐᓴᒐᒃᓴᐅᔪᒧᑦ ᓄᐊᑦᑕᐅᔾᔪᑎᒋᓚᐅᖅᑕᖏᓐᓂᒃ. 

• ᐃᒻᒥᒧᑦ ᑐᕌᖓᔪᑦ ᑐᓴᒐᓴᐅᔪᑦ ᓄᐊᑕᐅᑎᓪᓗᒋᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ ᐊᑐᖅᑕᐅᔭᕆᐊᖃᖅᐳᑦ 

ᓄᐊᑕᐅᔾᔪᑎᒋᔭᖓᓄᑦ; ᐊᒻᒪ 

• ᐊᑐᓂ ᑭᓇᒃᑯᑐᐃᓐᓇᐃᑦ ᐱᔪᓐᓇᕆᐊᖃᖅᐳᑦ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ ᑎᒍᒥᐊᖅᑕᐅᔪᓂᒃ 

ᒐᕙᒪᒃᑯᑦ ᑎᒥᖁᑎᖏᓐᓄᑦ ᐊᒻᒪ ᐱᔪᓐᓇᐅᑎᖃᕐᒥᔪᑦ ᑐᒃᓯᕋᕈᓐᓇᕐᓂᕐᒥᒃ ᑕᒻᒪᕐᓯᒪᓇᓱᒋᔭᓂ 

ᐋᖅᑭᒡᑕᐅᖁᓪᓗᒋᑦ. 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᖅ ᓴᓐᖏᓂᖃᖏᑦᑐᖅ ᐃᓗᐊᒍᑦ ᐱᖁᔭᕐᔪᐊᑉ 

ᕿᒥᕐᕈᓇᒋᐊᒃᓴᖅ ᐊᑲᕐᓴᕈᑕᐅᖏᑦᑐᓂᒃ ᐃᒻᒥᒧᑦ ᑐᕌᖓᔪᓂᒃ ᑲᓐᖑᓇᖅᑐᓂᒃ ᓴᖅᑭᑦᑎᓂᖏᓐᓄᑦ ᓯᖁᒥᑦᑎᓗᓂ 

ᐱᖁᔭᕐᔪᐊᒥᒃ ᐅᕝᕙᓗᓐᓂᑦ ᐊᑐᓕᖁᔭᓕᐅᕈᓐᓇᖏᑦᑐᖅ ᖃᓄᖅ ᐱᐅᓯᒋᐊᖅᑕᐅᔪᓐᓇᕐᒪᖔᑦ ᐊᐅᓚᓂᐅᔪᖅ 

ᑕᒪᒃᑯᐊ ᓴᖅᑭᑕᐅᖁᔭᐅᖏᑦᑐᑦ ᓴᖅᑭᑕᐅᑎᑕᐅᖁᓇᒋᑦ. 

ᐱᔪᓐᓇᕐᓂᖅᑖᖅᑎᑕᐅᓯᒪᓪᓚᕆᓐᖏᒃᑲᓗᐊᕐᓗᓂ ᑕᐃᒪᐃᑦᑐᓂᒃ ᕿᒥᕐᕈᓇᖕᓂᕐᓂᒃ, ᑕᐃᒪᐃᒃᑲᓗᐊᖅᑎᓪᓗᒍ, 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐊᖏᖅᓯᒡᒍᔪᖅ ᐅᖃᐱᓘᑎᓂᒃ, 

ᖃᐅᔨᓴᐃᖃᑦᑕᖅᖢᓂᒋᑦ ᐊᒻᒪᓗ ᐊᑐᓕᖁᔭᓕᐅᓲᖑᓪᓗᓂ ᖃᐅᔨᔭᓂ ᒪᓕᑐᐃᓐᓇᖅᖢᓂᒋᑦ.  

ᑕᐃᒪᐃᒃᑲᓗᐊᖅᑎᓪᓗᒍ, ᒐᕙᒪᒃᑯᑦ ᑎᒥᖁᑖ ᐊᑐᓕᖁᔭᓕᐊᖏᓐᓂᒃ ᑭᐅᒋᐊᑐᓐᖏᑦᑐᑦ 

ᐊᑐᓕᖁᔭᓕᐅᕆᐊᑐᓐᖏᑦᑐᓪᓗ. 

 

3.  ᕿᒥᕐᕈᖁᔨᓂᕐᒧᑦ ᑐᒃᓯᕋᐅᑏᑦ 

ᐃᓗᐊᒍᑦ ᓇᓴᐅᑎᖓᑕ 28 ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒡᖠᕐᓂᕐᒧᑦ ᑲᓐᖑᓇᖅᑐᓂᒃ ᐱᖁᔭᕐᔪᐊᖓᓂ, 

ᑭᓇᑐᐃᓐᓇᖅ ᑐᒃᓯᕋᕐᓯᒪᔪᖅ ᑐᓴᒐᒃᓴᓂᒃ ᐱᔪᒪᓗᓂ ᒐᕙᒪᒃᑯᑦ ᑎᒥᖁᑎᖓᓐᓂᒃ, ᐅᕝᕙᓗᓐᓂᑦ ᑕᖅᑳᓐᖓᖅᑐᖅ 

ᐊᒃᑐᖅᑕᐅᑐᐃᓐᓇᕆᐊᖃᖅᑐᖅ ᓴᖅᑭᑕᐅᒃᐸᑕ ᑎᑎᖅᑲᐃᑦ ᒐᕙᒪᒃᑯᑦ ᑎᒥᖁᑎᖓᓐᓄᑦ, 

ᑐᒃᓯᕋᐅᑎᓕᐅᕈᓐᓇᖅᐳᖅ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᑦ ᕿᒥᕐᕈᓇᖁᓗᒍ 

ᐃᓱᒪᓕᐅᕈᑕᐅᓚᐅᖅᑐᖅ ᐱᓪᓗᒍ.   ᑖᒃᑯᐊ ᐱᖃᓯᐅᔾᔨᓯᒪᕗᑦ ᐃᓱᒪᓕᐅᕈᑕᐅᓚᐅᖅᑐᒥᒃ ᓴᖅᑭᑦᑎᔪᒪᓗᑎᒃ 

ᑎᑎᕋᕐᓯᒪᔪᓂᒃ, ᑕᒻᒪᕐᓯᒪᔪᑦ ᐋᖅᑭᒡᑕᐅᖁᓪᓗᒋᑦ ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᐅᔪᑦ, ᐅᖓᕙᕆᐊᕈᑎᐅᔪᑦ ᐊᒻᒪᓗ 

ᐊᑭᓕᕆᐊᖃᖅᑐᑦ.  ᑖᒃᑯᐊ ᐱᔾᔪᑎᖏᑦ ᐃᖏᕐᕋᓂᐅᑉ ᐊᖅᑯᑎᖃᖁᓪᓗᒋᑦ ᕿᒥᕐᕈᓇᒍᓐᓇᕐᓂᐊᕐᒪᑕ ᐊᒻᒪ 

ᐃᒻᒥᒃᑰᖅᑐᒥᒃ ᓇᐅᑦᑎᕐᓱᐊᕆᔭᐅᔪᓐᓇᕐᓂᐊᕐᒪᑕ ᐃᓱᒪᕐᓱᕐᖢᑎᒃ ᐃᓱᒪᓕᐅᕈᑕᐅᔪᑦ ᐊᒻᒪᓗ ᐊᓯᖏᑦ 

ᐃᓱᒪᓕᐅᕈᑕᐅᔪᑦ ᐊᑐᖅᑕᐅᓪᓗᑎᒃ ᐱᖁᔭᕐᔪᐊᑦ. 

ᑐᒃᓯᕋᐅᑎᐅᔪᖅ ᕿᒥᕐᕈᓇᖁᔨᓂᕐᒧᑦ ᑎᑎᕋᕐᓯᒪᔭᕆᐊᖃᖅᐳᑦ ᑐᓂᔭᐅᓗᑎᒃ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑎᑎᕋᕐᕕᖓᓐᓄᑦ.  ᑐᒃᓯᕋᐅᑎᐅᔪᑦ ᓴᖅᑭᑕᐅᔭᕆᐊᖃᖅᐳᖅ ᐅᓪᓗᐃᑦ 30 

ᐊᓂᒍᓚᐅᖏᓐᓂᖏᓐᓂ ᐃᓱᒪᓕᐅᕈᑎᖃᓚᐅᖅᑎᓪᓗᒍ ᒐᕙᒪᒃᑯᑦ ᑎᒥᖁᑎᒋᔭᖓᑦ ᐱᔾᔪᑎᒋᓪᓗᒋᑦ 

ᑐᒃᓯᕋᐅᑎᐅᔪᑦ ᑐᓴᒐᒃᓴᓂᒃ ᐱᔪᒪᓗᑎᒃ.  ᐊᑭᖃᖏᑦᑐᖅ ᑐᒃᓯᕋᐅᑎᐅᔪᖅ ᕿᒥᕐᕈᓇᖁᔨᓂᕐᒧᑦ. 

ᑕᐃᒪᓕ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᖅ ᑐᓂᔭᐅᓐᓂᕈᓂ ᑐᒃᓯᕋᐅᑎᒥᒃ 

ᕿᒥᕐᕈᓇᖁᔨᔪᒥᒃ, ᐱᓕᕆᐊᖃᓕᕋᔭᖅᐳᖅ ᖃᐅᔨᒋᐊᕐᓗᓂ ᑎᑎᕋᕐᓯᒪᔪᖁᑎᐅᔪᑦ ᐱᔾᔪᑕᐅᔪᓂᒃ ᖃᓄᐃᑦᑐᑦ 

ᐃᓚᐅᔭᕆᐊᖃᕐᒪᖔᑕ ᐊᒻᒪ ᐱᓗᓂ ᓇᓗᓇᐃᕐᓯᓯᒪᔪᓂᒃ ᒐᕙᒪᒃᑯᑦ ᑎᒥᖁᑎᖏᓐᓂᖔᖅᑐᒥᒃ.  

ᐃᒪᓐᓇᐃᒐᔪᒃᑐᕐᓕ, ᑲᒥᓴᓇ ᐱᓗᓂ ᐊᔾᔨᖏᓐᓂᒃ ᑐᒃᓯᕋᖅᑑᑉ ᑎᑎᕋᓚᐅᖅᑕᖏᓐᓂᒃ ᑐᓴᒐᒃᓴᓂᒃ ᐱᔪᒪᓗᓂ 

ᐊᒻᒪ ᐊᔾᔨᖏᑦ ᑭᐅᔾᔪᑎᐅᔪᑦ ᑎᑎᕋᕐᓯᒪᔪᑦ ᒐᕙᒪᒃᑯᑦ ᑎᒥᖁᑎᖏᓐᓂᓐᖔᖅᑐᑦ ᐱᓗᓂᒋᑦ ᐊᒻᒪ ᕿᒥᕐᕈᓇᒡᓗᒋᑦ 

ᐊᖏᖃᑎᒌᒍᑕᐅᖏᑦᑐᑦ.  ᐊᑕᐅᒥᐊᕐᓇᑎᒃ, ᑕᒪᓐᓇ ᐊᑐᖅᑕᐅᑎᓪᓗᒍ ᓈᒻᒪᒐᔪᒃᓯᒪᔪᖅ.  

ᑕᐃᒪᐃᒃᑲᓗᐊᖅᑎᓪᓗᒍ, ᐊᑯᓐᓂᖅᓱᖅᑎ ᐊᑐᖅᑕᐅᒐᓗᐊᖅᑎᓪᓗᒍ ᐋᖅᑭᒍᓐᓇᓐᖏᑉᐸᑦ, ᑕᒪᓐᓇ 

ᕿᒥᕐᕈᓇᒃᑕᐅᑦᑎᐊᒃᑲᓐᓂᕆᐊᖃᓕᕋᔭᖅᑐᖅ.  ᑕᐃᒃᑯᐊ ᐃᓚᐅᔪᓕᒫᑦ, ᐃᓚᒋᔭᐅᖃᑕᐅᓗᓂ ᒐᕙᒪᒃᑯᑦ 

ᑎᒥᓐᖑᖅᑎᓯᒪᔭᖓᑦ, ᑎᑎᖅᑲᑎᒎᖓᔪᓂᒃ ᓇᓗᓇᐃᔭᐃᓯᒪᔪᓂᒃ ᑎᑎᕋᐅᓯᖃᕈᓐᓇᖅᑐᑦ ᑐᓐᓂᖅᑯᑕᐅᔪᒃᓴᓂᒃ. 

2006/2007 ᐊᕐᕌᒍᖓᓂ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑎᑎᕋᕐᕕᖓ 

ᐱᖓᓲᔪᖅᑐᓂᒃ ᑲᒪᒋᔭᐅᔭᕆᐊᓕᖕᓂᒃ ᒪᑐᐃᖅᓯᓚᐅᖅᑐᑦ. 

 ᕿᒥᕐᕈᓇᖁᔨᓂᕐᒧᑦ ᑐᒃᓯᕋᐅᑏᑦ (ᐸᐃᑉᐹᓂᒃ ᑕᑯᔪᒪᔾᔪᑏᑦ)  ᒪᕐᕉᒃ 

 ᕿᒥᕐᕈᓇᖁᔨᓂᕐᒧᑦ ᑐᒃᓯᕋᐅᑏᑦ (ᑲᓐᖑᓇᖅᑐᓕᕆᓂᕐᒧᑦ ᑐᕌᖓᔪᑦ) ᐊᑕᐅᓯᖅ 

 ᐊᓯᖏᑦ        ᐱᖓᓱᑦ 

ᕿᒥᕐᕈᓇᖁᔨᓂᕐᒧᑦ ᑐᒃᓯᕋᐅᑏᑦ ᐱᔾᔪᑎᖃᓚᐅᖅᑐᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ 

ᐱᓕᕆᕝᕕᒃ, ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᕝᕕᒃ, ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᑦ 

ᐱᓕᕆᕝᕕᖓᑦ. 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᒪᕐᕉᖕᓂᒃ ᐊᑐᓕᖁᔭᓕᐅᓚᐅᖅᑐᖅ 2006/2007-ᒥ. 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑲᒥᓴᓇᐅᖃᑎᒥᓂᒃ ᑲᑎᒪᖃᑎᖃᕆᐊᖅᑐᓚᐅᖅᑐᖅ 

ᒪᕐᕈᐊᖅᑕᖅᖢᒍ ᑲᓇᑕᐅ ᐃᓗᐊᓂ ᑕᒪᑐᒪ ᐊᕐᕌᒎᑉ ᐃᓗᐊᓂ.  ᐊᒻᒪᓗ, ᐊᑦᒪᓐᓇᒧᑦ ᑲᑎᒪᕕᒡᔪᐊᕐᓂᕐᒧᑦ 

ᖃᐃᖁᔭᐅᓚᐅᕐᒥᔪᖅ ᐅᖃᓪᓚᒋᐊᖅᑐᖁᔭᐅᓪᓗᓂ.  

 

III.  ᕿᒥᕐᕈᓂᖅ ᐊᑐᓕᖁᔭᓂᒃ 

ᐊᑐᓕᖁᔭᖅ 06-024 ᕿᒥᕐᕈᓇᒃᑕᐅᓂᖓ 

ᑕᒪᓐᓇ ᕿᒥᕐᕈᓇᖕᓂᖅ ᐱᒋᐊᓚᐅᖅᓯᒪᔪᖅ ᑐᒃᓯᕋᐅᓯᐅᖅᑐᖅ ᐃᒻᒥᒨᖓᔪᓂᒃ ᑎᑎᕋᖅᑕᐅᓯᒪᔪᓂᒃ ᐱᔪᒪᖕᒪᑦ 

ᐱᔾᔪᑎᓕᖕᓂᒃ ᖃᓄᐃᓕᐅᕐᓂᐅᓚᐅᖅᓯᒪᔪᓂᒃ ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᓱᖓᖅᑎᓪᓗᒍ.  ᑖᓐᓇ 

ᑐᒃᓯᕋᐅᑦ ᑐᕌᖅᑎᓯᒪᓚᐅᖅᓯᒪᔪᖅ ᐊᔾᔨᒌᓐᖏᑦᑐᓄᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓄᑦ, ᐃᓚᓕᐅᖢᒍ 

ᒪᓕᒐᓕᐅᕐᕕᐅᑉ ᑎᑎᕋᕐᕕᖓ, ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ ᐊᒻᒪᓗ ᓄᓇᓕᖕᓂ 

ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᑦ ᐱᓕᕆᕝᕕᖓᓐᓄᑦ.  ᑖᓐᓇ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓᑦ ᑐᒃᓯᕌᓕᐅᖅᑐᒧᑦ 

ᐊᑕᐅᓯᐅᓐᖏᑦᑐᓂᒃ ᑎᑎᖅᑲᖁᑎᓂᒃ ᐊᑐᐃᓐᓇᕈᐃᕕᐅᓚᐅᖅᑐᖅ, ᐃᓚᖏᑦ ᑎᑎᕋᖅᓯᒪᔪᕕᓂᐅᒐᓗᐊᑦ 

ᐲᔭᖅᑕᐅᓯᒪᓪᓗᑎᒃ.  ᑐᒃᓯᕌᓕᐅᖅᑐᖅ ᑭᐅᔭᐅᔾᔪᓯᕐᒥᓂᒃ ᓈᒻᒪᒃᓴᖅᐸᓚᑦᑎᓚᐅᓐᖏᑦᑐᖅ, ᐅᓄᒃᑲᓐᓂᖅᑐᓂᒃ 

ᑎᑎᖅᑲᓂᒃ ᐱᑎᑕᐅᓂᐊᕋᓱᒋᓚᐅᕋᓗᐊᕋᒥ.  ᑕᐃᓐᓇ ᐅᖃᐅᓯᒃᓴᑐᐊᖅ ᐃᒪᐃᓕᖓᔪᖅ, ᒐᕙᒪᒃᑯᑦ 

ᑎᒥᓐᖑᖅᑎᓯᒪᔭᖓᑦ ᐊᑐᑦᑎᐊᓚᐅᕋᓗᐊᕐᒪᖔᖓ ᐱᖁᔭᕐᔪᐊᑉ ᐃᓗᐊᓃᑦᑐᒥᒃ ᓈᓴᐅᑎᓕᖕᒥᒃ 23, 

ᐃᓚᖏᓐᓂᒃ ᑎᑎᖅᑲᑦ ᐃᓗᐊᓃᑦᑑᒐᓗᐊᓂᒃ ᐲᔭᐃᓂᕐᒥᒍᑦ.  ᓈᓴᐅᑎᓕᒃ 23 ᐅᖃᖅᓯᒪᔪᖅ ᒐᕙᒪᒃᑯᑦ 

ᑎᒥᓐᖑᖅᑎᓯᒪᔭᖓᑦ ᓴᖅᑭᑦᑎᔭᕆᐊᖃᓐᖏᓐᓂᖏᓐᓂᒃ ᐱᖓᔪᖓᓐᓂᒃ ᐃᓄᖕᒧᑦ ᐃᓄᖕᓄᓪᓘᓐᓃᑦ 

ᐊᒃᑐᐃᓂᖃᕐᓂᐊᖅᐸᑦ.  ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑎᑎᖅᑲᖁᑎᓕᒫᓂᒃ 

ᓇᓗᓇᐃᖅᑕᐅᓯᒪᔪᓂᒃ ᑭᐅᓂᕋᐃᔪᓂᒃ ᑐᒃᓯᕋᖅᑑᑉ ᐱᔪᒪᔭᖏᓐᓂᒃ ᕿᒥᕐᕈᓇᓚᐅᖅᑐᖅ ᐊᒻᒪᓗ, ᐊᑐᓕᖁᔭᒃᑯᑦ 

ᓴᖅᑭᑕᐅᖁᓚᐅᖅᖢᓂᒋᑦ.  ᑲᒥᓴᓇ ᐅᖃᓚᐅᕐᒥᔪᖅ ᑕᐃᒃᑯᐊ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᑐᒃᓯᕌᖑᔪᒥᒃ 

ᐅᖃᓕᒫᕋᒥᒃ ᐅᓄᓐᖏᓛᖑᔪᓐᓇᖅᑐᓂᒃ ᑐᓂᓯᓂᕋᖅᖢᓂᒋᑦ, ᑕᐃᒪᐃᓐᓂᖓᓄᓪᓗ ᑐᒃᓯᕋᐅᓯᐅᓚᐅᖅᑐᖅ 

ᑭᐅᔭᐅᑦᑎᐊᓐᖏᓐᓇᓱᒋᓂᕋᓚᐅᖅᖢᓂ.  ᓇᐅᒃᑯᑦ ᓇᓗᓈᕿᔪᖅᑕᖃᑐᐊᖅᐸᑦ, ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ 

ᑐᑭᓯᓇᓱᑦᑎᐊᖃᑦᑕᕆᐊᓖᑦ ᑐᒃᓯᕌᖑᔪᒥᒃ ᑕᐃᓐᓇ ᑐᒃᓯᕋᐅᓯᐅᖅᑐᖅ ᐊᐱᕆᓗᒍ, 

ᐃᒪᐃᓕᖓᔪᖃᐃᓐᓈᓚᑐᐃᓐᓇᓐᖏᓪᓗᑎᒃ.  ᑕᐃᓐᓇ ᑐᒃᓯᕋᐅᓯᐅᓚᐅᖅᑐᖅ ᓂᓐᖓᓚᐅᕐᓂᕐᒥᓂᒃ 

ᓇᓗᓇᐃᖅᓯᓚᐅᕐᒥᔪᖅ ᑖᒃᑯᓄᖓ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓄᑦ ᐃᓗᐃᒃᑲᓂᒃ 

ᖃᐃᑦᑎᔭᐅᓚᐅᓐᖏᓐᓂᕐᒥᓄᑦ ᐊᒻᒪᓗ ᐅᓂᒃᑳᕐᕕᐅᑦᑎᐊᓚᐅᓐᖏᓐᓂᕐᒥᓄᑦ ᓱᖕᒪᑦ ᐃᓚᖏᑦ ᑎᑎᖅᑲᖁᑏᑦ 

ᓴᖅᑭᑕᐅᓚᐅᓐᖏᒻᒪᖔᖏᑦ ᐊᒻᒪᓗ ᐊᒥᒐᓗᐊᓚᐅᖅᖢᑎᒃ ᐱᖁᔭᕐᔪᐊᑉ ᐃᓚᐃᓐᓇᖓᓂᒃ ᐊᑐᕐᓂᕐᒪᑕ, 

ᓇᓗᓇᐃᔭᖏᓐᖏᖢᑎᒃ.  ᐅᖃᓚᐅᖅᑐᖅ ᒐᕙᒪᒃᑯᑦ ᑎᒥᖑᖅᑎᓯᒪᔭᖏᑦ ᓇᓗᓇᐃᖅᓯᔭᕆᐊᖃᕐᓂᖏᓐᓂᒃ 

ᓇᓕᐊᒃ ᐊᑐᖅᑕᐅᓪᓗᑎᒃ ᓴᖅᑭᑦᑎᓐᖏᔾᔪᑎᖃᕐᒪᖔᖏᑦ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇ ᐃᒪᐃᓕᖓᓚᐅᖅᑐᖃᐃᖅᑎᑕᐅᓯᒪᓐᖏᓪᓗᓂ. 

ᐊᑐᓕᖁᔭᐃᑦ ᐊᖏᖅᑕᐅᓚᐅᖅᑐᑦ. 

 

ᐊᑐᓕᖁᔭᖅ 06-025 

ᑕᒪᓐᓇ ᐱᔾᔪᑎᒋᓪᓗᒍ, ᑐᒃᓯᕋᐅᓯᐅᖅᑐᖅ ᑐᒃᓯᕌᖃᓚᐅᖅᓯᒪᔪᖅ ᐃᓘᓐᓇᖏᓐᓂᒃ ᑎᑎᖅᑲᓂᒃ, ᑎᑎᖅᑲᕋᓛᓂᒃ, 

ᓱᒃᑲᔪᒃᑰᖅᑎᑕᐅᓯᒪᔪᕕᓂᕐᓂᒃ ᐊᒻᒪᓗ ᖃᕆᓴᐅᔭᒃᑯᑦ ᑎᑎᕋᖅᑕᐅᖃᑦᑕᖅᑐᕕᓂᓕᒫᓂᒃ ᑐᒃᓯᕋᐅᓯᐅᖅᑑᑉ 

ᐊᑎᖓᓂᒃ ᑕᐃᓯᓯᒪᔪᑦ ᐅᕝᕙᓘᓐᓃᑦ ᐃᖅᑲᓇᐃᔮᖓᑕ ᑕᐃᒎᓯᐊᓂᒃ ᑕᐃᓯᓯᒪᔪᑦ, ᐅᓪᓗᖏᓪᓗ 

ᓇᓗᓇᐃᖅᖢᓂᒋᑦ ᐱᕝᕕᒋᔪᒪᔭᓂ.  ᑐᒃᓯᕋᐅᑏᑦ ᒥᓂᔅᑕ ᐊᒡᓘᒃᑲᕐᒧᑦ ᑐᕌᖓᓚᐅᖅᑐᑦ.  ᒐᕙᒪᒃᑯᑦ 

ᑎᒥᓐᖑᖅᑎᓯᒪᔭᖓᑦ ᑎᑎᖅᑲᖁᑎᓂᒃ ᑐᒃᓯᕋᖅᑑᑉ ᑭᓐᖒᒪᔭᖏᓐᓂᒃ ᓇᓂᓕᔪᓐᓇᓚᐅᓐᖏᑦᑐᑦ.  

ᑕᐃᒪᐃᒃᑲᓗᐊᖅᑎᓪᓗᒍ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᓪᓗ ᐊᔾᔨᖏᓐᓂᒃ 

ᑐᒃᓯᕋᐅᓯᐅᖅᑐᕕᓂᖅ, ᐊᒻᒪᓗ ᑕᐃᓐᓇ ᑐᒃᓯᕌᓕᒃ ᐱᑎᑕᐅᔪᓐᓇᓚᐅᖅᖢᓂ.  ᐃᓚᖏᑦ ᑎᑎᖅᑲᑦ 

ᐅᖃᖅᓯᒪᓚᐅᖅᑐᑦ ᒥᓂᔅᑕ ᐊᒡᓘᒃᑲᖅ ᖃᕆᓴᐅᔭᒃᑯᑦ ᐅᖃᓪᓚᖃᑎᖃᖃᑦᑕᕐᓂᕐᒪᑦ ᑐᒃᓯᕋᐅᓯᐅᖅᑑᑉ 

ᒥᒃᓵᓅᖓᔪᓂᒃ ᐊᒻᒪᓗ ᑐᒃᓯᕋᐅᓯᐅᖅᑐᖅ ᐅᖃᓚᐅᖅᖢᓂ ᑕᒪᒃᑯᐊ ᑎᑎᖅᑲᖁᑎᒋᔭᐅᔪᑦ 

ᓇᓂᔭᐅᓪᓗᐊᓚᐅᕐᓂᕋᖅᖢᓂᒋᑦ ᒥᓂᔅᑕᐅᑉ ᑎᑎᖅᑲᖁᑎᖏᓐᓂ.  ᑕᒪᓐᓇ ᐱᔾᔪᑎᒋᓪᓗᒍ, 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑕᒪᑐᒥᖓ ᕿᒥᕐᕈᓇᖁᔨᓕᓚᐅᖅᑐᖅ. 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ, ᐃᓘᓐᓇᖏᑦ ᑎᑎᖅᑲᖁᑏᑦ ᕿᒥᕐᕈᓇᓚᐅᖅᖢᓂᒋᑦ, 

ᐃᓱᒪᓕᐅᓚᐅᖅᓯᒪᔪᖅ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓᑦ ᕿᓂᑦᑎᐊᓚᐅᕐᓂᕋᖅᖢᓂᒋᑦ ᒥᓂᔅᑕᐅᑉ 

ᑎᑎᖅᑲᖁᑎᖏᓐᓂᒃ ᐊᒻᒪᓗ ᑖᒃᑯᓄᖔᖅᑐᓂᒃ ᕿᓂᑦᑎᐊᓚᐅᕐᓂᕋᖅᖢᓂᒋᑦ, ᐃᓚᓕᐅᖢᒋᑦ ᖃᕆᓴᐅᔭᒃᑯᑦ 

ᑎᑎᕋᖅᑕᐅᖃᑦᑕᓚᐅᖅᑐᑦ ᑐᖅᑯᖅᓯᒪᓪᓗᐊᖅᑐᑦ.  ᑕᐃᒪᐃᒃᑲᓗᐊᖅᑎᓪᓗᒍ, ᖃᕆᓴᐅᔭᒃᑯᑦ ᑎᑎᕋᖃᑦᑕᕐᓂᒃᑯᑦ 

ᐱᓕᕆᖃᑦᑕᕐᓂᖅ ᐊᑲᐅᓐᖏᓕᐅᕈᑕᐅᓂᕋᖅᖢᓂᐅᒃ.  ᐅᖃᓚᐅᖅᑐᖅ ᖃᕆᓴᐅᔭᒃᑰᖅᑎᑕᑦ ᑎᑎᖅᑲᑦ 

ᐱᕐᔪᐊᕌᓘᒐᓗᐊᕐᓂᒃ ᐱᕐᔪᐊᖑᖅᑰᔨᓐᖏᑎᑦᑎᓲᑦ, ᐅᖃᐅᓯᖅᑕᐃᑦ ᐊᑐᖅᑕᑦ ᑎᑎᕋᖅᑕᐅᔪᓂ ᐊᒻᒪᓗ 

ᐸᐸᑕᐅᔾᔪᓯᖏᓐᓂ.  ᐲᖅᑕᐅᔪᓐᓇᖅᑐᑦ, ᖃᕆᓴᐅᔭᒃᑯᓪᓗ ᑎᑎᕋᖅᑕᐅᓚᐅᖅᑑᒐᓗᐊᑦ 

ᐱᑕᖃᕈᓐᓃᕈᓐᓇᖅᖢᑎᒃ, ᑕᑯᔭᐅᒃᑲᓐᓂᓚᐅᖅᓯᒪᔪᓐᓃᕐᓗᑎᒃ.  ᐅᖃᒃᑲᓐᓂᓚᐅᕐᒥᔪᖅ ᓇᖕᒥᓂᕆᔭᐅᔪᒃᑯᑦ 

ᖃᕆᓴᐅᔭᒃᑯᑦ ᑎᑎᕋᖅᑕᐅᔪᑦ ᐊᔾᔨᒋᔭᐅᓐᖏᑦᑐᒃᑯᑦ ᑐᖅᑯᖅᑕᐅᓯᒪᖃᑦᑕᕐᒥᖕᒪᑕ, ᒐᕙᒪᒃᑰᖅᑎᑕᐅᔪᑦ 

ᐊᔾᔨᒋᓐᖏᑕᖓᒍᑦ ᑐᖅᑯᖅᑕᐅᖃᑦᑕᕐᒪᑕ.  ᐊᑐᓕᖁᔭᓕᐅᓚᐅᖅᑐᖅ ᓄᓇᕗᑦ ᒐᕙᒪᒃᑯᑦ ᐊᑐᐊᒐᓕᐅᖁᓪᓗᒋᑦ 

ᑐᑭᓯᓇᑦᑎᐊᖅᑐᓂᒃ ᐱᔾᔪᑎᓕᖕᓂᒃ ᖃᕆᓴᐅᔭᒃᑯᑦ ᑎᑎᕋᖃᑦᑕᕐᓂᕐᒥᒃ ᒐᕙᒪᓄᑦ ᑐᕌᖓᔪᓂᒃ 

ᐱᔾᔪᑎᖃᕐᓂᐊᖅᑎᓪᓗᒋᑦ, ᐃᓚᓕᐅᓪᓗᒍ ᐅᖃᐅᓯᕆᔭᐅᑲᑕᖕᓂᖏᑦ ᐱᑐᐃᓐᓇᐅᓐᖏᑦᑐᑦ ᐊᒻᒪᓗ 

ᑐᓴᖅᑕᐅᔭᕆᐊᖃᓐᖏᑦᑐᑦ ᑕᖅᑲᐅᖓ ᖃᕆᓴᐅᔭᒃᑰᖅᑎᑕᐅᖃᑦᑕᕆᐊᖃᓐᖏᓐᓂᖏᑦ.  

VIII.   ᐊᑐᓕᖁᔭᓕᐊᑦ 

ᐊᓂᒍᖅᑐᓂ ᐊᕐᕌᒍᓂ, ᐅᓄᖅᑐᓂᒃ ᐊᑐᓕᖁᔭᓕᐅᖃᑦᑕᕐᓯᒪᕗᖓ ᐊᑕᐅᓯᐊᕐᓇᖏᑦ ᓴᖅᑭᒃᑲᓐᓂᖃᑦᑕᕐᖢᒋᑦ 

ᐅᕝᕙᓗᓐᓂᑦ ᐃᓚᖏᑦ ᐊᑐᓕᖁᔭᓕᐊᕆᒃᑲᓐᓂᖅᐸᒡᖢᒋᑦ.  ᐃᓚᖏᑦ ᐊᑐᓕᖁᔭᓕᐊᖑᔪᑦ ᐊᑯᓂᐅᓂᖅᓴᖅ 

ᐱᓕᕆᔭᐅᔭᕆᐊᖃᖅᑐᑦ ᐱᔾᔪᑎᐅᔪᑦ ᐊᒻᒪ ᐊᑯᓂᑲᓪᓚᒃ ᑭᐅᔭᐅᑦᑎᐊᖁᓪᓗᒋᑦ ᐊᒻᒪ ᐃᓗᐃᑦᑑᓇᕐᓗᒋᑦ.  

ᐃᓚᖏᑦ, ᑭᓯᐊᓂ, ᑭᐅᔭᐅᑲᐅᑎᒋᔪᓐᓇᑦᓯᐊᖅᑐᑦ ᕿᓚᒻᒥᐅᔪᒃᑯᑦ ᐊᒻᒪ ᐃᖅᑲᓇᐃᔭᕆᐊᑐᓗᐊᖏᓪᓗᑎᒃ. 

 

A. ᑲᓐᖑᓇᖅᑐᓕᕆᓂᕐᒧᑦ ᖃᐅᔨᓴᖅᑕᐅᔪᑦ 

ᐅᒃᐱᕈᓱᒃᐳᖓ ᐊᑐᓂ ᐊᕐᕌᒍᑕᒫᕐᓯᐅᑎᓄᑦ ᐅᓂᒃᑳᓕᐊᕆᖃᑦᑕᖅᑕᒃᑲ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 

ᐃᓗᓕᖃᖃᑦᑕᕐᒪᑕ ᐊᑐᓕᖁᔭᓕᐊᓂᒃ ᐅᓄᕐᓂᖅᓴᓂᒃ ᐱᔭᕆᐊᖃᕋᓗᐊᕐᒪᑕ ᑎᒍᓯᒐᓱᐊᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᓕᕆᓂᕐᒧᑦ ᐱᖁᔭᕐᔪᐊᖅ ᓴᓐᖓᒃᑎᑉᐹᓪᓕᖁᓪᓗᒋᑦ ᒪᓕᒐᖏᑦ ᐱᖁᔭᕐᔪᐊᑉ 

ᐃᓗᐊᓂᑦᑐᑦ ᓴᐳᒻᒥᔭᐅᖁᓪᓗᒋᑦ ᐃᒻᒥᒧᑦ ᑐᕌᖓᔪᑦ ᑲᓐᖑᓇᖅᑐᖁᑎᖏᑦ ᓄᓇᕗᒥᐅᑕᐅᔪᑦ.   ᑖᓐᓇ 

ᐱᖁᔭᕐᔪᐊᖅ ᒪᓕᒐᖃᖅᑎᑦᑎᔪᒐᓗᐊᖅ ᐊᒻᒪ ᐊᑐᐊᒐᖃᖅᑎᑦᑎᓪᓗᓂ ᐱᔾᔪᑎᒋᓪᓗᒋᑦ ᓄᐊᑦᓯᓂᖅ, ᐊᑐᕐᓂᖅ 

ᐊᒻᒪ ᓴᖅᑭᑦᓯᓂᖅ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ, ᐊᑐᖅᑕᐅᑎᑦᓯᓂᕐᒧᑦ ᐃᖏᕐᕋᓂᖅᑕᖃᖏᒻᒪᑦ ᐱᖁᔭᕐᔪᐊᖅ 

ᒪᓕᒃᑕᐅᑦᓯᐊᖁᓪᓗᒍ.   ᓴᓐᖏᔪᒃᑯᑦ ᐅᒃᐱᕈᓱᒃᐳᖓ ᐊᖅᑭᒋᐊᕈᑎᖃᕆᐊᖃᕈᓱᒋᓪᓗᒍ ᑭᐅᔭᐅᓂᐊᕐᒪᑦ 

ᐊᖏᔪᑲᓪᓚᖕᒥᒃ ᐃᓚᑰᓂᕆᔭᐅᔪᖅ ᐱᖁᔭᕐᔪᐊᓂ ᐱᔭᕐᓂᖅᑎᑦᓯᓂᐊᕐᒪᑕ ᑭᓇᒃᑯᑐᐃᓐᓇᐃᑦ 

ᐋᖅᑭᒡᑕᐅᖁᔨᓗᑎᒃ ᕿᓂᕈᓐᓇᖁᓪᓗᒋᑦ ᑐᓴᒐᒃᓴᖁᑎᖏᑦ ᓄᐊᑕᐅᔭᕆᐊᖃᕋᑎᒃ ᓄᐊᑕᐅᓐᓂᕐᓗᑎᒃ, 

ᐊᑐᖅᑕᐅᓐᓂᕐᓗᑎᒃ ᐅᕝᕙᓗ ᓴᖅᑭᑕᐅᓐᓂᕐᓗᑎᒃ ᓯᖁᒥᑦᓯᓗᑎᒃ ᐱᖁᔭᕐᔪᐊᒥᒃ.  ᒫᓐᓇᐅᔪᖅ, 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᓴᓐᖏᓂᖏᑦ ᕿᒥᕐᕈᓇᒍᓐᓇᕐᓂᕐᒧᑦ 

ᑭᒡᓕᖃᖅᑎᑕᐅᖕᒪᑕ ᑭᓯᐊᓂ ᕿᒥᕐᕈᓇᖕᓂᕐᒥᒃ ᑎᒍᓯᒐᓱᐊᕐᓂᕐᒧᑦ ᑎᑎᕋᕐᓯᒪᔪᓄᑦ ᐱᔾᔪᑕᐅᔪᓄᑦ.     

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒋᔭᐅᑎᓪᓗᖓ, ᐱᖃᑦᑕᖅᑐᖓ ᑲᓐᖑᓇᖅᑐᓕᕆᓂᕐᒧᑦ 

ᐅᓐᓂᕐᓗᒍᑕᐅᔪᓂᒃ ᐊᒻᒪ ᖃᐅᔨᓴᖃᑦᑕᕐᖢᒋᑦ ᐅᓐᓂᕐᓗᒍᑕᐅᔪᑦ ᐊᒻᒪ ᐊᑐᓕᖁᔭᓕᐅᕐᕕᒋᕙᒡᖢᒋᑦ,  

ᐱᖁᔭᕐᔪᐊᖅᑕᖃᖏᒻᒪᑦ ᐊᑐᖅᑎᑦᑎᔪᒥᒃ ᑎᒥᖁᑎᒋᔭᐅᔪᑦ ᐃᑲᔪᖅᑐᐃᖁᓪᓗᒋᑦ ᖃᐅᔨᓴᐃᓂᕐᒧᑦ ᐊᒻᒪ, ᐃᒻᒪᖄ 

ᐱᓪᓗᐊᑕᐅᓂᖅᓴᐅᔪᖅ, ᒪᓕᒐᖃᖏᒻᒪᑕᓗᓐᓂᑦ ᑕᖅᑲᒃᑯᓄᓐᖔᖅᑐᑦ ᑎᒥᐅᔪᑦ ᑭᐅᔾᔪᑎᒃᓴᖏᓐᓂᒃ 

ᐊᑐᓕᖁᔭᓕᐊᖑᔪᓄᑦ.   ᒪᓕᒐᐃᑦ ᐊᒃᑐᐊᓂᖃᖅᑐᑦ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐃᓗᓕᖃᖏᒻᒪᑕ 

ᕿᒥᕐᕈᓇᖕᓂᕐᒧᑦ ᐃᖏᕐᕋᓂᕐᒧᑦ ᐊᒻᒪ ᐋᖅᑭᒋᐊᕈᑎᖃᕋᑎᒃ ᒪᓕᒍᓐᓂᖅᑐᖃᕐᓂᖅᐸᑦ ᒪᓕᒐᐅᔪᓂᒃ.  ᑖᓐᓇ 

ᐋᒥᑕᐅᕙᓪᓚᐃᓐᓂᕐᒪᑦ ᓯᕗᓪᓕᖅᐹᒥ ᐱᖁᔭᓕᐊᕆᔭᐅᑎᓪᓗᒍ, ᐊᒻᒪ ᐊᑐᓕᖁᔭᓕᐅᖅᐳᖓ 

ᐋᖅᑭᒋᐊᖅᑕᐅᖁᓪᓗᒍ ᐱᖁᔭᕐᔪᐊᖅ ᑕᖅᑲᒃᑯᐊ ᐊᖅᑯᑎᖃᓕᖁᓪᓗᒋᑦ ᑭᐅᓯᔪᓐᓇᕐᓂᐊᕐᒪᑕ 

ᑲᓐᖑᓇᖅᑐᓕᕆᓂᕐᒧᑦ ᓯᖁᒥᑕᐅᔪᓂᒃ ᑎᒥᖁᑎᒋᔭᐅᔪᓂᑦ. 

 

B. ᓄᓇᓖᑦ ᒐᕙᒪᖏᑦ 

ᐊᑐᓕᖁᔭᓕᐊᕆᖃᑦᑕᕐᓯᒪᖕᒥᔭᕋ ᑕᐃᒪᓐᖓᑦ ᐊᕐᕌᒍᑕᒫᓐ ᐅᓂᒃᑳᓕᐅᖃᑦᑕᓕᕋᒪ 

ᑲᒥᓴᓇᓐᖑᖅᑎᑕᐅᓚᐅᖅᑎᓪᓗᖓ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᓄᓇᕗᒥ ᓄᓇᓕᐅᔪᑦ 

ᒐᕙᒪᕆᔭᖏᑦ ᐱᖁᔭᓄᑦ ᐊᒃᑐᐊᖃᓯᐅᑎᔭᐅᓗᑎᒃ ᑎᒍᓯᕐᓂᒧᑦ ᐊᒻᒪ ᑲᓐᖑᓇᖅᑐᓕᕆᓂᕐᒧᑦ 

ᐱᖁᔭᕐᔪᐊᖏᑎᒍᑦ.  ᐱᒻᒪᕆᐅᖕᒪᑦ ᓄᓇᓕᐅᔪᑦ ᑲᑎᒪᔨᖏᑦ ᑭᐅᔪᓐᓇᕆᐊᖃᕐᓂᖏᑦ ᐃᓄᖁᑎᖏᓐᓄᑦ 

ᐊᖅᑯᑎᖃᕐᓗᑎᒃ ᑎᒍᓯᓂᕐᒧᑦ ᑐᓴᒐᒃᓴᓂᒃ ᒪᓕᒐᖏᓐᓂᒃ, ᐊᒻᒪ ᐱᒻᒪᕆᐅᔪᖅ ᓄᓇᓕᐅᔪᑦ ᒐᕙᒪᖏᑦ 

ᒪᓕᒐᖃᖅᑎᑕᐅᔭᕆᐊᖃᖅᑐᑦ ᖃᓄᖅ ᓄᐊᑦᓯᓂᕆᕙᒃᑕᖏᑦ, ᐊᑐᕐᓂᕆᕙᒃᑕᖏᑦ ᐊᒻᒪ 

ᓴᖅᑭᑦᑎᓂᕆᕙᒃᑕᖏᓐᓂᒃ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ ᑭᓇᒃᑯᑐᐃᓐᓇᐃᑦ ᒥᒃᓴᓄᐊᓕᖓᔪᓂᒃ.    

ᓄᓇᓕᖕᓂ ᒐᕙᒪᐅᔪᑦ ᓄᐊᑦᓯᖃᑦᑕᖅᑐᑦ ᐊᒻᒪ ᐱᓯᒪᒃᓯᖃᑦᑕᖅᑐᑦ ᐅᓄᑲᓪᓚᒃᑐᓂᒃ ᑐᓴᒐᒃᓴᓂᒃ ᐃᓄᐃᑦ 

ᑭᓇᒃᑯᑐᐃᓐᓇᐃᑦ ᐃᓅᓯᖏᓐᓂᒃ ᐱᓕᕆᐊᕆᕙᒃᑕᖏᓐᓂᒃ ᐊᐅᓚᑦᓯᓪᓗᑎᒃ ᓄᓇᓕᐅᑉ ᐃᓗᐊᓂ.  ᐊᑐᓂ 

ᒐᕙᒪᐅᔪᑦ ᐊᒡᒍᖅᑐᕐᓯᒪᓂᖏᓐᓂ ᑲᓇᑕᒥ, ᑭᑭᓪᓗᒋᑦ ᓄᓇᕗᑦ, ᓄᓇᑦᓯᐊᖅ, ᔪᑳᓐ, ᓂᐅᐳᕌᓐᓱᕕᒃ ᐊᒻᒪ ᐳᕆᓐᔅ 

ᐃᐊᑦᕗᐊᑦ ᐊᐃᓚᓐ ᐱᖁᔭᖃᓕᕐᒪᑕ ᑭᐅᓯᔾᔪᑕᐅᓂᐊᖅᑐᓂᒃ ᑎᒍᓯᓂᕐᒧᑦ ᐊᒻᒪ ᑲᓐᖑᓇᖅᑐᑦ 

ᑲᒪᒋᔭᐅᓂᖏᓐᓄᑦ ᓄᓇᓕᑦ ᒐᕙᒪᖏᑕ ᐃᓗᐊᓂ.   ᑭᒡᒍᓯᐅᓚᐅᖅᑐᒥ ᑭᖑᓂᑦᑎᓐᓂ 

ᐅᓂᒃᑳᓕᐊᕆᓚᐅᖅᑕᓐᓄᑦ, ᓄᓇᕗᑦ ᒐᕙᒪᒃᑯᖏᑦ ᐅᖃᕐᓯᒪᔪᑦ ᓄᓇᓕᑦ ᒐᕙᒪᖏᑦ ᒪᓕᒐᖃᖅᑎᑕᐅᖕᒪᑕ 

ᑲᓇᑕᐅᑉ ᒐᕙᒪᒃᑯᖏᓐᓂᑦ ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᐃᑦ ᓴᐅᒻᒥᔭᐅᓂᖏᓐᓄᑦ ᐊᒻᒪ ᐅᐊᔭᒨᖅᑐᑦ ᑎᑎᖅᑲᐃᑦ 

ᐱᖁᔭᕐᔪᐊᖏᑎᒍᑦ, ᑕᐃᒪᐃᒻᒪᑦ ᐱᖁᔭᕐᔪᐊᖃᕆᐊᖃᖏᑦᑐᑦ ᑕᒪᑐᒧᖓ ᑭᐅᓯᔾᔪᑕᐅᓂᐊᕐᓗᓂ ᐱᔾᔪᑕᐅᔪᓄᑦ 

ᓄᓇᓕᑦ ᒐᕙᒪᖏᓐᓂ.  ᑖᑦᓱᒧᖓ, ᐊᖏᖃᑎᖃᖏᑦᑐᖓ.   ᑲᓇᑕᐅᑉ ᒐᕙᒪᒃᑯᖏᓐᓂᑦ ᐃᒻᒥᒧᑦ ᑐᕌᖓᔪᑦ 

ᑐᓴᒐᒃᓴᐃᑦ ᓴᐅᒻᒥᔭᐅᓂᖏᓐᓄᑦ ᐊᒻᒪ ᐅᐊᔭᒨᖅᑐᑦ ᑎᑎᖅᑲᐃᑦ ᐱᖁᔭᕐᔪᐊᖏᑦ ᐊᑐᖅᑕᐅᕗᑦ ᒪᑯᓄᖓ 

“ᓂᐅᕐᕈᑎᖃᕐᖢᑎᒃ ᐱᓕᕆᐊᖃᖅᐸᒃᑐᓄᑦ” ᑭᓯᐊᓂ ᐊᒻᒪ ᓄᓇᓕᖕᓂ ᒐᕙᒪᐅᔪᑦ ᑕᑯᓐᓇᖅᑕᐅᕙᖏᒻᒪᑕ 

“ᓂᐅᕐᕈᑎᖃᕋᓱᐊᖅᑐᑎᑐᑦ ᐱᓕᕆᐊᖃᖅᑐᑎᑐᑦ”.  ᐊᒻᒪᓗ ᑖᓐᓇ ᑲᓇᑕᐅᑉ ᒐᕙᒪᒃᑯᖏᓐᓂᑦ ᐃᒻᒥᒧᑦ 

ᑐᕌᖓᔪᑦ ᑐᓴᒐᒃᓴᐃᑦ ᓴᐅᒻᒥᔭᐅᓂᖏᓐᓄᑦ ᐊᒻᒪ ᐅᐊᔭᒨᖅᑐᑦ ᑎᑎᖅᑲᐃᑦ ᐱᖁᔭᕐᔪᐊᖅ ᐊᑐᖅᑕᐅᖏᑦᑐᖅ 

ᓴᐳᒻᒥᒡᓯᕈᑕᐅᓗᓂ ᑐᓴᒐᒃᓴᖁᑎᖏᓐᓂᒃ ᓄᓇᓕᖕᓂ ᒐᕙᒪᔪᑦ ᐃᖅᑲᓇᐃᔭᖅᑎᖏᓐᓄᑦ.  ᐊᒻᒪᓗ ᑭᖑᓪᓕᖅᐹᒥ, 

ᑲᓇᑕᐅᑉ ᒐᕙᒪᒃᑯᖏᓐᓂᑦ ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᐃᑦ ᓴᐅᒻᒥᔭᐅᓂᖏᓐᓄᑦ ᐊᒻᒪ ᐅᐊᔭᒨᖅᑐᑦ ᑎᑎᖅᑲᐃᑦ 

ᐱᖁᔭᕐᔪᐊᖓᑦ  ᑭᐅᓯᓯᒪᔪᖅ ᑭᓯᐊᓂ ᑲᓐᖑᓇᖅᑐᓕᕆᓂᕐᒧᑦ ᑐᕌᒐᔪᓄᑦ.   ᑭᐅᓯᓯᒪᖏᑦᑐᖅ 

ᐱᔪᓐᓇᐅᑎᖏᓐᓂᒃ ᑭᓇᒃᑯᑐᐃᓐᓇᐃᑦ ᑎᒍᓯᒐᓱᐊᖅᑎᓪᓗᒋᑦ ᑎᑎᕋᕐᓯᒪᔪᖁᑎᖏᓐᓂᒃ ᓄᓇᓕᐅᔪᑦ ᒐᕙᒪᖏᑕ.  

ᑕᐃᒪᐃᒻᒪᑦ ᐊᑐᓕᖁᔭᓕᐊᒃᑲ ᓱᒃᕋᓐᖏᓚᒃᑲ ᐊᐅᓚᔾᔭᐃᒋᐊᖁᓪᓗᒋᑦ ᓄᓇᓕᑦ ᒐᕙᒪᖏᑦ 

ᒪᓕᒐᖃᖅᑎᑕᐅᖁᓪᓗᒋᑦ ᐊᒻᒪ ᐊᑐᐊᒐᖃᖁᓪᓗᒋᑦ ᒪᑐᐃᖓᑦᓯᐊᕈᑎᖃᕈᓐᓇᕐᓂᐊᕐᒪᑕ ᓄᓇᓕᑦ 

ᑎᑎᕋᖁᑎᖏᓐᓂᒃ ᐊᒻᒪ ᑭᐅᖃᑦᑕᕈᑎᒃᓴᖏᓐᓂᒃ ᐱᒻᒪᕆᐅᔪᓄᑦ ᑲᓐᖑᓇᖅᑐᓕᕆᓂᕐᒧᑦ ᐱᔾᔪᑕᐅᔪᓂᒃ 

ᐃᓗᐊᓂ ᓄᓇᓕᐅᔪᑦ ᒐᕙᒪᖏᑕ.   ᐃᒻᒪᖄ ᒥᑭᓐᓂᖅᓴᐅᒐᔭᖅᑐᖅ ᐱᖁᔭᕐᔪᐊᒥᑦ.  

ᐱᖁᓯᐅᔾᔭᐅᑐᐃᓐᓇᕐᓗᑎᒡᓗᓐᓂᑦ ᓄᓇᓕᖕᓂ ᒐᕙᒪᐅᔪᑦ ᐃᓗᐊᒍᑦ “ᒐᕙᒪᒃᑯᑦ ᑎᒥᖁᑎᖏᓐᓄᑦ” ᐃᓗᐊᓂ 

ᒪᓕᒐᕋᓛᖏᑕ ᐊᑖᒍᑦ ᑎᒍᓯᕐᓂᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒡᓯᕐᓂᒧᑦ ᑲᓐᖑᓇᖅᑐᓂᒃ ᐱᖁᔭᕐᔪᐊᑎᒍᑦ. 

ᑭᓯᐊᓂᓕ ᐅᒃᐱᕈᓱᒃᑐᖓ ᓄᓇᓕᑦ ᒐᕙᒪᖏᑦ, ᒐᕙᒪᐅᓪᓗᑎᒃ, ᐊᑐᖃᑦᑕᕆᐊᖃᖅᑐᑦ ᒪᓕᒃᓯᒪᔪᐃᓐᓇᐅᓗᑎᒃ 

ᑐᑭᒧᐊᒍᑎᓂᒃ ᐊᒻᒪ ᐃᒻᒥᒃᑰᖅᑐᒃᑯᑦ ᓇᐅᑦᑎᕐᓱᖅᑎᖃᕐᓗᑎᒃ ᐊᔾᔨᒌᒥᒃ ᑎᒍᓯᔪᓐᓇᕐᓂᖃᕐᓂᐊᕐᒪᑕ ᑐᓴᒐᒃᓴᓂᒃ 

ᐊᒻᒪ ᑲᓐᖑᓇᖅᑐᓄᑦ ᒪᓕᒐᖃᕐᓗᑎᒃ ᓄᓇᓕᑦ ᒐᕙᒪᖏᑦ ᓄᓇᕗᑦ ᐃᓗᐊᓂ. 

 

C. ᑲᑎᒪᔨᑦ ᐊᒻᒪ ᐊᖏᖃᑎᒌᒍᓐᓇᐃᓪᓕᔪᖃᖅᑎᓪᓗᒍ ᐊᑯᓐᓂᕐᓱᖅᑎᑦ ᑲᑎᒪᔨᖏᑦ 

ᒐᕙᒪᒃᑯᑦ ᑎᓕᓯᕙᒃᐳᑦ ᐅᓄᖅᑐᓂᒃ ᐱᓕᕆᐊᒃᓴᐅᔪᓂᒃ ᑲᑎᒪᔨᐅᔪᓄᑦ ᐊᒻᒪ 

ᐊᖏᖃᑎᒌᒍᓐᓇᐃᓪᓕᔪᖃᖅᑎᓪᓗᒍ ᐊᑯᓐᓂᕐᓱᖅᑎᑦ ᑲᑎᒪᔨᖏᓐᓄᑦ ᐃᖅᑲᓇᐃᔭᖅᑎᐅᖏᑦᑐᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ.  ᑖᒃᑯᐊ ᑲᑎᒪᔨᐅᔪᑦ ᐊᒻᒪ ᐊᑯᓐᓂᕐᓱᖅᑎᑦ ᑲᑎᒪᔨᖏᑦ ᒪᓕᒃᓯᒪᕆᐊᖃᖅᑐᑦ 

ᑎᒍᓯᓂᕐᒧᑦ ᑐᓴᒐᓴᒃᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᖁᔭᕐᔪᐊᐊᖓᓐᓂᒃ, ᑭᓯᐊᓂᓕ 

ᐱᔾᔪᑎᒋᓪᓗᒋᑦ ᑲᑎᒪᔨᖏᑦ ᐃᖅᑲᓇᐃᔭᖅᑎᒋᔭᐅᖏᒻᒪᑕ ᒐᕙᒪᒃᑯᓐᓄᑦ, ᐃᓱᒪᓗᒍᑎᑕᖃᖅᑐᖅ 

ᑎᑎᕋᕐᓯᒪᔪᖁᑎᖏᑦ ᓴᐳᒻᒥᔭᐅᑦᑎᐊᖏᓐᓂᖏᓐᓄᑦ, ᑕᒪᕐᒥᒃ ᐊᒃᑐᐊᓂᖃᖅᑐᑦ ᑎᑎᖅᑲᓄᑦ ᒪᓕᒃᓗᒋᑦ 

ᐊᖏᖅᑕᐅᓯᒪᔪᑦ ᑎᑎᖅᑲᑦ ᒥᐊᓂᕆᔭᐅᓂᖏᓐᓄᑦ ᒪᓕᒐᐃᑦ ᐊᔾᔨᒌᓕᖅᑎᑕᐅᓯᒪᒧᑦ ᐊᒻᒪ ᓴᐳᒻᒥᔭᐅᓂᖏᑎᒍᑦ 

ᐃᒻᒥᒧᑦ ᑐᕌᖓᒧᑦ ᑐᓴᒐᒃᐅᔪᑦ ᐃᓗᐊᓂᑐᐃᓐᓇᕆᐊᖃᖅᑐᑦ ᑎᑎᕋᕐᓯᒪᔪᖁᑎᒋᔭᐅᔪᑦ.   

• ᖃᓄᐃᓕ ᐱᓕᕆᐊᒃᓴᖃᖅᐸᑦ ᑭᓇᒃᑯᑐᐃᓐᓇᐃᑦ ᑎᒃᑯᐊᖅᑕᐅᓯᒪᔪᑦ ᒐᕙᒪᒃᑯᑦ ᑲᑎᒪᔨᖏᓐᓄᑦ ᐊᒻᒪ 
ᐊᑯᓐᓂᕐᓱᖅᑎᖏᓐᓄᑦ ᐊᖏᖃᑎᒌᒍᓐᓇᐃᓕᔪᖃᖅᑎᓪᓗᒍ? 

• ᖃᓄᐃᑦᑐᓂᒃ ᐱᓕᕆᐊᒃᓴᖃᖅᐸᑦ ᑎᑎᕋᖅᑕᐅᖃᑦᑕᖅᑐᑦ ᐱᔾᔪᑎᒋᓪᓗᒋᑦ? 

• ᖃᓄᐃᑦᑐᓂᒃ, ᐱᑕᖃᖅᐸᑦ, ᐊᑐᐊᒐᖃᖅᐸᑦ ᑲᒪᒋᔭᐅᑦᓯᐊᕐᓂᐊᕐᒪᑕ ᑎᑎᖃᖁᑎᒋᔭᐅᔪᑦ 
ᒥᐊᓂᕆᔭᐅᓗᑎᒃ ᐊᒻᒪ ᖃᓄᐃᑦᑐᓂᒃ ᓴᐳᒻᒥᒡᓯᐅᑎᖃᖅᐸᑦ ᐃᒻᒥᒧᑦ ᑐᕌᖓᔪᓂᒃ ᑲᓐᖑᓇᖅᑐᓂᒃ?  

• ᐱᓯᒪᒃᓯᖃᑦᑕᖅᐹᓐ ᓇᖕᒥᓂᖅ ᑎᑎᖅᑲᖁᑎᖏᓐᓂᒃ ᐊᒻᒪ ᓇᖕᒥᓂᖅ ᑐᖅᑯᐃᕕᖃᖅᐹᓐ ᑎᑎᖅᑲᓄᑦ, 
ᓯᓚᑖᓂ ᒐᕙᒪᒃᑯᑦ ᒥᐊᓂᕐᓯᔾᔪᑎᖏᑎᒍᓐ? 

ᑖᒃᑯᐊᓕᒫᑦ ᐊᐱᖅᑯᑎᑦ ᑭᐅᔭᐅᔭᕆᐊᖃᕐᓂᐊᖅᑐᑦ ᖃᓄᐃᑐᐃᓐᓇᖅ. ᑕᐃᒪᐃᒻᒪᑦ ᐊᑐᓕᖁᔭᓕᐅᒃᑲᓐᓂᖅᐳᖓ 

ᐱᖁᔭᕐᔪᐊᖅ ᐋᖅᑭᒋᐊᖅᑕᐅᖁᓪᓗᒍ ᓇᓗᓇᐃᕐᓯᓯᒪᓕᕐᓂᐊᕐᒪᑦ ᑭᓇᒃᑯᑐᐃᓐᓇᐃᑦ ᑎᒃᑯᐊᖅᑕᐅᔪᑦ ᒐᕙᒪᒃᑯᑦ 

ᑎᒥᖁᑎᖏᓐᓄᑦ ᐊᑐᖃᑦᑕᖁᓪᓗᒋᑦ ᐱᖁᔭᕐᔪᐊᒥᒃ ᑎᒃᑯᐊᖅᑕᐅᓂᖓᓂᑦ.  ᑕᐃᒪᓐᓇ ᑎᒃᑯᐊᖅᑕᐅᔪᑦ 

ᑲᒪᒋᔭᒃᓴᖃᓕᕋᔭᕐᒪᑕ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐊᔾᔨᖓᓂᒃ ᐱᔾᔪᑎᒋᓪᓗᒋᑦ ᓄᐊᑦᓯᕐᓂᒧᑦ, ᐊᑐᕐᓂᕐᒧᑦ 

ᐊᒻᒪ ᓴᖅᑭᑦᑎᓂᕐᒧᑦ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ.  ᑕᒪᓐᓇ ᓇᓗᓇᐃᕐᓯᒐᔭᖅᑐᖅ ᑎᑎᕋᖅᑕᐅᓯᒪᔪᓂᒃ 

ᑎᒃᑯᐊᖅᑕᐅᓯᒪᔪᓄᑦ ᐊᒻᒪ ᑎᑎᕋᖁᑎᖏᑦ ᓴᓇᔭᐅᕙᒃᑐᑦ ᑲᑎᒪᔨᐅᖃᑕᐅᔪᑦ ᐱᓪᓗᒋᑦ ᐊᒻᒪ ᐱᓕᕆᕕᐅᔪᑦ 

ᒪᓕᒃᓯᒪᖃᑦᑕᖁᓪᓗᒋᑦ ᑎᒍᓯᒐᓱᐊᓂᕐᒧᑦ ᑐᓴᒐᒃᓴᓂᒃ ᑐᒃᓯᕋᕐᕕᐅᔭᕆᐊᖃᕐᓂᕐᒧᑦ. 

ᐊᑐᓕᖁᔭᓕᐅᒃᑲᓐᓂᖅᐳᖓ ᐱᓕᕆᐊᖃᖁᓪᓗᒋᑦ ᓴᓇᓂᐊᕐᒪᑕ ᐊᑐᐊᒐᕐᓂᒃ ᐊᑐᖅᑕᐅᓂᐊᖅᑐᓂᒃ 

ᑲᑎᒪᔨᓕᒫᓄᑦ ᐊᒻᒪ ᑎᒥᐅᔪᑦ ᐱᓕᕆᕕᖁᑎᖏᓐᓄᑦ ᓴᓇᖁᓪᓗᒋᑦ ᒪᓕᒐᐅᓂᐊᖅᑐᓂᒃ 

ᑲᒪᒋᔭᐅᑦᑎᐊᕈᓐᓇᕐᓯᓂᐊᕐᒪᑕ ᑎᑎᖅᑲᖁᑎᒋᔭᐅᔪᑦ ᓴᓇᔭᐅᕙᒃᑐᑦ ᑕᐃᒃᑯᓄᖓ.  ᑖᒃᑯᐊ ᐱᖃᓯᐅᔾᔨᓗᑎᒃ 

ᐊᑐᐊᒐᓂᒃ ᑐᖅᑯᐃᓯᔾᔪᑕᐅᕙᖕᓂᐊᕐᒪᑕ ᐊᑦᑕᓇᔾᔭᐃᕐᓯᒪᓗᒋᑦ ᑎᑎᕋᕐᓯᒪᔪᑦ, ᐊᒻᒪ ᐱᓯᒪᒃᓯᓂᕐᒧᑦ ᐊᒻᒪ 

ᓱᕋᑦᑎᓯᓂᕐᒧᑦ ᒪᓕᒐᐅᔪᑦ ᐊᒻᒪᓗ ᐊᑐᐊᒐᓂᒃ ᑐᑭᒧᐊᒃᑎᑦᓯᔾᔪᑕᐅᕙᒃᑐᓂᒃ ᖃᓄᐃᓕᔭᐅᓂᐊᕐᒪᖔᑕ 

ᑎᑎᕋᖁᑎᒋᔭᐅᔪᑦ ᑭᓇᒃᑯᑐᐃᓐᓇᕐᓄᑦ ᑲᑎᒪᔨᐅᖃᑕᐅᔪᓄᑦ ᑲᑎᒪᔨᐅᓂᖓᑦ ᐃᓱᓕᑎᓪᓗᒋᑦ ᐅᕝᕙᓗ 

ᓄᖅᑲᑐᐃᓐᓇᖅᑎᓪᓗᒋᑦ ᑲᑎᒪᔨᐅᖃᑕᐅᓂᕐᒥᖕᓄᑦ. 

 

D. ᒪᑐᐃᖓᓂᖏᑦ ᑳᓐᑐᕌᓄᑦ ᐃᓗᓕᖏᑦ 

ᐱᔾᔪᑕᐅᔪᖅ ᓴᖅᑭᖃᑦᑕᐃᓐᓇᖅᑑᔭᖅᑐᖅ ᓄᓇᕗᒥ ᐃᓱᒪᓗᒍᑕᐅᔪᖅ ᖃᓄᖅ ᒐᕙᒪᒃᑯᑦ ᑳᓐᑐᕌᓂᒃ 

ᑐᓂᓯᕙᖕᒪᖔᑕ ᐊᒻᒪ ᖃᓄᖅ ᒐᕙᒪᒃᑯᑦ ᑮᓇᐅᔭᖁᑎᖏᑦ ᐊᑐᖅᑕᐅᕙᖕᒪᖔᑕ.  ᑕᖅᑲᒃᑯᐊ ᑐᓴᕈᒪᔪᑦ ᑭᓇᒃᑯᑦ 

ᒐᕙᒪᒃᑯᓐᓂᑦ ᑳᓐᑐᕌᓂᒃ ᐱᕙᖕᒪᖔᑕ ᐊᒻᒪ ᖃᓄᑦᓯᑖᓚᓂᒃ ᐊᑭᓕᕐᓱᖅᑕᐅᖕᒪᖔᑕ.  

ᑕᐃᒪᐃᑦᓴᐃᓐᓇᖅᑑᔭᖅᑐᒐᓗᐊᖅ ᐃᖏᕐᕋᓂᖓ ᐊᕐᕌᒍᐃᑦ ᐊᓂᒍᕐᓯᒪᓕᖅᑐᑦ ᓯᕗᒧᐊᒃᑎᑕᐅᑦᓯᐊᖁᓪᓗᒍ 

ᒪᑐᐃᖓᓂᖓᑦ ᑳᓐᑐᕌᑦᒥᒃᓴᓄᑦ ᐊᒻᒪ ᖃᓄᖅ ᑐᓂᔭᐅᕙᖕᒪᖔᑕ, ᑭᓯᐊᓂᓕ ᓱᓕ ᐱᐅᓯᒋᐊᕐᕕᒃᓴᖃᖅᑐᑦ.  

ᑕᒪᓐᓇ ᐋᓐᓚᐅᖏᑦᑐᖅ ᐱᔾᔪᑎ ᓄᓇᕗᒧᑦ.  ᑕᒪᓐᓇᑦᑕᐅᖅ ᑕᐃᒪᐃᔾᔪᑕᐅᔪᖅ ᑲᓇᑕᓕᒫᒥ ᐊᒻᒪ 

ᑕᐃᒪᐃᓕᕙᓪᓕᐊᑐᐃᓐᓇᖅᑐᑦ ᐅᓄᖅᑐᓄᑦ, ᒐᕙᒪᒃᑯᑦ ᒪᑐᐃᖓᓂᖅᓴᐅᕙᓪᓕᐊᑐᐃᓐᓇᓕᖅᑐᑦ 

ᑳᓐᑐᕌᖃᑦᑕᖅᑕᖏᑕ ᒥᒃᓴᓄᑦ.  ᑕᐃᒪᓐᓇ ᓇᓗᓇᐃᖅᑕᐅᓯᒪᖃᑦᑕᕐᒪᑕ ᓗᒃᑖᖅ ᐋᓐ ᑭᕗᐊᑭᖓᓐᒧᑦ, 

ᐋᓐᑎᐅᕆᔪᒥ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑭᖑᓪᓕᖅᐹᒥ ᐊᕐᕌᒍᑕᒫᕐᓯᐅᒻᒧᑦ 

ᐅᓂᒃᑳᕆᓚᐅᖅᑕᖓ ᑭᖑᓪᓕᖅᐹᒥ: 

ᐱᔪᓐᓇᐅᑎᑦ ᑭᓇᒃᑯᑐᐃᓐᓇᕐᓄᑦ ᑎᒍᓯᓂᕐᒧᑦ ᒐᕙᒪᒃᑯᑦ ᑎᒍᒥᐊᖅᑕᖏᓐᓂᒃ 
ᑎᑎᖅᑲᖁᑎᓂᒃ ᐊᑑᑎᖃᖅᐳᑦ ᑕᒪᒃᑯᐊ ᓂᕈᐊᖅᑕᐅᓯᒪᔪᑦ ᐊᒻᒪ ᑎᒃᑯᐊᖅᑕᐅᓯᒪᔪᑦ 
ᐱᓕᕆᔨᐅᔪᑦ ᑭᐅᔪᓐᓇᖁᓪᓗᒋᑦ ᐃᓄᖁᑎᖏᓐᓄᑦ ᐱᔨᑦᓯᖅᑕᖏᓐᓄᑦ.  ᑖᓐᓇ ᓱᓕᔪᖅ 
ᐃᓗᓕᑯᓗᔭᖏᓐᓄᑦ ᒐᕙᒪᒃᑯᑦ ᐊᑭᓕᕐᓱᖃᑦᑕᖅᑕᖏᑕ ᐊᒻᒪ ᐱᔪᓐᓇᐅᖏᓐᓄᑦ ᑕᖅᑲᒃᑯᐊ 
ᕿᒥᕐᕈᓇᒍᓐᓴᕐᓗᑎᒃ ᖃᓄᖅ ᑖᒃᓯᓄᑦ ᐊᑭᓕᐅᑕᐅᓂᑯᑦ ᑮᓇᐅᔭᐃᑦ ᐊᑭᓕᕐᓱᕈᑕᐅᓕᕐᒪᖔᑕ.  
ᑕᐃᒪᓕ ᒐᕙᒪᒃᑯᑦ ᑎᒥᖁᑎᖏᑦ ᐊᑐᖅᑎᓪᓗᒋᑦ ᑭᓇᒃᑯᑐᐃᓐᓇᕐᓂᒃ ᐅᕝᕙᓗᓐᓂᑦ 
ᑲᒻᐸᓂᐅᔪᓂᒃ ᓇᖕᒥᓂᖅ ᐱᓕᕆᕕᖃᖅᑐᓄᑦ ᐃᑲᔪᖁᓪᓗᒋᑦ ᓴᓇᑎᓪᓗᒋᑦ, ᑎᑎᕋᕐᓯᑎᓪᓗᒋᑦ 
ᐅᕝᕙᓗᓐᓂᑦ ᐱᔨᑦᓯᖅᑎᓪᓗᒋᑦ ᒐᕙᒪᒃᑯᑦ ᐱᓕᕆᐊᖏᓐᓂᒃ ᐅᕝᕙᓗ ᐱᔨᑦᓯᕈᑎᖏᓐᓂᒃ, 
ᑕᖅᑲᒃᑯᐊ ᐊᓯᐅᔨᔭᕆᐊᖃᖏᑦᑐᑦ ᐱᔪᓐᓇᐅᑎᒥᖕᓂᒃ ᑎᒍᓯᔪᓐᓇᕐᓂᕐᒧᑦ ᑕᐃᒪᐃᑦᑐᓂᒃ 
ᑐᓴᒐᒃᓴᓂᒃ.  ᓇᓕᐊᑐᐃᓐᓇᖅ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᑦ ᐸᕐᓇᐃᔪᑦ 
ᐃᖅᑲᓇᐃᔭᖅᑎᑖᕐᓂᒧᑦ, ᑳᑐᕌᒃᑎᑖᕐᓂᕐᒧᑦ ᐊᓯᖏᓐᓂᒡᓗ, ᓇᓗᓇᐃᕐᓯᑦᑎᐊᕆᐊᖃᖅᑐᑦ 

ᓯᕗᓂᒃᓴᒥ ᑭᒡᒐᖅᑐᖅᑎᐅᓂᐊᖅᑐᒧᑦ ᐃᓂᒋᔭᖓᑕ ᑮᓇᐅᔭᓕᐊᖏᑦ ᐊᒻᒪ ᐊᓯᖏᓐᓄᑦ 
ᑐᓴᒐᒃᓴᐅᔪᑦ ᐊᒃᑐᐊᓂᖃᖅᑐᑦ ᑳᓐᑐᕌᒧᑦ ᐊᑐᐃᓐᓇᕈᖅᑕᐅᓂᐊᕐᓂᖏᓐᓂᒃ ᑕᖅᑲᒃᑯᓄᖓ, 
ᑭᓯᐊᓂ ᐱᑐᐃᓐᓇᐅᓐᖏᑎᓪᓗᒍ ᑕᐃᒪᐃᖏᑲᐃᓐᓇᕈᓐᓇᖅᑐᑦ. 

ᐅᖃᒃᑲᓐᓂᕈᒪᓪᓗᖓ ᐊᒻᒪ ᑎᓕᐅᕆᒃᑲᓐᓂᕈᒪᓪᓗᖓ ᑎᒥᐅᔪᓂᒃ ᓇᓗᓇᐃᕐᓯᑦᑎᐊᖁᓪᓗᒋᑦ ᓇᖕᒥᓂᖅ 

ᑲᒻᐸᓂᐅᔪᑦ ᑳᓐᑐᕌᒃᑕᐅᓯᒪᔪᑦ ᒐᕙᒪᒃᑯᓐᓄᑦ ᖃᐅᔨᒪᖃᑦᑕᕆᐊᖃᖅᑐᑦ ᑭᐅᔪᓐᓇᕆᐊᖃᕐᒧᑦ 

ᐱᓕᕆᔭᕆᐊᖃᖅᑕᖏᓐᓂᒃ ᒐᕙᒪᒃᑯᓐᓄᑦ ᐱᔭᐅᔪᒪᑐᐃᓐᓇᕆᐊᖃᖅᑐᓂᒃ ᐃᓗᓕᖏᓐᓂᒃ ᑳᓐᑐᕌᖑᔪᑦ 

ᑕᖅᑲᒃᑯᓄᖓ ᑕᑯᒃᓴᐅᑎᑕᐅᖃᑦᑕᓕᕋᔭᕐᒪᑕ ᑭᓯᐊᓂ ᒐᕙᒪᒃᑯᑦ ᐅᕝᕙᓗ ᑲᒻᐸᓂᐅᔪᑦ ᑐᓂᓯᔪᓐᓇᖅᐸᑕ 

ᐱᔾᔪᑎᑦᑎᐊᕙᖕᒥᒃ ᓴᖅᑭᑦᑎᒃᐸᑕ ᐋᓐᓂᕐᓯᒐᔭᕐᓂᖓᓂᒃ ᑮᓇᐅᔭᓄᑦ ᐊᒃᑐᐊᓂᖃᖅᑐᓂᒃ ᒐᕙᒪᒃᑯᓐᓄᑦ 

ᐅᕝᕙᓗᓐᓂᑦ ᐱᔅᓇᓯᐅᔪᒧᑦ.  ᑕᒪᓐᓇ ᓴᖅᑭᑕᐅᔭᕆᐊᖃᖅᑐᖅ ᓴᓇᓗᑎᒃ ᒐᕙᒪᒃᑯᑦ ᐊᑐᐊᒐᕐᒥᒃ.  ᐊᑐᐊᒐᖅ 

ᐱᖃᓯᐅᔾᔨᓯᒪᓗᓂ ᑎᑎᕋᕐᓯᒪᔪᓂᒃ ᖃᓄᐃᑦᑑᓕᕋᖓᑦ ᓴᖅᑭᑦᑎᖏᑦᑕᕆᐊᖃᕐᒪᖔᑕ ᑭᓯᐊᓂᓕ 

ᓇᓗᓇᐃᕐᓯᖕᒥᓗᑎᒃ ᑖᒃᑯᐊ ᑲᒪᒋᔭᒃᓴᖃᓕᕐᓗᑎᒃ ᑳᓐᑐᕌᒃᑎᑦᓯᔨᐅᔪᑦ ᓴᖅᑭᑦᑎᔪᓐᓇᕐᓗᑎᒃ 

ᐱᔾᔪᑎᑦᓯᐊᕙᒋᔭᖏᓐᓂᒃ ᓴᖅᑭᑦᑎᔪᒪᖏᔾᔪᑎᒋᔭᖏᓐᓂᒃ ᑎᑎᖅᑲᓂᒃ. 

 

E. ᐃᒻᒥᒃᑰᖅᑐᑦ ᐃᖅᑲᓇᐃᔭᕐᕕᖏᑦᑕ ᑲᓐᖑᓇᖅᑐᓕᕆᓂᕐᒧᑦ ᐱᖁᔭᕐᔪᐊᖓᑦ  

ᑕᐸᐃᕐᓇᓐᖏᒻᒪᕆᒃᑐᖅ ᑕᐃᒪᓐᖓᓂᑦ ᐃᑲᔪᖅᓱᐃᓐᓇᕋᒥ "ᐅᑭᐅᖅᑕᖅᑐᒥ ᓴᓇᓯᒪᔪᓂᒃ" ᐱᖁᔭᕐᔪᐊᕐᓂᒃ 

ᑕᑯᔪᒪᓂᕋ, ᑲᒪᒋᔭᐅᖃᑦᑕᕈᓐᓇᕐᓂᐊᕐᒪᑕ ᐃᒻᒥᒧᑦ ᑐᕌᖓᔪᑦ ᑐᓴᐅᒪᔾᔪᑏᑦ ᐃᒻᒥᒃᑰᖅᑐᓂ ᐃᖅᑲᓇᐃᔭᕐᕕᖕᓂ.  

ᒪᑐᐃᖅᓯᒋᐊᕈᑎᓐᓂ ᐅᖃᖅᑲᐅᒐᒪ, ᐅᐊᔭᓅᖅᑐᑦ ᐱᑐᐃᓐᓇᐅᔪᓐᓃᖅᐸᓪᓕᐊᓂᖏᑦ, ᖃᕆᓴᐅᔭᒃᑰᖅᑎᑕᑦ 

ᐊᑐᐃᓐᓇᐅᓂᖏᑦ, ᑲᑉᐸᓂᐅᔪᑦ ᓂᐅᕕᕈᓐᓇᕐᓂᖏᑦ ᓂᐅᕐᕈᑎᖃᕈᓐᓇᕐᓂᖏᓪᓗ ᐃᒻᒥᒨᖅᑐᓂᒃ ᑐᓴᐅᒪᔾᔪᑎᓂᒃ 

ᒪᓕᒐᖃᓐᖏᓪᓗᑎᒃ, ᐊᒻᒪᓗ ᐱᓯᓂᓰᑦ ᑕᖅᑲᒃᑯᐊᓗ ᖃᕆᓴᐅᔭᒃᑰᖅᑎᑦᑎᕙᓪᓕᐊᓂᖏᑦ ᐱᑐᒃᓯᒪᓂᖏᓪᓗ 

ᐱᔾᔪᑎᒋᓪᓗᒋᑦ ᐃᒻᒥᒨᖅᑐᑦ ᑐᓴᐅᒪᔾᔪᑏᑦ ᐅᓗᕆᐊᓇᖅᑐᖅᓯᐅᖅᐸᓪᓕᐊᑐᐃᓐᓇᓕᖅᑐᑦ.  ᐱᓯᓂᓯᐅᔪᑦ 

ᒪᓕᒐᖃᕆᐊᓖᑦ ᐊᒻᒪᓗ, ᐃᓚᖓᒍᑦ, ᒪᓕᒐᑦ ᐊᐅᓚᑦᑎᔾᔪᑎᖃᕐᓗᑎᒃ ᐊᐅᓚᑕᐅᑦᑎᐊᕐᓂᖅᓴᐅᔪᓐᓇᕐᓂᐊᕐᒪᑕ 

ᐃᒻᒥᒨᖅᑐᑦ ᑐᓴᐅᒪᔾᔪᑏᑦ ᖃᓄᖅ ᐊᑐᖅᑕᐅᖃᑦᑕᕐᓂᖏᑦ.  ᓄᓇᕗᒻᒥᐅᑕᐃᑦ ᐃᖅᑲᓇᐃᔭᖃᑎᖃᕈᓐᓇᕆᐊᓖᑦ 

ᓄᓇᒥᖕᓂᒃ ᐱᓯᓂᓯᐅᔪᓂᒃ ᖃᐅᔨᒪᑦᑎᐊᖅᑐᓂᒃ ᒪᓕᒐᖅᑕᖃᐅᕐᒪᖔᖓ ᐱᔾᔪᑎᓕᖕᓂᒃ ᖃᓄᖅ 

ᐊᑐᖃᑦᑕᕆᐊᖃᕐᒪᖔᖏᑦ ᐃᒻᒥᒧᑦ ᑐᕌᖓᔪᓂᒃ ᑐᓴᐅᒪᔾᔪᑎᓂᒃ.  ᑲᓇᑕᐅᑉ ᒐᕙᒪᒃᑯᖏᓐᓂ 

ᐱᖁᔭᕐᔪᐊᖅᑕᖃᕋᓗᐊᖅᑐᖅ ᐊᐅᓚᑦᑎᔾᔪᑎᓂᒃ ᓇᖕᒥᓂᕆᔭᐅᔪᓄᑦ ᐱᓯᓂᓯᓄᑦ ᐊᑐᖅᑐᓂᒃ, 

ᑭᒡᓕᖃᖅᑎᑕᐅᓗᐊᕐᓂᖓᓄᓪᓗ ᐊᑑᑎᖃᓗᐊᕌᓗᓐᖏᓪᖢᓂ ᐊᐅᓚᑕᐅᖕᒪᑦ ᑲᓐᖑᓇᖅᑐᓕᕆᔨᒧᑦ ᑲᒥᓴᓇᐅᑉ 

ᑎᑎᕋᕐᕕᖓᓐᓂ ᐋᑐᕚᒥ. ᐅᔾᔨᕈᓱᒋᐊᖃᕐᒥᔪᒍᑦ ᐃᒻᒥᒧᑦ ᑐᓴᐅᒪᔾᔪᑏᑦ ᐊᒻᒪᓗ ᐅᐊᔭᒃᑰᖅᑐᒃᑯᑦ ᑲᒪᒋᔭᑦ 

ᑐᓴᐅᒪᔾᔪᑏᑦ ᐱᖁᔭᕐᔪᐊᖓᑦ ᓴᐳᒻᒥᐅᓯᖅᓯᓯᒪᐅᑕᐅᔪᓐᓇᓐᖏᑦᑐᖅ ᐃᖅᑲᓇᐃᔭᖅᑎᓄᑦ ᐃᒻᒥᒃᑰᖅᑐᓂ 

ᐃᖅᑲᓇᐃᔭᖅᑐᓂ, ᑕᐃᒪᐃᓐᓇᔭᓐᖏᖢᓂ ᑲᓇᑕᐅᑉ ᒐᕙᒪᒃᑯᖏᓐᓂ ᐊᑐᕐᓂᖅᐸᑕ ᐱᖁᔭᕐᓂᒃ, ᓲᒃᓗ 

ᑮᓇᐅᔭᒃᑯᕕᖕᓂ, ᖃᖓᑕᓲᕐᓂ, ᑐᓴᐅᒪᔾᔪᑎᓕᕆᓂᕐᒥ ᐅᕝᕙᓘᓐᓃᑦ ᑲᓇᑕᒥ ᐊᕕᒃᑐᖅᓯᒪᔪᓂ 

ᐊᑕᐅᓯᐅᓐᖏᑦᑐᓂ ᐃᖏᕐᕋᔾᔪᑎᓕᕆᓂᕐᒥ.  ᑕᐃᒪᐃᒃᑲᓗᐊᖅᑎᓪᓗᒍ, ᐃᖅᑲᓇᐃᔭᖅᑎᑦᑎᔩᑦ 

ᑎᑎᖅᑲᖁᑎᖃᐅᖅᑐᑦ ᐃᖅᑲᓇᐃᔭᖅᑎᓄᑦ ᑐᕌᖓᔪᓂᒃ ᑐᓴᐅᒪᔾᔪᑎᓂᒃ ᑲᓐᖑᓇᖅᑐᓪᓚᕆᖕᓂᒃ, ᐃᓚᓕᐅᖢᒋᑦ 

ᑮᓇᐅᔾᔭᒃᓵᖏᑦ, ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑐᕌᖓᔪᓂ ᐊᒻᒪᓗ ᐃᓚᒌᑦ ᖃᓄᖅ ᐃᓚᒌᖕᒪᖔᖏᑦ.  

ᑕᒪᓐᓇ ᐅᖃᐅᓯᕆᔭᐅᓪᓚᕆᒋᐊᓕᒃ, ᐱᓗᐊᕐᓗᒍ ᑯᐊᐳᕇᓴᓂ ᑲᓇᑕᐅᑉ ᐃᓗᐊᓃᑦᑐᓂ ᐊᓯᐊᓄᓪᓗ 

ᐱᑐᒃᓯᒪᔪᓂ ᐅᑭᐅᖅᑕᖅᑐᒥ ᐃᖅᑲᓇᐃᔭᕐᕕᓕᐅᕐᓂᐊᖅᐸᑕ. 

 

F.  ᐅᐊᔭᒃᑰᖅᑐᑦ ᑎᑎᖅᑲᖁᑏᑦ 

ᓄᓇᕗᑦ ᒐᕙᒪᒃᑯᑦ ᖃᕆᓴᐅᔭᒃᑯᑦ ᑎᑎᖅᑲᓕᕆᕕᖓᒍᑦ ᑕᖅᑲᐅᖓᓗ ᐱᑐᒃᓯᒪᓂᕐᒧᑦ 

ᐊᑐᐊᒐᖃᕋᓗᐊᖅᑎᓪᓗᒋᑦ, ᐊᓯᖏᓐᓄᑦ ᐅᐊᔭᓅᖅᑐᓄᑦ ᑐᕌᖓᔪᓂᒃ ᐊᑐᐊᒐᕐᓂᒃ ᓇᓂᓯᔪᓐᓇᓚᐅᓐᖏᑦᑐᖓ.  

ᓇᓗᓇᖅᑐᖅ ᒫᓐᓇ ᐊᑐᖅᑕᐅᔪᖅ ᐊᑐᐊᒐᖅ ᖃᕆᓴᐅᔭᒃᑯᑦ ᑎᑎᖅᑲᓕᕆᕕᖕᓄᑦ ᑕᖅᑲᐅᖓᓗ ᐱᑐᒃᓯᒪᐅᑎᓄᑦ 

ᑐᕌᖓᔪᖅ ᐊᐅᓚᑕᐅᑦᑎᐊᕐᒪᖔᖓ ᖃᐅᔨᒪᓐᖏᑦᑐᖓ, ᖃᓄᕐᓗ ᑲᔪᖏᖅᑕᐅᖃᑦᑕᕐᒪᖔᖓ 

ᐊᑐᖅᑕᐅᑎᑕᐅᖃᑦᑕᕐᒪᖔᖓᓗ ᐊᒻᒪᓗ ᖃᐅᔨᒪᓇᖅᖢᓂ ᐊᒥᒐᓗᐊᕐᓂᖓᓂᒃ.  ᐆᒃᑑᑎᒋᓗᒍ, ᐊᑐᐊᒐᖅ 

ᐃᓗᓕᖃᓐᖏᑦᑐᖅ ᖃᓄᖅ ᓇᖕᒥᓂᖅ ᖃᕆᓴᐅᔭᕆᔭᐅᔪᑦ ᐊᑐᖅᑕᐅᖃᑦᑕᕆᐊᖃᕐᒪᖔᖏᑦ ᒐᕙᒪᓄᑦ 

ᑐᕌᖓᔪᓄᑦ ᐊᑐᖅᑕᐅᓂᐊᖅᑎᓪᓗᒋᑦ.  ᐆᒃᑑᑎᒋᓗᒍ, ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎ ᓇᖕᒥᓂᖅ ᐊᖏᕐᕋᒥᓂ 

ᖃᕆᓴᐅᔭᕐᒥᒃ ᐊᑐᑐᐃᓐᓇᕆᐊᓕᒃ ᐊᐅᓪᓚᖅᑎᑦᑎᓗᓂᓗ ᑎᑎᖅᑲᓂᒃ ᒐᕙᒪᒃᑯᓐᓄᑦ ᑐᕌᖓᔪᓂᒃ ᐊᖏᕐᕋᒥᓂ 

ᐃᖅᑲᓇᐃᔭᕈᓂ.  ᐊᑐᐊᒐᖅᑕᖃᖅᐸᓗᓐᖏᑦᑐᖅ ᑕᒪᒃᑯᓄᖓ ᑎᑎᖅᑲᖁᑎᓂᒃ ᐱᔾᔪᑎᓕᖕᓂᒃ, ᖃᓄᕐᓗ 

ᐸᐸᑕᐅᔭᕆᐊᖃᕐᒪᖔᖏᑦ ᖃᓄᕐᓗ ᐃᓚᓕᐅᔾᔭᐅᓇᔭᕐᒪᖔᖏᑦ ᒐᕙᒪᒃᑯᑦ ᑎᑎᖅᑲᖁᑎᖏᓐᓄᑦ.  

ᐊᑐᐊᒐᖅᑕᖃᕆᐊᓕᒃ ᓇᓗᓇᐃᔭᑦᑎᐊᖅᓯᒪᔪᓂᒃ, ᑕᐃᒪᐃᑦᑐᒃᑰᖅᑎᑕᐅᔪᑦ ᖃᕆᓴᐅᔭᐃᑦ ᐊᔾᔨᖏᓐᓂᒃ 

ᐃᖅᑲᓇᐃᔭᖅᑎᐅᑉ ᖃᕆᓴᐅᔭᖓᓄᑦ ᐊᐅᓪᓚᖅᑎᑕᐅᖃᑦᑕᕐᓗᑎᒃ ᐸᐸᑕᐅᔾᔪᓯᕐᓂᒃ ᐊᑐᕐᓗᑎᒃ 

ᑐᖅᑯᖅᑕᐅᖃᑦᑕᕈᓐᓇᕐᓂᐊᕐᒪᑕ.  

ᐃᓱᒫᓘᑎᒋᖃᓯᐅᑎᖕᒥᔭᒃᑲ ᐅᐊᔭᓅᖅᑐᑦ ᑎᑎᖅᑲᖁᑏᑦ ᖃᓄᖅ ᐸᐸᑕᐅᑦᑎᐊᕐᒪᖔᖏᑦ, ᐱᓗᐊᕐᓗᒋᑦ 

ᑕᐃᒃᑯᐊ ᐊᓐᓂᔾᔭᐅᔪᓐᓇᖅᑐᑦ.  ᐊᑐᐊᒐᖅᑕᖃᖅᐹ ᖃᓄᖅ ᑕᒪᒃᑯᐊ ᐊᓐᓂᔾᔭᐅᔪᓐᓇᖅᑐᑦ 

ᐊᑐᖅᑕᐅᔪᓐᓇᕐᒪᖔᖏᑦ, ᐃᓚᓕᐅᖢᒋᑦ ᖃᕆᓴᐅᔭᕋᓛᑦ ᓇᒃᓴᒐᑦ ᐊᒻᒪᓗ ᐸᐃᑉᐹᖁᑎᓄᑦ ᐃᓕᓯᕝᕖᑦ 

ᖃᕆᓴᐅᔭᕐᓄᑦ ᑲᑉᐳᑎᑐᐃᓐᓇᕆᐊᓖᑦ.  ᐊᑐᐊᒐᖅᑕᖃᖅᐹ ᖃᓄᐃᑦᑐᑦ ᑎᑎᖅᑲᖁᑏᑦ 

ᐊᓐᓂᔾᔭᐅᔪᓐᓇᕐᒪᖔᖏᑦ ᑎᑎᕋᕐᕕᖕᒥᑦ ᑭᓱᑐᐃᓐᓇᕐᒥᒃ ᐱᔾᔪᑎᖃᕐᓗᑎᒃ.  ᒪᓕᒐᖅᑕᖃᐅᖅᐹ 

ᒪᓕᒐᕋᓛᖅᑕᖃᐅᖅᐸᓘᓐᓃᑦ ᖃᓄᐃᑦᑐᓂᒃ ᐃᓕᓯᓯᒪᕝᕕᐅᔭᕆᐊᖃᕐᒪᖔᖏᑦ ᐱᓗᐊᕐᓗᒋᑦ ᑎᑎᖅᑲᖁᑎᖏᑦ 

ᐊᑦᑕᓇᕌᖓᑕ ᑲᓐᖑᓇᖅᑐᓪᓘᓐᓃᑦ ᔭᒐᑲᓪᓚᖕᓂᖅᐸᑕ ᓇᒧᓐᖓᓚᐅᕐᒪᖔᓪᓗ ᐳᐃᒍᖅᑕᐅᓐᓂᖅᐸᑕ, ᐊᓯᐊᓄᑦ 

ᒪᑐᐃᖅᑕᐅᔪᓐᓇᔾᔮᓐᖏᒻᒪᑕ?  ᑕᐃᒪᐃᑦᑐᓂᒃ ᐊᑐᐊᒐᖅᑕᖃᖅᐸᑦ ᖃᓄᖅ ᖃᐅᔨᒪᔭᐅᑎᒋᕙᑦ ᐊᒻᒪᓗ ᖃᓄᑎᒋ 

ᐊᑐᖅᑎᑕᐅᖃᑦᑕᖅᐸᑦ?  

ᐱᒻᒪᕆᐅᔪᖅ ᑕᒪᒃᑯᐊ ᒐᕙᒪᒃᑯᑦ ᑎᑎᕋᖅᓯᒪᔪᒃᑯᑦ ᐊᑐᐊᒐᖏᑦ ᐅᐊᔭᓕᕆᔪᑦ ᐅᓪᓗᒥᒧᑦ ᐊᓯᔾᔨᖅᐸᓪᓕᐊᔪᓄᑦ 

ᐊᓐᖑᑎᓯᒪᐃᓐᓇᖅᑎᑕᐅᒃᐸᑕ ᑕᒪᒃᑯᐊ ᒐᕙᒪᒃᑯᑦ ᑎᑎᖅᑲᖁᑎᖏᑦ ᐊᑐᐃᓐᓇᐅᖃᑦᑕᕐᓂᐊᕐᒪᑕ 

ᑐᒃᓯᕌᕆᔭᐅᔭᕌᖓᒥᒃ ᐊᒻᒪᓗ ᐱᔮᖅᑯᒨᓐᖏᑦᑐᖅ ᐊᑐᐃᓐᓇᕈᖅᑎᑕᐅᖃᑦᑕᕐᓂᐊᓐᖏᒻᒪᑕ ᐃᒻᒥᒧᑦ ᑐᕌᖓᔪᑦ 

ᑐᓴᐅᒪᔾᔪᑏᑦ ᑲᒪᒋᔭᐅᑦᑎᐊᓐᖏᓐᓂᖏᓐᓄᑦ ᓇᐅᑦᑎᖅᓲᑏᑦ.  ᑕᐃᒪᐃᑦᑐᑦ ᐊᑐᐊᒐᑦ ᓴᖅᑭᔮᓕᕇᖅᐸᑕ, 

ᐊᕐᕌᒍᑕᒫᖅ ᕿᒥᕐᕈᓇᒃᑕᐅᖃᑦᑕᕆᐊᓖᑦ ᐊᓯᔾᔨᖅᐸᓪᓕᐊᔪᓄᑦ ᓄᑖᓐᖑᖅᐸᓪᓕᐊᔪᓄᓪᓗ ᐊᓐᖑᑎᓯᒪᓂᐊᕐᒪᑕ.  

ᑕᐃᒪᐃᑦᑐᓂᒃ ᐱᖃᓐᖏᑉᐸᑕ, ᐊᒃᓱᕉᑕᐅᓗᑎᒃ ᐊᑐᐊᒐᓐᖑᖅᑎᑕᐅᔭᕆᐊᓖᑦ ᐊᒻᒪᓗ ᑭᒃᑯᑐᐃᓐᓇᕐᓄᑦ 

ᐊᑐᐃᓐᓇᕈᖅᑕᐅᓗᑎᒃ ᐊᑐᖅᑎᑕᐅᓪᓚᕆᒡᓗᑎᒡᓗ. 

 

 

ᓄᓐᖒᑏᑦ 

ᓴᓇᕐᕈᑏᑦ ᐃᑲᔫᑎᒃᓴᓪᓗ ᒐᕙᒪᒃᑯᑦ ᑎᒥᖁᑎᖏᓐᓄᑦ ᐊᑐᐃᓐᓇᐅᓂᖅᓴᓪᓚᕆᐊᓘᓕᕋᓗᐊᖅᑎᓪᓗᒋᑦ, ᐊᒻᒪᓗ 

ᐅᓄᒃᑲᓐᓂᓕᕋᓗᐊᖅᑎᓪᓗᒋᑦ ᓇᓗᓇᐃᖅᑕᐅᓯᒪᔪᑦ ᓯᕗᒃᑲᖅᑕᖅᑏᑦ ᑖᒃᑯᓇᓂ ᑎᒥᓐᖑᖅᑎᑕᐅᓯᒪᔪᓂ, 

ᓄᓇᕗᒻᒥ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑐᕌᖓᔪᑦ ᓱᓕ ᐊᐅᓚᓕᐊᓂᓐᖏᑦᑐᑦ 

ᐱᖁᔭᕐᔪᐊᖅᑎᒍᑦ ᐊᐅᓚᐅᓯᐊ ᐋᖅᑭᒃᑕᐅᓯᒪᒐᓗᐊᖅᑎᓪᓗᒍ. 

/ᓴᔅᑳᑦᓱᕚᓐᒥ ᑲᒥᓴᓇᐅᖃᑎᒐ, ᒋᐅᕆ ᑎᒃᓴᓂ, ᐅᖃᓚᐅᖅᑕᖏᑦ ᐅᖃᒃᑲᓐᓂᕐᓗᒋᑦ, ᐊᑕᐅᓯᕐᒥᒃ 

ᐊᑐᓗᐊᓐᖑᐊᖅᑐᒥᒃ ᑭᑭᑦᑎᓯᒪᔪᒍᑦ, ᓇᓗᓇᐃᖅᓯᓯᒪᔪᓂᒃ ᐅᖃᖅᓯᒪᓪᓚᕆᒃᑐᓂᒃ 

ᓯᕗᓕᖅᑎᒥᓐᖔᖅᑐᖅᑕᖃᓐᖏᒻᒪᑦ ᐊᒻᒪᓗ ᐊᖓᔪᖅᑳᕆᔭᐅᔪᓂᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓄᑦ, 

ᑖᒃᑯᓇᓐᖔᖅᑐᓂᒃ ᐅᖃᖅᓯᒪᔪᖅᑕᖃᓐᖏᒻᒪᑦ ᐱᖁᔭᖅᑎᒍᑦ ᒪᓕᒃᑕᐅᔭᕆᐊᖃᕐᓂᖏᑦ ᑲᓐᖑᓇᖅᑐᓕᕆᓂᕐᒧᑦ 

ᐱᖁᔭᕐᔪᐊᖅ ᓯᕗᓪᓕᐅᔾᔭᐅᓗᓂ.  ᖃᐅᔨᒪᔪᖓ ᑕᐃᒃᑯᐊ ᑐᓴᐅᒪᔾᔪᑎᓕᕆᓂᕐᒥᒃ ᑲᓐᖑᓇᖅᑐᓕᕆᓂᕐᒥᒡᓗ 

ᐱᔭᒃᓴᖅᑖᖅᑎᑕᐅᓯᒪᔪᑦ ᐊᒃᓱᐊᓗᒃ ᐃᖅᑲᓇᐃᔭᖃᑦᑕᕐᒪᑕ ᐱᖁᔭᕐᔪᐊᒃᑯᑦ ᐱᔭᒃᓴᖅᑖᕆᓯᒪᔭᕐᒥᓂᒃ 

ᒪᓕᑦᑎᐊᕋᓱᒃᖢᑎᒃ.  ᐃᑲᔪᖅᓱᖅᑕᐅᑦᑎᐊᖃᑦᑕᓐᖏᓗᐊᕋᓱᒋᔭᒃᑲᐃᒃᑯᐊ ᐊᖓᔪᖅᑳᖏᓐᓄᑦ.  

ᐱᓕᕆᒃᑲᓐᓂᕆᐊᖃᖅᑐᒍᑦ ᑕᒪᒃᑯᐊ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᐱᐅᓂᖅᐹᓂᒃ ᓴᖅᑭᑎᑦᑎᔪᓐᓇᕐᓂᐊᕐᒪᑕ 

ᐱᖁᔭᕐᔪᐊᖅᑎᒍᑦ ᐱᔭᒃᓴᖅᑖᕆᓯᒪᔭᕐᒥᓂᒃ.  ᑕᒪᒃᑯᐊ, ᐊᖅᑯᑎᖃᕐᓗᑎᒃ ᐋᖅᑭᒋᐊᕈᑎᒃᓴᓂᒃ 

ᐊᐅᓚᔾᔭᐃᔾᔪᑎᒃᓴᓂᒃ, ᐊᒃᓱᐊᓗᒃ ᐱᕚᓪᓕᐅᑕᐅᔪᓐᓇᖅᑐᑦ ᐱᐅᓂᖅᐹᓂᒃ ᓴᖅᑭᑦᑎᔪᓐᓇᕐᓂᐊᕋᒥᒃ, 

ᐃᓚᓕᐅᓪᓗᒋᑦ ᐅᑯᐊ: 

• ᐋᖅᑭᒃᓯᓪᓗᐊᖅᑐᑦ ᐱᖁᔭᕐᔪᐊᕐᒥᒃ ᖃᖓ ᕿᒥᕐᕈᓂᖃᕐᓂᐊᕐᒪᖔᖏᑦ, ᑕᐃᒃᑯᐊ 
ᐋᖅᑭᒃᓱᒃᑲᓐᓂᕆᐊᓖᑦ ᐋᖅᑭᒋᐊᖅᑕᐅᖃᑦᑕᕐᓂᐊᕐᒪᑕ ᐊᑐᕐᓗᒋᑦ ᑕᐃᒃᑯᐊ ᐃᓕᑉᐹᓪᓕᐅᑕᐅᓚᐅᖅᑐᑦ 
ᑖᒃᑯᑎᒎᓇᖅ ᐊᒻᒪᓗ ᐊᓯᖏᓐᓂ ᒐᕙᒪᖃᕐᕕᐅᔪᓂᑦ.  ᑖᓐᓇ ᑎᑎᕋᕐᕕᒃ ᐊᒥᓱᓂᒃ 

ᖃᓄᖅᑑᕈᑎᒃᓴᓕᐅᖃᑦᑕᖅᓯᒪᔪᑦ ᐋᖅᑭᒋᐊᕈᑎᒃᓴᓂᒃ ᐊᒻᒪᓗ ᐊᓯᔾᔨᖅᓯᔾᔪᑎᒃᓴᓂᒃ ᐱᖁᔭᕐᔪᐊᕐᒧᑦ, 
ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ ᐊᓯᔾᔨᖅᓯᓂᐅᖃᑦᑕᖅᓯᒪᔪᑦ ᒥᑭᔫᑕᐅᓗᐊᖃᑦᑕᖅᑐᑦ 
ᐃᓗᐃᒃᑲᐅᖃᑦᑕᓐᖏᖢᑎᒡᓗ.  ᐃᓗᐃᒃᑲᐅᓂᖅᓴᐅᔪᒥᒃ ᕿᒥᕐᕈᓇᖕᓂᖅᑕᖃᕆᐊᖃᖅᑐᖅ 
ᐱᕙᓪᓕᐊᔾᔪᓯᖅᐳᑦ ᐱᐅᓯᒃᑲᓐᓂᕐᓂᐊᕐᒪᑦ ᐊᒻᒪᓗ ᐃᖢᕐᕆᔮᕈᑕᐅᓂᖅᓴᐅᓗᑎᒃ ᐱᖁᔭᕐᔪᐊᑉ 
ᓴᖅᑭᔾᔪᑎᒋᓚᐅᖅᑕᖏᑦ. 

• ᖃᐅᔨᒪᔭᒃᑯᑦ, ᐱᔭᒃᓴᖅᑖᖅᑎᑕᐅᓯᒪᔪᑦ ᒐᕙᒪᒃᑯᓐᓂ ᐊᖓᔪᖅᑲᐅᑏᑦ 
ᐃᓕᓐᓂᐊᖅᑎᑕᐅᖃᑦᑕᖅᓯᒪᓐᖏᑦᑐᑦ ᐱᖁᔭᕐᔪᐊᑉ ᑐᕌᒐᖏᓐᓂᒃ ᐊᒻᒪᓗ ᓴᖅᑭᑦᑎᔾᔪᑎᒃᓴᖏᓐᓂᒃ.  
ᑕᒪᓐᓇ ᐊᒃᓱᐊᓗᒃ ᐊᑑᑎᖃᕋᔭᖅᑐᖅ ᑕᒪᒃᑯᐊ ᐊᖓᔪᖅᑲᐅᑏᑦ ᖃᐅᔨᓇᔭᕐᒪᑕ ᐱᖁᔭᕐᔪᐊᑉ 
ᐱᕐᔪᐊᖑᓂᖓᓂᒃ ᐊᑐᓕᖅᑎᑕᐅᔭᕆᐊᖃᕐᓂᖓᓂᒡᓗ. 

• ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᐱᔾᔪᑎᒃᓴᒥᖕᓂᒃ ᓇᓗᓇᐃᖅᓯᓚᐅᖅᓯᒪᓐᖏᑦᑐᑦ 
ᐊᑐᓕᖅᑎᑦᑎᓐᖏᓐᓂᕌᖓᒥᒃ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᐊᑐᓕᖁᔭᓕᐊᕕᓂᕐᓂᒃ (ᐃᓚᖏᑦ ᒐᕙᒪᒃᑯᑦ ᑎᒥᖁᑎᖏᑦ ᐱᔾᔪᑎᒥᖕᓂᒃ 
ᓇᓗᓇᐃᖅᓯᖃᑦᑕᕋᓗᐊᖅᑎᓪᓗᒋᑦ).  ᐃᒻᒪᖄ ᐱᐅᓂᖅᓴᐅᓂᐊᖅᑐᖅ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ 
ᓇᓗᓇᐃᖅᓯᔭᕆᐊᖃᖅᑎᑕᐅᒃᐸᑕ ᑭᓱᒥᒃ ᐱᔾᔪᑎᖃᖅᖢᑎᒃ ᐊᑐᓕᖅᑎᑦᑎᓚᐅᓐᖏᒻᒪᖔᖏᑦ 
ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᑐᓕᖁᔭᓕᐊᖏᓐᓂᒃ. 

• ᒪᓕᒐᖅᑕᖃᓐᖏᑦᑐᖅ ᖃᓄᖅ ᐃᒻᒥᒧᑦ ᑐᕌᖓᔪᑦ ᑲᓐᖑᓇᖅᑐᓕᕆᔪᑦ ᐊᒃᑐᐃᓂᖃᖃᑦᑕᕐᒪᖔᖏᑦ 
ᖃᖓᑐᐃᓐᓇᖅ ᐃᓱᒪᒃᓴᖅᓯᐅᕈᑎᖃᓕᕌᖓᑕ ᓄᑖᓂᒃ ᐱᒋᐊᖅᑎᑕᐅᓂᐊᖅᑐᓂᒃ 
ᐱᓕᕆᐊᓐᖑᖅᑎᑕᐅᓯᒪᔪᓂᒡᓘᓐᓃᑦ.  ᑲᓇᑕᒥ ᒐᕙᒪᖃᕐᕖᑦ ᖃᐅᔨᓴᐃᔭᕆᐊᖃᖅᑎᑦᑎᖃᑦᑕᖅᑐᑦ 
ᐊᑐᓕᖅᑎᑦᑎᓚᐅᓐᖏᓐᓂᕐᒥᖕᓂᒃ ᓄᑖᓂᒃ ᐱᓕᕆᐊᓐᖑᖅᑎᑕᐅᔪᒃᓴᓂᒃ 
ᐊᒃᑐᖅᑕᐅᓐᖏᓐᓂᖅᐹᖑᓂᐊᕐᒪᑕ ᐃᒻᒥᒧᑦ ᑐᕌᖓᔪᑦ ᑲᓐᖑᓇᖅᑑᑎᑕᐅᔭᕆᐊᓖᑦ. 

ᒪᑐᔾᔪᑎᒋᓕᕐᓗᒍ, ᐅᖃᕈᒪᔪᖓ ᑕᐃᒃᑯᐊ ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᑦ ᐱᔭᒃᓴᖅᑖᖅᑎᑕᐅᖁᓪᓗᒋᑦ 

ᑲᒪᑦᑎᐊᕐᓂᐊᕐᒪᑕ ᑎᒥᓐᖑᖅᑎᓯᒪᔭᒥ ᐃᓗᐊᓂ, ᐊᑐᐃᓐᓇᕈᐃᓂᐊᖅᑎᓪᓗᒋᑦ ᑐᓴᐅᒪᔾᔪᑎᓂᒃ, ᐊᒻᒪᓗ 

ᐊᒃᓱᕉᑎᖃᕐᓗᑎᒃ ᐱᓕᕆᐊᖃᖃᑦᑕᕐᓗᑎᒃ ᓵᖓᓐᓄᐊᖅᑕᐅᔪᓂᒃ.  ᑕᐃᒪᐃᒃᑲᓗᐊᖅᑎᓪᓗᒍ, 

ᐱᐅᓯᒃᑲᓐᓂᕐᕕᒃᓴᖃᐅᖅᑐᐃᓐᓇᐃᑦ ᑕᒪᒃᑯᐊ ᐱᓕᕆᔾᔪᓯᕆᖃᑦᑕᖅᑕᕗᑦ.  ᐊᒻᒪᓗᒃᑲᓐᓂᖅ, ᐱᖁᔭᕐᔪᐊᑉ 

ᐃᓗᐊᓃᑦᑐᑦ ᑲᓐᖑᓇᖅᑐᓕᕆᔪᑦ ᑐᑭᓯᔭᐅᓯᒪᓐᖏᓗᐊᖅᑐᑦ ᐊᒻᒪᓗ ᐅᖃᐅᓯᕆᔭᐅᖏᓐᓇᖃᑦᑕᓐᖏᖢᑎᒃ 

ᒐᕙᒪᒃᑯᑦ ᐃᓗᐊᓂ ᐊᑐᐊᒐᓕᕆᔨᐅᔪᓄᑦ ᐅᕝᕙᓘᓐᓃᑦ ᖃᐅᑕᒫᖅ.  ᐃᒻᒪᖄ ᐱᐅᓂᖅᓴᐅᓂᐊᓕᖅᑐᖅ 

ᐱᖁᔭᕐᔪᐊᖅ ᕿᒥᕐᕈᓇᒃᑯᑦᑎᒃᑯᑦ ᐊᒻᒪᓗ ᖃᓄᖅ ᑕᒪᓐᓇ ᐱᔨᑦᑎᕈᑦ ᑲᒪᒋᔭᐅᖃᑦᑕᕐᒪᖔᖓ ᐊᒻᒪᓗ 

ᐃᓱᒪᒃᓴᖅᓯᐅᕈᑎᖃᕐᓗᑎᒃ ᐃᓚᖏᓐᓂᒃ ᐊᑲᐅᓐᖏᓕᐅᕈᑕᐅᖃᑦᑕᖅᑐᓂᒃ, ᐋᖅᑭᒋᐊᕐᓂᐊᕐᒪᑕ ᐱᖁᔭᕐᔪᐊᑉ 

ᐊᑐᓕᖅᑎᑕᐅᔾᔪᓯᕆᖃᑦᑕᖅᓯᒪᓕᖅᑕᖓ ᐊᕐᕌᒍᒐᓴᖕᓄᑦ. 

 

ᑎᑎᕋᖅᑐᖅ 

ᐃᓚᐃᓐ ᑮᓇᓐ ᐲᖕᒃᔅ 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

